
بۆ وازمان لێناهێنی كاكەی نووسەر

تۆ هەقت چییە بەسەر كۆنەچاڵی ئەقڵمانەوە، خاڵییە یان 
خاڵی نییە بەتۆ چی!

لە  باگردێن، سینی سەتەلایتمان  لەبری  نییە  ئەوە  ئەی 
پۆپجی  كڵاوێن  و  گۆرەویبازی  لەجیاتی  داناوەو  سەربان 

ئەكەین...
تولەڕێمان كردووە  باریكەڕێ و  نییە كەرەڕێ و  ئەوە 
بە ئەتووبان، دیوەخان و تەویلە و گەوڕیشمان گۆڕیوە بە 

ئاپارتمان و ماركێت و كۆگای بازرگانی...
فنگر و  پیتزا و شاورمە و  بە  بابۆڵەمان كرد  ئەوەتا... 
كنتاكی، فتیلەمان گۆڕی بە سورەییا و چرای ڕەنگاوڕەنگ، 
بە  ك��ردووە  ئاغامان  و  مەلا  و  كوێخا  و  و مەشایخ  شێخ 
وەزیر و سەرۆك و مەرۆك و بەڕێوەبەری گشتیی، لەبری 
ناوەندی  و  سەنتەر  و  زانكۆ  دنیا  یەك  حوجرەش،  یەك 

رۆشنبیریمان هەیە...
لەوە زیاتر چیت ئەوێ تۆ؟!

ئارام حەسەن
2019-2-25

ڕیشی حەیدەر:
پێشكەشە بە كۆمەڵگەی كوردەواری

بەشی یەك:
كەر بە جۆ بمرێ... شەهیدە

نــادراوا...
گوندێكی جوان و دوورە دەست بوو، ئەو چەند منداڵەی  
خرابوونە بەرخوێندن، ڕۆژانە بەدەم ڕاوڕاوێن و پێكەنین 
و گاڵتەوگەپەوە دوو سەعات ڕێیان دەبڕی تا دەگەیشتنە 

قوتابخانەكەی گوندی )مێشوولان(...
وەختێ‌ گزنگی بەرەبەیان نادراوای ڕۆشن دەكردەوە، 
ئەو دارەبەنانە دەردەكەوتن، كە مینەی حەكیمەگێژ ساڵانە 
هەورامییەكانی شارۆچكەی  بنێشتكەرە  بە  دەیدان  بەكرێ‌ 

بیارە...
)مەلا بەدرەدین(ی بە ئەسڵ بانەیی... مەلای مزگەوتە 
ن��ادراوا  خەڵكی  لەسەرسكی  ب��وو،  ن���ادراوا  بچووكەكەی 

دەژیا...

نسارەكان  هەموو  تەنراو،  دارودەوەن  بە  ئاواییەكی 
گ��ەڵاج��اڕی چ��ڕووپ��ڕ ب���وون، ل��ە دوای ج��ەژن��ی ن���ەورۆز، 
هەندێك لە كچان و ژنان بە كنگر هەڵكەندنەوە سەرقاڵبوون، 
دواتر  هەڵدەكەند،  سالمەیان  گیا  بێڵەكان  بە  هەندێكیش 
دوای  لە  دەیانكوڵاند،  دۆدا  لەناو  و  دەك���ردەوە  وشكیان 
خەڵكی  بە  دەیانفرۆشت  باش  پارەیەكی  بە  وشككردنەوە 

شار، چونكە بۆ هەوێنی دۆندرمە بەكاردەهێنرا...
تا  دەچ����وون، ش���ەوان  یەكتر  ل��ە  خ��ان��ووەك��ان  گشت 
بە چەپڵەوە  مزگەوت،  لە سەربانی  گەنجێك  درەنگ چەند 
لە  هەر شەوە  تریش  هەندێكی  دەگ��وت،  شادییان  گۆرانی 
ماڵێك كۆدەبوونەوە، بەدەم گۆرەویبازی))) و گامەڵاس))) و 

گەڕەلاوژەوە))) شەوگاریان دەكرد بەدوو كەرتەوە.
لە نادراوا یەك ئاشی ئاو هەبوو، سابەگێڕ و حەمەهەتیو 
مەلا  پێش  بەیانییەك  هەموو  سەلیم  سۆفی  دەیانگێڕا... 
بەدرەدین دەگەیشتە مزگەوت، سۆنەئاسا خۆی لە حەوزی 

1- گۆرەویبازی: یاریەكی كوردەوارییە، بە پێنج جووت گۆرەوی لەنیوان دوو كەس 
یان زیاتر دەكرێت.

2- گامەڵاس: یاریەكی كۆنی كوردەوارییە، لە نێوان دوو كەسدا دەكرێت، لە ژوورێكدا 
چاویان دەبەستنەوە، هەر یەكەو دەستێكی بە دەستی ئەوی ترەوە دەبەسترێتەوە، دوو 
پشتێنی جلی كوردی لە شێوەی گورز گرێ دەدرێت و دەدرێتە دەست هەر یەكێكیان، 
بەپێی  و  دەكات  تر  ئەوی  بانگی  یەكێكیان  جارەو  هەر  چۆك،  دەكەونە سەر  دواتر 
ئاراستەی دەنگەكە گورزێك دەوەشێنێت، ئیتر یان بەر شان و مل یان كەللە سەری 
ڕكابەرەكەی دەكەوێت یان ناكەوێت، پێویستە هەردوولا زیرەكانە گورزەكە بوەشێنن، 
چونكە ئەوەی كە وەلام دەداتەوە جێگۆڕكێ‌ دەكات، بۆئەوەی گورزەكەی بەرنەكەوێ‌.
ڕیز  بە  پێویستە  دەكرێت،  مەجلیسدا  لە  و  كوردەوارییە  یارییەكی  گ��ەڕەلاوژە:   -3
هەر یەكە و گۆرانییەك بڵێ، یان لاسایی كەسێك یان ئاژەڵێك بكاتەوە، یا چیرۆكێك 

بگێڕێتەوە ئەگەر نا بە هەموان ڕووتی دەكەنەوە و گاڵتەی پێدەكەن.

دەردەك���رد،  خ��ۆی  لە  لەشپیسیی  و  هەڵدەكێشا  مزگەوت 
نەدەكرد،  شەوبوێر  خێری  ئیشی  زستانیشدا  لە  تەنانەت 
هەموو بەیانییەك خۆیدەكرد بە ژێر سەهۆڵی ئەو حەوزەدا 

كە تایبەت بوو بە دەركردنی وسڵی لەشپیسیی...

هەركەس  ئ��اوای��ی،  ئ��ەوب��ەر  دەك��ەوت��ە  گلێن(  )پیرێژن 
دەه��ات��ەوە  وەبیر  ئ��ێ��وارەی  ئ��ەو  كتوپڕ  ك��ردب��ا،  تەماشای 
و  خ��وارەوە  كەوتە  ب��ارەوە  بە  نالەجۆڵا  هێسترەكەی  كە 

هەپروون هەپروون بوو.

مینەی حەكیمەگێژ... 
یەكێك بوو لە گوندنشینانی نادراوا، باوو باپیرانی لەوێ‌ 
دەژیا،  زەحمەت  بە  زۆر  مردبوون،  لەوێش  هەر  و  ژیابوون 
وەختێ‌ بە هەزار كوێرەوەری جامانەیەكی تازەی دەكڕی، دەیكرد 
بە دوو پارچەی یەكسانەوە، پارچەیەكیانی لەسەر دەبەست و 

ئەوی دیكەشی لە كوڕەكەی دەشاردەوە بۆ دوای ئەو. 

تازە بەتازە پەڵەی دابوو، بەیانییەك تاریك و ڕوون مینەی 
ڕۆیشت،  یارئەحمەد  ماڵی  بەرەو  و  كرد  نوێژی  حەكیمەگێژ 
جووتە گاكەی لێوەرگرت بۆئەوەی دێبەرەكەی خۆی  بكێڵێت...
گەیشتە  بوخچەیەكەوە  ب��ە  ژن��ی  ڕەح��م��ەی  وەخ��ت��ێ‌ 
دێبەرەكە، مینەی مێردی  دوانزە هێڵ زەوی كیڵابوو، هێشتا 

چەند هەنگاوێكی مابوو بگاتە لای هاواریكرد:

»خوا تۆفیقتبا ئەمین« 	-
دەمكە،  چاییەكە  خێرا  یاخوا،  نەسووتێ‌  »جەرگت  	-

پسام لە برسا«

ئاگری  هێنا،  چیلكەوچەوێڵی  ك��ەڕەگ��ەڵا)))و  باوەشێك 
ك����ردەوە، ب��ە ف��وو ئ��اگ��رەك��ەی خ��ۆش��ك��رد، ق��ۆری��ی��ە ڕەش 
هەڵگەڕاوەكەی لە نزیك ئاگرەكە دانا، نان و چایی ئامادەكرد، 

بەدەم بەرچایی كردنەوە مینە لێیپرسی:
- »حەیدەر لە ماڵ بوو؟«

»ئەرێوەڵڵا، كە هاتم لەسەر بانیژەكەوە لە نارنجی  	-
ئەڕوانی«

»ئاخ خوایە بە قوربانتبم، چۆن گیرم خواردووە بە  	-
دەست ئەم كوڕەوە، پارەم نییە پارە، ئەگینا سوبحەینێ‌ 
شاییم بۆ ئەگێڕا، دڵیشم نایە ئیش و شتی پێبكەم، هەر 

ئەو تاقە كوڕەمان هەیە«
-	 »خوا كەریمە، ئیشەڵڵا كوڕەكەمان بە مرایی خۆی 

ئەگا«
»كچێ‌ ڕەحمە خۆزگە بمزانیایە ئەم هەتیوەی من بۆ  	-
ئەونە شێت و شەیدای ڕیشە، لە فكرت ماوە كە مناڵ بوو 
لە كۆشما دائەنیشت، دەسی بە ڕیش و سمێڵما ئەهێنا و 

ئەیوت باوەگیان كەی ڕیش و سمێڵی منیش ئەڕوێ‌؟«

4- كەڕەگەڵا: وشكەگەڵا یاخود گەڵای ڕزیو.

»ئەرێوەڵڵا باشم لە بیرە، بە مناڵیش حەزی لە تووك  	-
گەورەیە  ئێستە  خوا  بۆ  حەمدوسەنا  ب��وو،  م��ووك  و 
ڕۆژی  شادبووە،  خۆی  سمێڵی  و  ڕیش  بە  شكوور، 

سەدجار بە شانە دارەكەی من ڕیشی دائەهێنێ‌«
نارنجی  ل��ە  ح���ەزم  وت��ی  ك��ات��ێ‌  بیرتە  ل��ە  »ئ���ەی  	-
لێنەهاتووە  خاڵەعیسایە، وتم كوڕە خۆ جارێ‌ مووت 
نارنجت بۆچییە، بیرتە چۆن هەڵیتیزان و تووڕەبوو؟«

بە زەردەخەنەوە وەڵامی دایەوە:
  -  »باشم لە بیرە لەدەوری سەری گەڕێم، بە خوا 
نەبێ   ڕیش  و  نارنج  دنیا  دارەی  لە  كوڕە  ئەو  بەخوا 

هیچی تری ناوێ‌«
  -  »كچێ‌ دە ئاخر وایش نا، ئەم ڕیشە بوو بەچی، 
گووی سەگم تێكرد، ئاخر خۆ ئەوە بۆ یەك دوو ساڵ 

ئەچێ لەبەر تووك دەم و دیانیم نەدیوە«

حەیدەر... 
ڕووت���ەڵ���ە،  و  لاواز  ك���ەڵ���ەگ���ەت،  ه���ەرزەك���ارێ���ك���ی 
پشتەدەستی  دەمارەكانی  بێتاقەت،  هەمیشە  زەردەڵەیەكی 
هەڵتۆقیبوون، هەر كەس نەیناسیبا هەستیدەكرد گەنجێكی 
خودا  دڵان،  ناو  ن��ەدەچ��ووە  ئاسانی  بە  چونكە  ت��ووڕەی��ە، 
لە  هاوین  بەزستان و  بە خوێنتاڵیی خەڵقی كردبوو،  زۆر 

كڵاووجامانە  لە  حەزی  زۆر  دەش��ۆرد،  خۆی  )گۆمەمێلۆ( 
بوو، تاقەتی مەجلیسی گوندنشینانی نەبوو، هەرچەند باوكی 
وا  ئەو هەمیشە  بەڵام  پێبكات،  ئیشی لادێی  نەدەهات  دڵی 
دەردەك��ەوت كە گێرەی نیسكی كردبێت، زیاد لە پێویست 
گرنگیش  هۆكارێكی  هیچ  دەدا،  خۆی  ڕدێنی)))  بە  گرنگی 
نەبوو هەتا بەو شێوازە ڕیشی خۆشبوێت، جگە لە حەزێكی 

هەرزەكارانە و كەللەڕەقیی...
بە پێچەوانەی پیاوانی نادراوا، كە هەیبەت و مەردایەتی 
و پیاوبوونی خۆیان لەناوگەڵیاندا دەبینیەوە، حەیدەر هەمان 
ئەو مەردایەتی و شكۆ و هەیبەتەی لە تاڵ بەتاڵی ڕیشیدا 

بەدیدەكرد...
 هەمیشە بە چڵێك پووش خەریكی خوراندنی ڕیشی 
بوو، شەوانە درەنگ خەوی لێدەكەوت، كەمخۆرێكی بێوێنە 
ماڵی  بانیژەكەی  بۆ  كردبوو  ملەقوتەشی  ئ��ەوەن��دە  ب��وو، 
خاڵەعیسا، ملی كەمێك كشابوو، تێكەڵ بە كوڕوكاڵی ئاوایی 
تەماشای هیچ كچۆڵەیەكی تری  بەدەر  نارنج  لە  نەدەبوو، 

نەدەكرد...
بەیانیان بە قاتێك ڕانكوچۆغەی باوكییەوە كە هەشت 
نۆ پینەی ڕەنگاوڕەنگی پێوەبوو، دەهاتە سەر بانیژەكەیان 
و بەرامبەر نارنج ڕادەوەستا، دەستی بە ڕیش و سمێڵیدا 
دەهێنا، زۆرجار بە كراسێكی بۆر و چڵكنەوە دەردەكەوت، 
هەرگیز  دەج��ەڕان��د،  خۆی  ناوقەدی  قاوەیی،  بەپشتێنێكی 

5- ڕدێن: ڕیش.

ب��ە جووتێك  ن��ەی��ب��وو،  ن��ەدەك��رد چونكە  ل��ەپ��ێ‌  گ���ۆرەوی 
پارچە  ل��ە  یەكێك  دەك���رد،  پیاسەی  لاستیكەوە  ك��ەوش��ی 
ئاڵۆزكاوەكانیەوە  برۆ  پشت  لە  باوكی  كۆنەكانی  جامانە 
قوت قوت دادەنا، ئەو خاڵە شینەی نارنج لە كادانەكەی))) 
لە دوورەوە  كوتابوو،  بۆی  لووتی  تیژایی  لەسەر  خۆیان، 
برۆ  لەژێر  قەترانی  ڕەشی  چاوی  دوو  دەك��ردەوە،  شینی 
تێكەڵبوون،  ب��رۆی  برژۆڵەو  دەبریسكانەوە...  ڕەشەكانی 

یەكپارچە ڕوخسارێك بوو لە مووی ڕەش... 
ڕقی لەو پۆلیسانەش بوو، كە بە سواری ئەسپە لەڕەكان 
بۆ قۆڵبەست كردنی سامسام و پیاوەكانی دەهاتنە نادراوا، 
بە ئاشكرا ئەو شانازییەی پێوە دیاربوو كە بە مووەكانی 
مووانە  ئەو  هێندەی  شتێكی  هیچ  دەیكرد،  ڕوخساریەوە 
لەلا گرنگ نەبوو، تەنانەت ناوبانگی ڕیشەكەی گەیشتبووە 

دێهاتەكانی تریش...

زۆرجار ڕیشی دەبووە باعیسی ناڕەحەتی بۆ باوكی و 
بۆ نادراوا، هیچ ناسنامەیەكی بۆ دروست نەكرابوو، مۆركی 
هیچ،  نە  هەبوو  ڕەگەزنامەی  نە  پێوەنەبوو،  عێراقیبوونی 
چونكە ئامادەنەبوو ڕدێن بتاشێت و یەك وێنە بگرێت بۆ 

ناسنامە، ناوی لە هیچ ئامارێكی وڵاتدا تۆمار نەكرابوو... 
دەم����ەو ئ��ێ��وارە ب��اوك��ی ج��ووت��ەگ��اك��ەی ب����ردەوە بۆ 
یارئەحمەد، وەختێ‌ گەیشتەوە ماڵ، هێشتا كوڕە تاقانەكەی 

6-  كادان، یاخود كایەن: شوێنی هەڵگرتن و پاراستنی كا.

و  بادا  سەرێكی  مینە  ڕاوەستابوو،  نارنج  ماڵی  بەرامبەر 
پێیگوت:

»چۆنی ڕۆڵە« 	-
»بەخێر بێیتەوە باوەگیان« 	-

بیتاقەت  تۆ  ئەوە  بچینە ژوورەوە،  با  ڕۆڵە  - »وەرە 
بوایە هەر ئێستەكانێ‌  پارەم  بە ئیسمی خوا  نەبووی، 
خوازبێنی نارنجم بۆ ئەكردی، دە ڕۆڵە بەس تەماشای 

ئەو دەروبانە بكە با كوێرنەبی«
»ئەزانم باوەگیان تازە ئەم ساڵیش فت« 	-

ن��ادراوای��ی��ەك��ان، دوورب�����وون ل��ەو خ��ەم��وخ��ەف��ەت و 
دەمی  تەماشای  تەنیا  هەبوو،  لەشاردا  كە  غەڵبەغەڵبەی 
مەلایان دەك��رد، داخ��ۆ چی ح��ەڵاڵ دەك��ات و چی ح��ەرام، 
پەیوەندییە  لە  جیاوازتر  كۆمەڵایەتی  پتەوی  پەیوەندییەكی 

كۆمەڵایەتیەكانی شار پێكەوە گرێیدابوون...

مەلا  چاوەڕێی  حەكیمەگێژ  مینەی  ڕۆژێ��ك...  عەسرە 
دەستی  دەرەوە،  هاتە  مزگەوت  لە  هەتا  كرد  بەدرەدینی 

مەلای گرت:
تەشریف  پێتە،  خێرم  ئیشی  مامۆستاگیان  »مەڕۆ  	-

بێنە بۆ ماڵمان«
»بۆ مەسئەلەی حەیدەرە؟« 	-

»ب��ەڵ��ێ‌، خ���وا ح��ەزك��ا ئ��ەم��ش��ەو ئ��ەچ��ی��ن ب��ۆ لای  	-
خاڵەعیسا داوای نارنج ئەكەین«

»ئینشائەڵڵا... بەڵام جارێ‌ با بچین بۆ ماڵی میرزا  	-
مەئموورەی  چ��وار  سێ  ئ��ەو  بەخێرهاتنی  تەیفوور 

دەوڵەت بكەین«
» مەعموور بۆچی هاتووە مامۆستا؟« 	-

بزانم  وا  بكەن،  مناڵەكان  ناونووسی  »ه��ات��وون  	-
دەوڵەت مەدرەسە بۆ نادراوا دروستەكا«

دانیشتبوون،  تەیفوور  میرزا  ماڵی  لە  كاربەدەستان   
خەڵكەكە بە گەرمی بەخێرهاتنیان لێدەكردن، بە پێكەنین و 
بزەی جۆراوجۆر و مەراییەوە كلكەسووتەكێیان بۆ دەكردن، 
بۆ  ساردیان  دۆی  ب��ەردەم،  دەخستنە  دیشلەمەیان  چایی 

دادەنان...
گەورەی كاربەدەستەكان كابرایەكی سەرلووسی قەڵەو 
بوو، بریسكەی ئەو چەند تاڵە مووە چەورەی تەوقی سەری 
پێدەچوو  تابڵێی تووڕە و ڕەزاگ��ران،  شەوقیان دەدای��ەوە، 
ئەو خوا نەناسە وەختی خۆی ڕۆژانە دەیان داری كێشابێت 
دەژەن��د،  دۆ  لە  دارەك��ەی  كەوچكە  قوتابیاندا،  دەستی  بە 
كەفوكوڵی پێدەكرد، ئەوەی لەبیر نەمابوو كە وەختی خۆی... 
باوكی بەهۆی هەڵاوسانی ڕیخۆڵەكانییەوە مردبوو، كاتێك 
باوكی دەبەنە لای شێخ، شێخ پێیاندەڵێت »ئەمە هەمووی 

و  ئەتەقێ  دەرنەچێ  غازاتە  ئەو  ئەگەر  ورگیا،  لە  غازاتە 
فەوتەكا، هەتا زووە بچن دوعا بەدەورەی بۆ بكەن، بەشكم 

خوا ڕەحمێكی پێبكا و بایەكی لێوەبێ« 
دوای چەند ڕۆژێك كابرا دەمرێت، ئەو دەمە كابرای 
دەداتەوە،  دڵی  گوند  مەلای  دەبێت،  هەرزەكار  سەرلووس 
بۆبكە،  خێری  دوع��ای  هەبێ  سەبرت  »ك��وڕم  پێیدەڵێت 
عەتا  پێ  بەهەشتی  خوا  ئیشەڵڵا  باشبوو،  پیاوێكی  باوكت 
ئەو  دەڵێت »دە تووخوا مامۆستا  بە مەلا  ئەكا« كوڕەش 
دەمەت داخە، ئێمە تكای خوێنێكمان لە خوا كرد، تڕێكی بە 
پێ  بەهەشتی  ناكا  هیچ  ئێستە خواگیان  عەتانەكرد،  باوكم 

عەتا ئەكا«

كاربەدەستەكە بە لووتبەرزیی وەڵامی مەلا بەدرەدین 
و مینەی دایەوە:

»بەخێر بێن« 	-
لەپڕ حەیدەر خۆیكرد بە ژووردا، كابرای سەرلووس بە 
بینینی حەیدەر ئەوەندەی تر چڕووچاوی ترشا و چاوەكانی 
حەیدەرەوە،  سەروڕیشی  تەماشاكردنی  بەدەم  دەرتۆقین، 
كوێ‌  لە  بڵحە  گوێلاكە  و  سەر  »ئەم  گوتی  خۆیدا  لەدڵی 
ژیاوە، ئاخر كفر نییە مەكتەب بۆ شوێنێ بكەینەوە ئا ئەمە 

تیایا بخوێنێ‌«
وەڵامی سڵاوەكەی حەیدەری نەدایەوە، پێیگوت:
»تۆ لە كام كونەورچ گەورەبووی كوڕە؟« 	-

حەیدەر كە زانی گاڵتەی پێدەكات، لە ژێر سمێڵەوە لێوی 
نەعلەتبی،  بە  لەدڵی خۆیدا گوتی: »شەیتان  خۆی گەست، 
ئەگەر ئائێستا قەپۆزی))) بە پێلەقە بشكێنم كێ‌ ئەڵی خەتاتە، 

وەڵامی دایەوە:
»ج��ا ت��ۆ ه��ەق��ت چییە ل��ە ك��وێ گ���ەورەب���ووم یا  	-

نەبووم؟«

كابرا تەواو تووڕەبوو، تا دەهات باشتر ڕەنگوڕووی 
سوور دەبووەوە:

»جوان قسەبكە بێشەرەف، من مەئمووری دەوڵەتم،  	-
هاتووم مەكتەبتان بۆ بكەمەوە« 

-	 »جا من چ ڕێیەكم لێگرتووی«

هێندەی نەما وەكو گڕكان بتەقێتەوە، ناچار ئەوەی لە 
دڵیدابوو دركاندی:

بەشەر  لە  تۆسقاڵێ‌  تا  ناتاشی  ڕیشەت  ئەو  »بۆ  	-
بچی؟«

»تۆ هەقت چییە بەسەر ڕیشی منەوە، نایتاشم و  	-
تەواو«

كتووپڕ كەوچكەكەی خستە ناو جامی دۆیەكە:
»دەی بەو خوایە ئەگەر هەر ئا ئێستا ئەو ڕیشەت  	-
نادراوایە  لەم  مەكتەب  نایەڵم  دنیابێ‌  دنیا  تا  نەتاشی 

ئەلفوبێی تیا بخوێنرێ«
7- قەپۆز: بە دەم و لوت و چەناگەی سەگ و كەر دەگوترێت.

حەیدەر زۆر تووڕەبوو، دەستی چەپی برد بۆ ناوگەڵی 
و گوتی:

بەم  نایكەیتەوە  ئەیكەیتەوە  كوڕە  خەم...  »قەیرێ‌  	-
جووتە گونەوە«

پەلە  بە  دانیشتبوون،  مەجلیسەكەدا  لە  كەسانەی  ئەو 
بە  دەستیانكرد  وەرگرتەوە،  حەیدەر  دەمی  لە  قسەكەیان 
فێنك  بۆئەوەی كابرا دڵ و دەروونی  پاڕانەوە و لاڵانەوە 

ببێتەوە، یەكێكیان گوتی:
»لێی مەگرە جەناب، ئەم بەدفەساڵە مێشكی بەقەی  	-

مێشكی جوجەڵەیەك نابێ«
یەكێكی تر:

»ئ��ێ��وە پ��ی��اوی گ����ەورەن، ن��اب��ێ‌ گ��وێ‌ ل��ە قسەی  	-
هەتیومەتیو بگرن«

یەكێكی تر:
بە  نازانێ‌ نەجابەت چییە،  »بە ڕەسولەڵڵا قوربان  	-

تایەفە و بە ئەسڵ ئەچنەوە سەر شەجەرەی كەر«
یەكێكی تر:

»نەكەی بە قوربانی ئەو قەڵەمەی گیرفانتبم، ئێمە  	-
با  شافیعی،  ئیمامی  سەری  توو  نەیكەی،  تۆ  كردمان 

مناڵەكان كوێر دەرنەچن وەك خۆمان«
بەڵام حەیدەر وەك ئەوەی نە بای دیبێت نە بۆران، لە 

قسەی خۆی پەشیمان نەبووەوە، دەستێكی هێنا بە ڕیشیدا 
و سنگی دەرپەڕاند:

»وەڵڵا، سا نە مناڵم نە بێئەقڵ، بەو قورعانە زەردەی  	-
ماڵی مەلا بەدرەدین، لەبەر ئەو میرزا تەیفوورە نەبێ، 
ئا ئێستە دووسەد لەقە لە پشتەقنی ئەم سەركەچەڵی 
ئەڵێی  سەگبابە  ئ��ەم  خ��ۆ  ك��وڕە  ه��ەڵ��ەی��ەم،  سەگدینە 
دەوڵەت بۆ تاشینی ڕیشی منی ناردووە، توخوا گوناح 
بكرێتەوە،  شینەكەرە  ئەم  لەسەردەسی  مەكتەب  نیە 
گوومكردە ئەو مەكتەبەیش، خۆ ئەم گەماڵە پیرە ئەڵێی 

عوسمانیەكانە خەریكە داوای مریشكانە ئەكا«

ئاسمان بخرێتە خ��وارەوە و  لە  لیژنە وەك  سەرۆكی 
تەپڵی سەری بەر زەوی بكەوێت، نە لەو شەقانەی پرسی 
كە حەیدەر باسیكرد، نە ئەو كەر و گەماڵەی پێیگوترا، نە 
گووكردنە مەكتەب و نە جووتە گونەكە، چاوەكانی سیسكرد 
سەریدا،  هەتاوبردووی  پێستی  سەر  بە  هێنا  دەستێكی  و 

ئارەقەی سڕی و لەسەرخۆ لە حەیدەری پرسی:
»مریشكانە چییە؟« 	-

»وەڵڵا سیل و دیقیشكەی پێتناڵێم« 	-
»دە تووفەخری عالەم پێمبڵێ‌« 	-

حاجی بەشارەت بەپەلە هەستایە سەرپێ‌ و چووە بەردەم 
حەیدەر:

»تووخوا پێیبڵێ‌... بەو پشتێنە موبارەكە سەوزەی  	-
حەزرەتی پیاغەممەر منیش نازانم مریشكانە چییە«

»نایڵێم نــــــــــا« 	-
»دە توو گۆچان و مشكیەكەی كاكەحمەیی شێخ بیڵێ« 	-

ئەوان بێئاگابوون لەوەی كە ڕۆژێك... 
حەیدەر لە )كانی بەرد( تووشی ڕێبوارێكی تینوو بووە، 
دەوران��ی  باسی  ئینجا  خ��واردوەت��ەوە،  ئ��اوی  قومێك  چەند 
گەنجیی خۆی گێڕاوەتەوە... كە چۆن لە زەمانی عوسمانیەكاندا 
بێخەم  بە  ژان��درم��ەك��ە  ت��رس��ان��دووە،  توركی  ژاندرمەیەكی 
تفەنگەكەی بە دارێكەوە هەڵدەواسێت، لە )گۆمی شەڕنەكەر( 
دەست دەكات بە مەلەكردن، لەو باوەڕەدا نەبووە لە ناوچەكەدا 

كەسێك هەبێت  بوێرێت دەست بدات لە تفەنگەكەی...
لێڕفاندووە،  تفەنگەكەی  تینووە  ڕێ��ب��وارە  ئ��ەو  ب��ەڵام 
لێدەدات،  فیكەیەك بۆ ژاندرمەكە  تفەنگەكە،  دوای ڕفاندنی 
بە  ك��اب��راوەی��ە،  دەس��ت  بە  دەبینێت  تفەنگەكە  كە  ئەویش 
گەڵووگونە سپی و سۆڵەكەیەوە، بە هەڵەداوان دوای كابرا 
دەپاڕێتەوە،  توركی  زمانی  بە  دەشتوانێت  هەتا  دەكەوێت، 
ئەمیش بەزەیی بە ژاندرمەكەدا دێتەوە، بۆیە میلی تفەنگەكە 
دەردەهێنێ‌ و باقیاتی تفەنگەكە پیشان ژاندرمەكە دەدات و 

بە لقی دار بەڕووێكەوە بۆی هەڵدەواسێت...

دواتر ڕێبوارەكە هەڵدەكات بە )كێوی كۆڵیتیان(دا، بەڵام 
كە دەبینێت ژاندرمەكە هەر بە ڕووتی ڕادەكات و بە توركی 
)كارێزی  لە  دەدات  بڕیار  ڕاكردنەوە  ب��ەدەم  دەپاڕێتەوە، 
شەنگەبی( میلەكەشی بۆ بخاتە سەر لقوپۆپی دارێكی تر، 
حساب بۆ ئەوەش دەكات كە هەتا ژاندرمەكە دەستی دەگاتە 

میلەكە خۆی لە مەودای گوللە دوورتر بخاتەوە... 

دی��ك��ەش  چ��ەن��د شتێكی  ب��ەس��ەره��ات��ە و  ئ���ەم  ك��اب��را 
حەیدەر  بەڵام  دەگێڕێتەوە...  حەیدەر  بۆ  تورك  دەربارەی 
هەر مریشكانەی لەبیر مابوو، دڵنیاش بوو لەوەی كە نازانن 
مریشكانە چییە، بەڵام لەبەر ئەو سوێندە سەیرەی حاجی 

بەشارەت  خواردی، ڕوویكردە كاربەدەستەكە:
هێلكەكەریان  مریشكی  دوو  ماڵێ  ئەگەر  »یەعنی  	-
هێلكەیان  یەك  هێلكە...  لەدوو  عوسمانیەكان  هەبوایە، 
بوایە  ئەگەر چوار مریشكیان  بۆ خۆیان،  وەرگرتووە 
بۆ خۆیان و  پێنج  بوایە  ئەگەر دەشیان  ب��ەدوو،  دوو 

پێنج بۆ عوسمانیەكان، ئێستا حاڵیبووی؟«
ڕەحیمەسوور گوتی:

یا  هەبوایە،  مریشكیان  ی��ەك  ماڵێ  ئەگەر  »ئ��ەی  	-
ئەگەر سیان بونایە چۆنیان بەشەكرد بەپێی شەرع یان 

هەروا؟«
ڕۆژێ  ب��وای��ە،  مریشكیان  ی���ەك  م��اڵ��ێ  »ئ��ەگ��ەر  	-
هێلكەكەی بۆ عوسمانیەكان بوو، ڕۆژێكیش بۆ خۆیان، 

مریشكێكیان  ب���ەزۆر  ب��وای��ە،  مریشكیان  س��ێ  ئ��ەگ��ەر 
پێسەرئەبڕی و گۆشتەكەی نیواونیو«

دووك��ەڵ��ی  ك��ارب��ەدەس��ت  چ��ڕووچ��اوی  نەما  هێندەی 
لێهەڵسێت، مریشكانە و تورك و مورك و هێلكە و لاژەلاژی 
مەلا  كاتێك  ك��رد،  تووڕەیان  تر  ئەوەندەی  دوو  حەیدەر، 
بەدرەدین دەستیكرد بە قسەكردن، خەڵكەكە وایاندەزانی یان 
قسەیەكی خێر دەكات، یان بە ئایەتێك كابرای سەرلووس 
ڕوویكردە  ل��ەرزەوە  و  ترس  بە  كەچی  دادەمركێنێتەوە، 

حەیدەر:
مەهێنە  من  ماڵی  و...  من  قورئانی  و...  من  »ن��اوی   -

ڕۆڵە«
وەختێ‌ لە قسەكانی مەلا نائومێد بوون، ئیدی هەموو 

ڕوویانكردەوە حەیدەر، هەر یەكە و قسەیەكی كرد:
»حەیدەر بیكە بەخاتری حەزرەتی غەوسی گەیلانی  	-

وس بە«
»بڕۆ بیتاشە لە مووەكانی چەناگەت بەم« 	-

پۆلیس  تا  ن��ادراوا چۆڵكە  ڕاكە،  لێئەكەین  »ڕجات  	-
نەهاتووە بۆمان«

مچە چاوچەقەنە... 
بوو، هەمیشە چاوەكانی  ئاوایی  دیكەی  ڕیشسپییەكی 

وەك چرای بێنەوت پرتەپرتیان دەكرد، زۆر بە كەمی دەدوا، 
بابەتێكی سەیروسەمەرە  ئەوە  كردبا،  قسەیەكیشی  ئەگەر 
ڕوویكردە  مەجلیسەوە،  فڕێدەدایە  سەرسوڕهێنەری  و 

حەیدەر: 
بەخاتری  بیكە  لێمان...  كەرگێ  كابرای  بە  »مەبە  	-

مەكەومەدینەی موبارەك بڕۆ دەرەوە...«

هەموان،  لێوی  سەر  كەوتە  بزە  مچە...   قسەكەی  بە 
كە  لەكاربەدەستەكان  یەكێك  بەدرەدینیشەوە،  م��ەلا  بە 
كاتە هیچ  ئەو  گێلبوو، هەتا  تازەدامەزراوی  فەرمانبەرێكی 
بۆ  دەب��رد  دەستی  قەڵەمەكەی  جارجار  نەكرد،  قسەیەكی 

دەمی، كەوچكێك دۆی خواردەوە و لە مچەی پرسی:
» كابرای كەرگێ كێیە خاڵە؟« 	-

هەموان بەچاو مچەیان تێگەیاند دەمی داخات و لەسەر 
كابرای كەرگێ هیچ نەڵێت، بەڵام بەقسەی نەكردن، وەڵامی 

كاربەدەستەكەی دایەوە:
»كابرایەكی خەڵكی لای خۆمانبوو« 	-

»كورد بوو؟« 	-
ك��وڕی كوردبوو،  ك��ورد  ئ��ەرەوەڵ�اڵ  قابیلە،  »ئ��ەی  	-
و  شێت  بڵێی  ن��ەك  عاقڵترە  هەموویشمان  لە  بەخوا 

شتیوایە«

»ئەی بۆچی وای پێئەڵێن؟« 	-
»وەختی خۆی هاوسێی ئێمە بوو، ئەو كەرباوكە،  	-
كەر نەما لە ئاواییا نەیگێ‌، شەو تا خوا ڕۆژی ئەكردەوە، 
تەویلە بەتەویلە و کۆڵان بەكۆڵان بەدوای كەرا ئەگەڕا، 
ئەبوو،  ماكەرەكانمان  سواری  زیاتر  نێرەكەرەكان  لە 

هەر شەوەی بەسەر كەرێكەوە ئەگیرا«
»جا كەر چۆن ئەگایرێ ئەیهاوار!« 	-

مەلا بەدرەدین ویستی قسەیەك بكات و كۆتایی بەو 
باسە بێنێت، بەڵام مچە چاوچەقەنە نەیهێشت، گوتی:

»چۆن ناگایرێ، بەرەوەڵڵا ئەگایرێ و ئەولاتریش،  	-
ناوی  و  دەوڵ��ەت��ی  مەئمووری  ت��ۆ...  مەسەلەن  ئێستا 
هەموو كەسێ ئەزانی، دە ئەگەر زیرەكی ناوی پیاوێكی 

لای خۆمانم پێبڵێ كەری نەگابێ!«
مەلا قسەكەی بە مچە بڕی:
»عەیبە حەیامان مەبە« 	-

مچە بە پرسیارێك بێدەنگی كرد:
حەیای چی مامۆستا، كوڕە بەخوا هەچی ئەتواری  	-
ناشیرینە لێمان ئەوەشێتەوە، ئێستا مەسەلەن جەنابت... 
بانە  لە شاری  فەقێیەتیا  لەكاتی  ئەتوانی سوێن بخۆی 

كەرت نەگاوە؟!«

»چۆن لەسەر شتیوا سوێند ئەخۆم، سوێند خواردن  	-

لەسەر ئەو مەسائیلە قەبیح و گڵاوانە گوناحێكی زۆر 

گەورەیە... ئەسەغفیروڵڵا خوایە«

هیچ  مچە  نەڵێی  دوای��ی  ئاخر  مامۆستا  »ئەیچۆن  	-

نازانێ«

قوڕوقەپی بە مەلا كرد و ڕوویكردەوە كاربەدەستەكە:

كە  ب��ەخ��وا  ڕۆڵ���ە،  چۆنەگایرێ  حاڵیبووی  ئێستا  	-

زەوقمان هەستا، بەسەر سۆنە و قەل و سەگ و پشیلە 

و نێرەكەر و گاجووت و كەڵەشێریشەوە ناڕۆین نەك 

مریشك« 

»بەڵێ حاڵیبووم« 	-
بەخوا  ناناسن...  خۆمان  لای  خەڵكی  تاكەی  ئێوە  	-
لەم ڕۆژانەیا تووشی كابرایەكی شارستان بووم ئەیوت 
»دوژمنایەتی بەینی دوو عەشرەت ئیسراحەتی لە شار 
لە خەویا  وتی »كابرایەك  قەوماوە،  وتم چی  بڕیوە« 
دیوە...  تر  كابرایەكی  لەگەڵ  بە ڕووتی  ژنەكەی خۆی 
پیاوەی  ئەو  هەتا  گ��ەڕاوە،  گ��ەڕاوە  شارەیا  بەو  كابرا 
دۆزیوەتەوە كە لە خەویا لەگەڵ ژنەكەی دیوێتی... وەڵڵا 

ناوسكی  و  سەری  هەڵەكوتێتە  نیوەشەو  سوكوباریك 
ڕائەیا«

»بەچی ڕایەیا« 	-
»بە خەنجەر!« 	-

شەو داهات... 
ئەم قسانە و چەندین قسەی تر و پاڕانەوەی جۆراوجۆر، 
لیژنەو  سەرۆكی  ئارامبوونەوەی  س��ەر  نەكردە  كاریان 
یاوەرانی، بەو شەوە نادراوایان بەجێهێشت و مەكتەبەكەی 
نادراوا لە سایەی ڕیشی حەیدەرەوە، بوو بە چیرۆكی بەر 

ئاگردانی شەوگارە پڕ مەینەتیەكانی نادراوا.

نارنج ... 
پێنج  و سۆڵ،  و سپی  ناسك  باڵابەرز،  گەورەكچێكی 
ساڵبوو خەونی بە باوەشی حەیدەرەوە دەبینی، چاوەكانی 
نەرم، زیتەڵە و  لە دەنكە ترێی سەوز دەچ��وون، شانومل 

دەم بە پێكەنین...
جارێك خوازبێنی كرابوو، بەڵام لەبەر حەیدەر شووی 
نەكردبوو، یارمەتی دایكی دەدا، بەیانیان زوو جێگەی بەرخ 
و مەڕەكانی خاوێن دەكردەوە، هەر وەختێ‌ بە تەنیا دەبوو، 
و  تەڕیدەكرد  دەك��رد،  خەریك  خاوەكەیەوە  قژە  بە  خۆی 
دەهێنایە  تاڵێكی  چەند  دەك����ردەوە،  خ��اوی  و  دایدەهێنا 
گوێچكەی،  س��ەر  دەیخستنەوە  دوات���ر  چ��اوەك��ان��ی،  س��ەر 
ناوبەناو لە سنگی خۆی دەڕوانی، دەترسا لەوەی فەڕق بە 
كادانەكە  لە  حەیدەر  چونكە  كرابێت،  مەمكی  گەورەبوونی 

زۆری گوشیبوون، تەماشای هیچ كوڕێكی نەدەكرد جگە لە 
یارەكەی، چەند جارێك هەوڵیدابوو ڕازیبكات ڕیشی كورت 

بكاتەوە، بەڵام هەوڵەكانی بێسوود بوون...

تاقانەكەی  كوڕە  هەوڵدا  زۆری  حەكیمەگێژ...  مینەی 
ڕازی بكات ڕیش بتاشێت، وەلێ نەیدەتوانی، بۆیە خوازبێنی 

نارنجی بە فرسەت زانی... 
ئێوارەی شەوی خوازبێنی خۆی گەیاندە لای خاڵەعیسا، 
یەكەم  بە  بكات  ح��ەی��دەر  لەسەر  ڕیشتاشین  داوایلێكرد 
مەرجی دەست ماچكردن، خاڵەعیسا زۆر بە زەحمەت بە 
داواكە ڕازیبوو، چونكە نەیدەویست دەست بخاتە ناو هیچ 

كارێكی تایبەت بە خەڵكەوە...

ئێوارەوە،  نانخواردنی  بەدەم  بەدرەدین،  مەلا  و  مینە 
قاوەنی ئەو ڕۆژەی حەیدەر و لە دەستچوونی قوتابخانەی 
نادراوایان لێدایەوە، سەر و دیشلەمەیان خواردەوە، بەرەو 
ماڵی خاڵەعیسا ڕێكەوتن، نارنج پێشتر بە باوكی گوتبوو كە 
حەیدەری قبووڵە، خاڵەعیساش نەك دڵی كچەكەی، بەڵكو 
ڕازیبوو،  پێكەنینەوە  بە  نەدەشكا،  بۆ  كەسێكی  هیچ  دڵی 
بەڵام پێش ئەوەی دواهەمین قسەبكات، ئەو قەولەی وەبیر 

هاتەوە كە سەر لە ئێوارە بە مینەی دابوو...

هەر چەندیش نەیدەویست زۆر لە حەیدەر بكات، بەڵام 
بتاشێت،  ڕیشی  كرد  حەیدەر  لە  داوای  مینە،  دڵی  لەبەر 

گوتی:
بكەی،  قسەم  بە  ئەگەر  هەیە،  داوام  یەك  »كوڕم  	-
ئەوە نارنج هی خۆتە و موبارەكتبێ‌، ئەگەر بە قسەشم 

نەكەی نارنجت نایەمێ‌«

پێكرابوو،  زۆری  ڕیشی  لەسەر  حەیدەر  ڕۆژە  ئ��ەو 
ڕووی��ك��ردە  دی��ارب��وو،  پێوە  هێشتا  ت��وڕەی��ی  و  بێتاقەتیی 

خاڵەعیسا:
»ئەمركە خاڵەگیان ئەمر« 	-

»هەستە بە ئەدەواتی ڕیش تاشینەكەی من ڕیشت  	-
بتاشە، ئینجا وەرە دەسم ماچكە«

مینە لە خۆشیان خەریكبوو باڵبگرێت، مووەكانی سمێڵی 
كە بە دووكەڵی جگەرە زەرد هەڵگەڕابوون بریسكانەوە، لە 
دڵی خۆیدا گوتی »ئۆخەی خوایە گیان شكوور نەجاتم بوو 

لە ڕیشی ئەم بەچكە بەرازەی كوڕم«

بەڵام... 
لە  وای  ڕیشی..  لە  وای  حەیدەر...  دڵی  گەیشتە  ژان 
دڵی... وای لە دڵداری و دابڕان... وای لە قەول و قەراری 

سەرەڕێ... 

نەیدەزانی چۆن خۆی لەو بەڵا گەورەیە دەرباز بكات، 
لە نەزەر حەیدەر جێبەجێ‌ كردنی ئەو مەرجە وەك ئەوە 
خۆی  شكۆی  مردنی  لەسەر  ئیمزا  خۆی  دەستی  بە  بوو 
بكات، لە یەك چركەدا هەموو ماچ و زەردەخەكانی نارنج 
یەك لەدوای یەك لەبەرچاوی بوون بە هەڵم، وای لە ڕیشی، 
وای لە نارنج... ئاخێك بۆ نارنج... داخێك بۆ ڕدێن... ئەو كە 
هەرگیز بۆ بڕیاردان لەسەر چارەنووسی ڕیشی پێویستی 
لارەمل  لارەمل  و  هەڵبڕی  سەری  نەبوو،  بیركردنەوە  بە 

ڕوویكردە خاڵەعیسا:
»ئەی باشە ئەگەر نەیتاشم!« 	-

»ئەگەر نەیتاشی نارنجت نایەمێ‌« 	-
»دەی بە سەری نارنج نایتاشم!« 	-

خاڵەعیسا... 
هەتابڵێی پیاوێكی نوورانی و جوانبوو، ڕێك وەك مەسیح 
بێدەنگیەكەی  خ��ان��ەدان،  و  ڕێ��زدار  دەك��رد،  هەڵسوكەوتی 
لە  بدات  نەبوو شان  كەس  كردبوو،  جوانی  تر  ئەوەندەی 

شانی، وەڵامی تووڕەبوونی بە پێكەنین دەدایەوە... 
بەو هەموو جوانیی و  نەیدەزانی چاو سووربكاتەوە، 
بێدەنگییەوە، خۆی لەناو غەڵبەغەڵب و هاتووهاواری نادراوا 
ڕاهێنابوو، ئەگەر هەستی كردبا دوو كەس لە یەكتر زویرن، 

نەیدەهێشت شەوی بە سەردابێت ئاشتی دەكردنەوە...

بۆ  دەوروب����ەر،  گوندەكانی  و  ن����ادراوا  دانیشتوانی 
دابەشكردنی  و  خوازبێنی  و  پرسە  و  سوڵح  مەجلیسی 
میرات دەیانبرد، هەندێك لە كچۆڵە چاوبازەكانی نادراوایش 

لەناو خۆیاندا بە عیساچاوجوان ناویان دەهێنا...  

باوكی حەیدەر...
تەنیا بیری لە تاشینی ڕدێنی كوڕەكەی دەكردەوە، چۆن 
و بە چ شێوەیەك بیتاشێت، بڕیاریدا ئەو كۆنە تفەنگەی كە 
ساڵەهایەك بوو لە باپیرانیەوە بە میراتیی بۆی مابووەوە، 
وەك بەرتیل بدات بە سامسام، هەتا بەرامبەر بەو تفەنگە، 

پاك پاك ڕیشی حەیدەری بۆ بتاشێت!

سامسام... 
دەبێت  كوڵێن(  )عاشق  كێوی  لە  باوكی  منداڵیی  بە 
سمێڵی  سامسام  ئەوەی  دوای  بەفرەوە،  هەرەسی  بەژێر 
گووگرە دەبێت و لە تاریكەشەوێكدا بە تەور دایكی و ئەو 
پیاوە نەناسە دەكوژێت، كە پێكەوە لەسەر جێگەی باوكی 
خەوتبوون، دەدات بە كێواندا و لە دەوڵەت قاچاغ دەبێت، 
بەشەرەفترین  و  ئازاترین  وەك  كەمدا  زۆر  ماوەیەكی  لە 

چەتەی چیاكان ناوبانگ دەردەكات... 
گەنجێك  چ��ەن��د  ل��ێ��رەول��ەوێ‌  س��اڵ��ێ��ك...  چ��ەن��د  دوای 
سەرانەی  و  ب��اج  تەنیا  سامسام  پ��ێ��وەدەك��ەن،  پەیوەندی 

ڕەشتاڵەیەكی  وەردەگ����رت،  دەرەب��ەگ��ەك��ان  و  ئ��اغ��ادێ‌  لە 
پ��ارەداران و بەرژەوەندی  گورجوگۆڵ و قۆز، بە غیرەت، 
خوازانی ناوچەكەش خۆراك و جلوبەرگ و فیشەكیان بۆ 
ڕەوانە دەكرد، زۆریش حەزی لە قسەی خۆش و نوكتە و 

پێكەنین دەكرد...

مینە بە خۆی و تفەنگەكەیەوە لە )چڕی بەردەزەرد(وە 
لە شوێنێكی  چەتەكان،  مەنزڵگەی  نزیك  گەیشتە  هەڵگەڕا، 

نادیارەوە دەنگدرا:
»نەجوڵێی كابرا كوژرای« 	-

»مینەحەكیمم، كوڕە نەمكوژی« 	-
نییە،  »خۆ كەر و گوێرەكەی دەسوقاچ شكاومان  	-

بۆ هاتووی؟«
»ئیشم بە سامسامە، مەمكوژە ڕۆڵە« 	-

»ئەوە چییە بە دەستەوە؟« 	-
»بڕنەوێكی ئەڵەمانییە، بۆ سامسامم هێناوە« 	-

گۆشتی  پاكدەكردنەوە،  ددانەكانی  نینۆك  بە  سامسام 
بەرخی خواردبوو، كە چاوی بە مینەی حەكیمەگێژ كەوت 

گوتی:
»كاكەمین ئەوە تۆی؟« 	-

»ئەرێوەڵڵا خۆمم، سەلاموعەلەیك« 	-
بۆ  ه��ات��ووە  پۆلیس  چ��ی��ب��ووە  »ع��ەل��ەی��ك��ەس��ەلام،  	-

نادراوا؟«
»نەوەڵڵا دیاریم بۆ هێناوی« 	-

»بڕنەوە؟« 	-
بە  ئێرانی،  شەریكەی  ن��ەك  »ئەڵەمانیەكەیەتی  	-
هیچ  نەبێ‌  بڕنەوە  ئەم  هەیە،  عەزیم  قورعانی  هەچی 
شتێ شكنابەم، هەر قابیل بە خۆتە، لە باوكمەوە بۆم 

بەجێماوە«
»ببێ‌ و نەبێ‌ ئیشێكت پێمە«  	-

كەمێك لە سامسام نزیكتر بووەوە بۆ ئەوەی چەتەكان 
گوێیان لە دەنگی نەبێت گوتی:

»ئەمەوێ‌ حەیدەری كوڕم بۆ عاقڵكەی!« 	-
»ئەی خۆت بۆ عاقڵی ناكەی؟« 	-

تاقەم  ئ��ەو  ه��ەر  دڵمنایە،  وەبیللا  وەڵ�اڵ  »دڵمنایە  	-
هەیە«

»جا بە چی عاقڵیكەم خۆ موعەلیم نیم« 	-
»عەقڵ هەر لای موعەلیمەكان نیە سامسام گیان« 	-

»ئێ‌ ئاخر چیبكەم؟« 	-
»ئەمشەو یەك دوانێ‌ بنێرە بۆ ماڵی ئێمە، حەیدەر  	-
ناوە و  ئەم  بۆ  بیهێنن  ئەخەوێ‌،  لە سەربان  تەنیا  بە 
قۆڵبەستیكەن، جوان جوان ڕیشەكەیم بۆ بتاشن، زۆر 

مەمنونتانەبم«

حەپەسا... سەری بردە دواوە، لێیپرسی:
»ڕیشی بتاشم؟!« 	-

خێرت  فریامانكەوە  بتاشە،  ڕیشی  بەڵی  »بەڵێ‌  	-
ئەگا«

بە پێكەنینەوە گوتی:
ڕیشی  تاشینی  ت��ۆو  ه��ەر  س��ەرچ��او،  ب��ە  »وەی  	-
حەیدەر، وەڵڵا كەللەسەریت بۆ دائەكوتم بە گابەردێكا 

و بە تەڵاشەبەرد موو بەمووی ڕیشی ئەقرتێنم«
»نە بە قوربانتبم نەكەی، ئیشی وا نەكەی، عەزێتی  	-

مەیە، بە تیغ بۆی بتاشە... بە تیغ«

شەوێكی مانگەشەوی فێنك... 
حەیدەر بەدەم بیركردنی نارنجەوە خەوی لێكەوتبوو، 
بۆئەوەی  پێچابوو  ڕوخساری  لە  پەتوەكەی  تووند  تووند 
میشوولە لەناو ڕیشیدا گەرا دانەنێ‌، ئەوەندەی بڵێی یەك و 
دوو، پیاوەكانی سامسام دەم و دەست و قاچیان شەتەكدا، 
پێبزانن  دایكیشی  و  باوكی  بێئەوەی   ، شانیاندا  بە  دای��ان 
خستیانە سەرپشتی هێسترێك، لە نزیك مەنزڵەكەی سامسام 
بەستیانەوە بە پیرەدارێكەوە، سامسام وەخەبەرهات، كوڕە 
دەموچاو  پێش  بینی،  بەستراوەیی  بە  مینەی  ڕیشنەكەی 
و  لەسەروكەللە  كەمێك  ڕۆیشت،  ب���ەرەوڕووی  ش��ۆردن 

ڕیشی ڕامــــا، هێواش پەنجەی شایەتومانی برد بۆ ڕیشی، 
كتوپڕ  ڕادەكێشێت،  ڕیشی  وایدەزانی  ترسا،  زۆر  حەیدەر 

وەك منداڵ قیژاندی:
»ڕایمەكێشـــــــــــــــە« 	-

سامسام لە ترسی گەستن خێرا پەنجەی هێنایە دواوە، گوتی:
ڕیشە  ئ��ەم  پیسوچەپەڵی،  و  ناشیرین  زۆر  »هەتیو  	-

گوواویە بۆ ناتاشی؟«
بە  دەستیكرد  مەترسیدایە،  لە  ڕیشی  زان��ی  كە  ح��ەی��دەر 

پاڕانەوە:
بەخاتری  بیكە  م��ەح��م��وو(  ش��ێ  )ش��ێ��خ��ەوڵاو  ت��وو   « 	-

تەبارەكوو تەعالا«
»ئاخر تۆ ئەو ڕیشەت بۆچییە؟« 	-

»توو خوا نەكەی« 	-
»باشە مەگری نایتاشم، مێشكم مەبە، بەس پێمبڵێ‌ بۆ  	-

نایتاشی؟«
بۆ  ڕیشم  ب��ەرك��ەوت��ووە،  نارنجی  پەنجەی  »چونكە  	-

نارنجیش نەتاشی«
»كامەیە نارنج؟« 	-

- »نارنجی خاڵەعیسای لای خۆمان، لەبەر ئەم ڕیشەم 
نەیانیامێ‌، لە دەسمچوو، كردم بە قوربانی ڕیش«

سامسام یەكەمجار بوو بەزەیی بێتەوە بە نێچیرەكانیدا، 
بە  و  لەگەڵی  گاڵتەكردن  كەوتە  ژی��رك��ردەوە،  ح��ەی��دەری 

پێكەنینەوە پێیگوت:

ئەڵمانیایی  بڕنەوێكی  باوكت  خۆ  حەیدەر  »باشە  	-
بۆهێنام، هەر لەبەرئەوەی ڕیشی تۆ بتاشم، ئەی ئەگەر 

نەیتاشم تۆ چیم بۆئەهێنی؟«

حەیدەر لە خۆشیان ڕوومەتی سامسامی ماچكرد، بە 
دەنگی بەرز گوتی:

هێنا،  بڕنەوەكەی  ئ��ەو  م��ادەم  ب��ەڵام  نیە،  »هیچم  	-
شەرتبێ‌ منیش شوێنی دەمانچەكەی بڵێم«

»دەمانچەیشی هەیە... ئەمانەی لە كوێبوو؟« 	-
» ن���ازان���م ل��ە ك��وێ��ی��ب��وو، ب���ەڵام ئ���ەزان���م ل��ەك��وێ‌  	-

شاردوێتیەوە«
»لەكوێ‌؟« 	-

و  دەریەهێنێ‌  جارجار  خێزەرەكانا)))،  لەناو  »وا  	-
لوولەكەی پاكەكاتەوە، ئینجا ئەیخاتەوە شوێنی خۆی«
ئەمشەو  ب��ۆخ��ۆم،  دان���ێ‌  ئ��ەوەی��ان  ب��اش��ە  »زۆر  	-
دەمانچەكەی باوكت ئەكەم بە ژێر پشتێنەكەما، نایشهێڵم 
باوكت بەقنی خۆی بزانێ‌، دەمانچە هی منە نەك مینەی 
ل��ەم��ەودوا  كەسیش  ه��ەر  ب����ڕۆرەوە،  ت��ۆ  حەكیمەگێژ، 
هەقت  و  بڵێ  من  بە  وەرە  گ��رت،  ڕیشت  بە  بیانووی 

نەبێ‌«

8- خێزەرە: بەو دارە كورتانە دەگوترێت كە لە نێوان دواهەمین چینی دیوار و 
دارەڕای بانی خانووەكانی لادێ دادەنرێت لە دیوی ناوەوە و دەرەوە.  

وەش��ت��ی)))  ب��ای  دەب��ی��ن��را،  ڕا  دوور  ل��ە  زەوی  هەڵمی 
چۆڵنەدەكرد،  ئ��ێ��واران��ی  شنەشنی  ب��اوەش��ی  ب��ەرەب��ەی��ان، 
هەراسان  كانیاوەكانی  جۆگەكان  مەیارانی  و  ه��ەی��اران 
بۆ  ڕاودەن��ا  هاروهاجیان  پەڵەهەوری  بایەكان  ك��ردب��وو... 
ئەوەی شینایی ڕوخساری ئاسمان وەك خۆی دەركەوێت...
س��وورەوە  لەچكی  و  جامانە  بە  بەرزاییەكان  و  شاخ 
بوولبوولان  گلەیی  چەهچەهەی  دەڕوان��ی...  نادراوایان  لە 
دەنگی  دۆڵ��ەك��ان��دا  لە  موسافیر  چۆلەكەی  ج��ری��وەی  و... 
دەدایەوە، هاژەی چەمەكان تێكەڵ بە لایلایەی ئەو ماسییە 
گرینۆكانە دەبوون، كە تازە بەتازە لە ڕەفەز)1)) و بن بەردە 
قەوزە گرتووەكان چاویان هەڵێنابوو، قرژاڵ و بۆقی ساوا 
ماڵان كەڕووی  دڕاوی  بەڕەی  ژێر  تەنكاوەوە...  دەچوونە 
شوێنێک  قوڕیندا  ژوورێكی  هەر  گۆشەی  لە  هەڵهێنابوو، 

9- بای وەشت: بایەكی شێدارە لە پێش باران باریندا هەڵدەكات.
كە  ڕووب��ارەك��ان��ە،  و  چ��ەم  قوڵایی  كەلەبەرانەی  و  ك��ون  ئ��ەو  ڕەف���ەز:   -10

ماسییەكان گەرای تێدا دادەنێن.

سەرقاڵی  هەتاو  ه��ەب��وون،  جاڵجاڵۆكە  شوێنی  دوو  ی��ان 
بە  ن���ادراوا  كچۆڵەكانی  ب��وو،  سەرماوسۆڵە  پێچانەوەی 
شەڕواڵی كوڕانەوە، بە مقۆمقۆ و چرپەچرپ و جارجارەش 

قاقای پێكەنینەوە گێلاخەیان)1)) هەڵدەكەند...

میرزا تەیفوور... 
هەر وەختێ‌ لە شار دەگەڕایەوە، شتگەلێكی زۆر نامۆی 
لەگەڵ خۆیدا دەهێنایەوە، عەسرە ڕۆژێكی درەنگ، هەندێك لە 
ڕیشسپی و كوڕوكاڵی نادراوا لە پشتەبانی مزگەوت، بەدەم 
چاوەڕوانی میرزاوە گوێیان بۆ مەلا بەدرەدین شلكردبوو، 
بانگی شێوان دەدات...  داخۆ كەنگێ‌ بە دەنگە ناسازەكەی 
بەشێكیان لەوە دەترسان بەر لەوەی بگاتە ئاوایی، پیاوەكانی 
سامسام ڕێگەی پێبگرن و هەرچی هێناوە لێی بستێنن، پێش 
بانگی شێوان، میرزا لە شیوی مالۆسەكانەوە)1)) دەركەوت، 
لەگەڵ  سەبیلەكەی  دووكەڵی  كردبوو،  شان  لە  بنۆڵەیەكی 
هەموو نەفەسێكدا پشت جامانەكەی دەكەوت، چەند منداڵێك 
بە ڕاكردن بەرەو ڕووی ڕۆیشتن بۆ ئەوەی نوقڵی ترش و 
شیرینی لێوەرگرن، تەنانەت ژنەكانیش تامەزرۆی گەیشتنی 

بوون...

خ��واردن  بۆ  دەڕوێ���ت  بەهار  وەرزی  س��ەرەت��ای  رووەكێكە  گێلاخە:   -11
بەكاردێت.

12- مالۆس: مێینەی بەراز.

میرزا... تاقە پیاوی خوێندەواربوو لە دوای مەلا، وەختی 
خۆی لە سلێمانی فێری خوێندن و خوێندنەوە كرابوو، دوای 
داخی  لە  ئەمیش  هێنابووەوە،  ژنی  باوكی  دایكی،  مردنی 
ژنی دووەمی باوكی، سەری خۆی هەڵدەگرێ‌ و لە گوندی 

نادراوا دەگیرسێتەوە...
خەڵكی نادراوا لە خۆیانی دەگرن و بەخێوی دەكەن، 
پاشان بەهۆی زرنگیی خۆیەوە لە هەجیجیەكانی)1)) ناوچەی 
هەورامانەوە فێری وردەواڵەفرۆشیی دەبێت، دێهاتەودێهات 
دەست  لە  دەنێت،  پێكەوە  باش  پارەوپولێكی  و  دەگەڕێت 

كشتوكاڵ و قوڕ بەسەریەكانی لادێ‌ رزگاری دەبێت... 

درك بە زۆرێك لە كارەكانی لادێ دەكات كە ئەوانی 
دیكە دركی پێناكەن، بە چەشنێك خۆی خۆشەویست دەكات 
كە خەڵكی نادراوا نەهێڵن لێیان دوور بكەوێتەوە... نیشانە 

شكێنێكی بێهاوتایش بوو...
دروستكردوون،  بۆ  خۆڕایی  بە  پەنجەرەی  و  دەرگ��ا 
دارەڕا  ب��ۆ  خانووەكانی  عاقڵانە  هەڵچنیون،  ب��ۆ  دی���واری 
كردوون، مقەڵی و مقاش و تەڵەی مشك و زۆپای داری بۆ 
سازكردوون، كلكی تەور و پاچ و خاكەنازی تاشیوە، كەر و 

هێستریشی بۆ خەڵكەكە ناڵكردووە...

ناوچەی  لە  كە  دەگوترا،  هەورامیانە  فرۆشە  وردەواڵ��ە  بەو  هەجیجی:   -13
هەجیجەوە هاتوون، دێهاتەودێهات گەڕاون بۆ فرۆشتنی پێداویستی سادەی 
وەك ئاوێنەی گیرفان و كل و بنێشت و نوقڵ و دەرزی و دەزوو تا دوایی....

پرد  هەڵبەستنی  ب��ۆ  ك����ردووە  شوێنانە  ب��ەو  درك���ی 
بردوویانە  خ��ۆی��ان  ل��ەگ��ەڵ  ل��ەم�الولاش��ەوە  گ��ون��ج��اوب��وون، 
بسوتێنێت  بەرد  ك��وورەدا  لە  زانیویەتی  پردهەڵبەستن،  بۆ 
بووە  باشیش  چەخماخسازێكی)1))  ق��س��ڵ)1))،  بە  بیكات  و 
ب��ۆ س���اچ���م���ەزەن���ی)1)) ڕاوچ��ی��ەك��ان و ت��ف��ەن��گ��ە ژەن��گ��اوی��ە 

لەكاركەوتووەكانی سامسام...

لە  ب��وو،  ن���ادراوا  ماقوڵێكی  پیاو  كە  ك���ەرەم...  حاجی 
قەدیم،  قورعانی  بە  »قەسەم  گوتبووی  مەجلیسدا  زۆر 
پیاغەمەر و خەجیجەی  تێچووە، ئەگەر ئەو  بەو قەبرەی 
میرزا تەیفورە ئەدەواتی بخرێتە بەردەس، ئەتوانێ‌ سكەیش 
لێبات)1)) و، لەجیاتی ڕەسمی مەلیكەچكۆل)1)) ڕەسمی )شێخ 

عیسێ و شێخ موسێ(ی)1)) لەسەر هەڵكۆڵێ«

دەكرد،  دەستییان  تەماشای  هەموو  گەیشت...  میرزا 
داخۆ كەنگێ‌ بنۆڵەكە دەكاتەوە، ئارامیان نەگرت، بەر لەوەی 

خۆی بیكاتەوە لێیان پرسی:
14- قسڵ: لە كۆندا جۆرە بەردێك لە كوورەدا توێنراوەتەوە، هەتا بووە بە 

مادەیەك كە لەبری كۆنكرێت بەكارهێنراوە بۆ پایەی ژێر پردەكان.
15- چەخماخساز: بەو كەسانە دەگوترێ كە تفەنگ یان چەكی لەكار كەوتوو 

چاك دەكەنەوە.
16- ساچمەزەن: جۆرێكە لە چەكی كورت مەودا كە بۆ ڕاوكردن بەكاردێت.

17- سكە لێدان: مەبەست دروستكردنی پارەیە.
18- مەلیكەچكۆل: مەبەست لە مەلیك فەیسەڵە كە هەر بە منداڵی لە سەدەی 

ڕابردوودا بەریتانیا كردی بە پاشای عێراق.
19- شێخ عیسێ و شێخ موسێ: بیستراوە كە گوایە دوو پیاوچاك بوون، لە 

ناوچەی بەرزنجە نێژراون.

»ئەمجارەیان چیت هێناوە لە شار؟« 	-
»دوو شتم هێناوە، یەكێكیان بە قوڕمیش ئیشەكا،  	-
ئەوی تریان بە پیل، با بڕۆین بۆ سەربانی مزگەوت... 

یەڵڵا سەركەون«

پیلیان  ن��اوی  نە  چییە،  قوڕمیش  دەیانزانی  نە  ئ��ەوان 
بیستبوو، مەلا میحرابەكەی بەجێهێشت و ڕایكردە سەربان، 
لە بیری نوێژی جەماعەتدا نەما، بەر لە كردنەوەی  كەس 
بنۆڵەكە حەیدەر گەیشتە ئەوێ‌، میرزا وەك هەمیشە لەڕێی 
قسەبكات  بێئەوەی  نێوانیانەوە  تایبەتەكەی  زەردەخ��ەن��ە 
هەر  »ئافەرین  بڵێت  ئ��ەوەی  وەك  ح��ەی��دەر،  ڕووی��ك��ردە 
بچووكەكانی  چاوە  هەمیشە  وەك  حەیدەریش  مەیتاشە!« 
»ئەو  بڵێت  وەڵام��دا  لە  ئ��ەوەی  و سەریبادا وەك  نووقاند 

ئاسمانە لەسەر زەوی ڕاكشێ، نایتاشم«

لەسەر باگردێنی)2)) بانی مزگەوت بنۆڵەكەی دانا، چوار 
دەوری بە خەڵك گیرا، هەموو لە دەستی ورد دەبوونەوە، 
سەیریان  لەوێوە  هەیوان  بەر  هاتبوونە  ژنانیش  و  كچان 

20-  باگردێن: بۆ كوتانەوەی بانی خانووە قوڕینەكانی لادێ‌ بەكار هێنراوە، 
بۆئەوەی بانەكان دڵۆپە نەكەن، لە داری ئەستوور دروستكراوە، كەسێك بە 

دوای خۆیدا ڕایكێشاوە لەمسەر بۆ ئەوسەری بانەكە.

دەرهێنا،  ژاپ��ۆن��ی  سلڤەری  ڕادی��ۆی��ەك��ی  س��ەرەت��ا  دەك���رد، 
خەڵكەكە زیاتر كەوتنە ملەقوتە و دەست خستنە سەرشانی 

یەكتر، كتوپڕ یەكێكیان گوتی:
»ئەو سنووقە چییە، خۆ ئەوە سنووقە« 	-

یەكێكی تر:
»قابیلە سنووقمان نەدیبێ‌« 	-

»ئادەی ئادەی« 	-
یەكێكی تر:

دەهۆڵبێ‌  لەوانەیە  چ��ی...  سنووقی  بابە  »ك��وڕە  	-
پەلەپەل مەكەن«

یەكێكی تر:
- »ناشێ‌ میرزا كۆنە دەهۆڵكوت بووبێ‌، نەنكەڕۆ«

یەكێكی تر:
بۆ  بچی  وەرە  ت��ووخ��وا  م��ەب��ە،  شێت  وەرە  »دە  	-

سلێمانی و سنووق بێنی«
یەكێكی تر:

- »خۆ ئەمە ئەڵێی كەروجاشە، سنووقی چی و قسەی 
هەلەقومەلەقی چی«

میرزا بە باشی گوێی لە قسەكانیان بوو، بەڵام خۆی 
گێلكرد، سەری هەڵبڕی و ڕووی تێكردن:

»سنووق نییە، بابە ئەمە ڕادوێیە، ڕادوێ‌« 	-
دەنگێك لە ناویاندا:

-	 »هادوێ چیە بیكە بە خاتری قورعان« 
یەكێكی تر:

- » هادوێ نا، سێ تۆپەڵ قوڕ بەوسەرەت، وا بزانم 
وتی ڕاودێ«

- »ئێ‌ باشە ئاخر چیە چی... نابێ بزانین؟«

میرزا وەڵامی دانەوە:
- »ئەمە گۆرانی ئەڵێ‌ گۆرانی«

یەكێكی تر:
زەمانت  ئاخر  بنیایەمی  ناشێ‌  گۆرانیەڵێ‌،  »چ��ۆن   -

هێنابێ‌ بۆ نادراوا!«

دەستیانكرد بە پێكەنین و سەر لەقاندن، میرزا پیلەكانی 
كەمێك  دادای����ەوە، س��ەرەت��ا  ڕادی��ۆك��ەی  دوگ��م��ەی  تێكرد، 
میلی  سوڕاندنی  بە  پاشان  كرد،  فیكوهوڕی  و  خشەخش 

ڕادیۆكە... 
لە ناكاو خەڵكەكە گوێیان لە دەنگی ژنێك بوو، بە زمانی 
بەغدا...  لە  كوردیە  ڕادی��ۆی  دەنگی  »ئێرە  گوتی  ك��وردی 
مەقامێكی  چەند  لەگەڵ  ف��ەرم��وون  موحتەرەم  گوێگرانی 

ئەڵوەن لەلایەن )خوداداد عەلی(ەوە«

وەختێ‌ گوێیان لەو پەیامە بوو، هەر هەموویان شڵەژان، 
بە  ئەمانیش  و  دەچ��ڕی  ئەڵوەنی  مەقامی  عەلی  خ��وداداد 
و  غەڵبەغەڵب  كەوتنەوە  دیسان  حەپەسابوون،  دیارییەوە 

نووزەنووز، دیسان هەر یەك لە ئاوازێك:

»خوایە تەوبە... سوبحانەڵڵا، قول عەعوز و بیڕەبیل  	-

قەلەق«

»وا بزانم ئەم خوداداد عەلیەش پیاغەممەر بووە...  	-

تخوا وانییە؟«

»نە بابە پیاغەممەری چی!« 	-

»ئەی ئەوە نیە وتی خوداداد« 	-

بێتوو  سنووقە  ئ��ەم  )ت����ەڕات����ەوەن(ە)2))  ب��ەو  س��ا  	-

جنۆكەی تێچووە«

میرزا  لایبە  موعجیزەیە...  ئەمە  مەكە...  »فڵتەفڵت  	-

با دنیا ژێرەوژوور نەبێ،‌ بیكە بە خاتری مەرقەیی )پیری 

شەوكێڵ()2))«
»نەبابە نــا، نیشانەی قیامەت و یەومەل حەشرە« 	-
»ئەی خوایە هاوار تۆبە... یەك تۆبە و هەزار گوناح« 	-

21-  تەڕاتەوەن: گوندێكە لە نزیك شاری پێنجوێن، گۆڕی پیاو چاكێكی لێیە.
22- پیری شەوكێڵ: پیاو چاكێكە، گوایە وەختی خۆی شەوانە لە گۆڕەكەی 
خاوەنی  كە  كێڵاوە  جووتیارانە  ئەو  بۆ  زەوی  دەست  بە  و  دەرێ‌  هاتوەتە 
گاجووت نەبوون، گۆڕێكی درێژ و نائاساییە لەنزیك شارۆچكەی قەڵاچوالان!

ه��ەزار  و  گوناح  ی��ەك  بڵێ  گووبخۆ...  دە  »ك��وڕە  	-
تۆبە... بێئیمان«

بە دەنگی خوداداد عەلی، هەندێكیان وەك ئەوەی حاڵیان 
لێهاتبێ‌ كەوتنە سەربادان، زەردەخەنەیان بۆ یەكتری دەكرد، 
نەبینیبوو  رادی��ۆی  ساتەش  ئەو  هەتا  كە  ب��ەدرەدی��ن  مەلا 

سنگی هێنایە پێشەوە، بە فیزێكی مەلایانەوە گوتی:
»حەموو شتێ‌ لە قورئانا باسكراوە، ئەمە ئازایەتی  	-
پێشووتر  ڕەبولعالەمینە،  لوتفی  هەمووی  نیە،  بەشەر 
بیستوومە شتێك دروسكراوە وەك ئینسان گۆرانی و 
شتەڵێ‌، هەر عەمدەن باسم نەئەكرد، لایبە میرزا ئەمە 
سەنعەتی  بە  خۆمان  وەقتی  نابێ‌  كەبیرەیە  گوناحی 

جولەكەوە بفەوتێنین«
بە  گوێیان  ئ��ەوان،  لای  بوو  غەریب  ئەوەندە  دەنگەكە 
قسەكانی مەلا نەدا، بەدەم گوێگرتن لە گۆرانیەكەوە كەوتنەوە 

قسەكردن، یەكێك گوتی:
لە  یەكێكە  ئەمە  پیاغەمەر  ه��ەزار  چلوچوار  »ب��ە  	-

سیحرەكانی فیرعەون«
یەكێكی تر:

»چ��ل��وچ��وار ه���ەزار ن��ەب��وون خ��وان��ەن��اس، س��ەد و  	-
بیستوچوار هەزارن«

یەكێكی تر:

»خوای عاسمان و عەرز و ئاو فریامانكەوە« 	-

كەمێك  میلەكەی  م��ی��رزا  ب���وو،  ت���ەواو  گ��ۆران��ی��ی��ەك��ە 

خۆی،  شوێنی  هێنایەوە  پاشان  س��ووڕان��د،  چەپدا  ب��ەلای 

»گوێكرە  گوتی  خ��وێ��ن��دەوە  زانستی  هەواڵێكی  پیاوێك 

چوونە  لە  بیر  جووەكان  ساڵێكە  چەند  خۆشەویستەكان، 

گالیسكەیەك  ئ��ەوەی  بۆ  تێئەفكرن  دەك��ەن��ەوە،  سەرمانگ 

دروست بكەن و بەرەو ئاسمان هەڵفڕن...

لەگەڵ تەواو بوونی ئەم هەواڵە هەر هەموو كێشایان 

بە سەری خۆیاندا، بەدەم ئەعوزوبیللا، برا ڕڕۆ، باوكە ڕڕۆ، 

ئاخرزەمانەوە  ئاخرزەمان  و  سوبحانەڵڵا  ئەستەغفیرەڵڵا، 

ڕایانكردە خوارەوە، چەند پیرێك وەك منداڵ بازیاندا..

هەمبیل  شێخ  و  بەدرەدین  مەلا  بەرنەدەكەوت،  پەیژە 

لە پێش هەمووانەوە بازیاندایە خوارەوە، مەلا قاچی چەپی 

لەجێچوو، بەدەم یائەڵڵا یائەڵڵاوە پچڕپچڕ گوتی »جولەكە 

گەیشتە نادراوا« 

شێخ هەمبیلیش بێهۆش كەوتبوو، تەنیا حەیدەر مایەوە، 

میرزا بە پێكەنینەوە دەیكێشا بە ڕانی ڕاستی خۆیدا:

»حەیدەر... ئەی تۆ بۆچی بازت نەیا؟« 	-
نیە  لێدوور  بستێكی  وەڵ�اڵ  ب��ازب��ەم...  بۆچی  »جا  	-
ئەو گاورانە بگەنە سەر خۆریش... هیچ سەیر نییە بە 
ئێمە عەقڵیان چەپ و چیڕ  لام��ەوە... خۆ ئەوان وەك 
مانگەشەو  لەسەر  ئ��ەوان  تر  ساڵی  دوو  دوای  نییە... 
جووت و زەرعات و درەوی خۆیان ئەكەن و ئێمەیش 

با بۆ خۆمان لەم كاولبووە داڕزێین«. 
میرزا قسەكەی حەیدەری پێخۆش بوو، لەو باوەڕەدا 

نەبوو بەرگەی ئەو هەواڵە بگرێت، بۆیە لێی پرسی:
»یەعنی تۆ عاقیەت بەوە هەیە؟« 	-

بتوانێ‌ شتێ دروسكا ئەو  بنیایەم  نیمە،  »ئەی بۆ  	-
بۆ  ئیتر  ن��ادراوا،  بۆ  بنێرێ‌  دنیاوە  لەوپەڕی  گۆرانییە 

ناتوانێ‌ بچێتە عاسمان«
دوای كەمێك بێدەنگی لە میرزای پرسی:

-	 »باشە تۆ بڵێی بیانەوێ‌ شوێنی خوا كەشفكەن؟«
»نە كوڕم، بۆچی لێمبووی بە هۆمەرە چاوشڵەقاو،  	-

كەس نازانێ‌ خوا لە كوێیە«
»هۆمەرە چاوشڵەقاو كێیە؟« 	-

»ڕەفیقی مناڵیم بوو، تۆ نایناسی« 	-
»ئ���ەی ب��اش��ە ك��ێ‌ ق��اچ��ی م��ەلا ب��ەدرەدی��ن��م��ان بۆ  	-

بگرێتەوە، ساوەڵڵا وا بزانم نادراوا بێمەلا كەوت«

شكاویی  بزانێ‌  هەیە  كێمان  ب��ەولاوە  باوكت  »لە  	-
دەسوقاچ، بگرێتەوە«

و  گوێرەكە  و  بزن  و  مەڕ  قاچی  باوكم  خۆ  »ئێ  	-
مانگا و كەرو ئەو شتانە ئەگرێتەوە، كوا لە هی بەشەر 

ئەزانێ‌«
هەیە  ح��ەی��وان  و  بەشەر  فەرقی  ك��وا  جا  »ك��وڕە  	-

ڕۆڵە«
»ئاخر ئەو مەلایە، چۆن فەڕقی نییە؟« 	-

بەشی دوو:
كەری ڕاوەستاو... چاوەڕێی هۆۆش دەكات!

خەڵكی نادراوا ئاشنا بە ڕادیۆ بوون، ئێواران لە كۆڵان 
لە گۆرانی  گوێیان  كۆدەبوونەوە،  میرزا  ماڵی  و سەربانی 
دەگرت، كوڕی هەرزەكاری وایان تێدابوو، هێندە تامەزرۆی 
دەنگی بێژەری ژن، یان ژنە گۆرانیبێژ بوو، بەدەم گوێگرتن 
و  دەگ��رت  بێژەرێكی  دەستی  هەناسەیانەوە،  و  دەن��گ  لە 
دەیهێنایە ناو خەیاڵە ڕووتەكانی خۆی، بە ئیشتیهای خەیاڵ 
دەستبازی لەگەڵ دەكرد و بە چەند چركەیەك خۆی ڕەحەت 

دەكرد... 
میرزاش دەنگی ڕادیۆكەی زیاد دەكرد بۆیان، ناوبانگی 
سامسامیش  تەنانەت  ب�اڵوب��ووەوە،  ناوچەكەدا  بە  ڕادی��ۆ 

داوای لە میرزا كرد بچێ‌ بۆ شار و دانەیەكی بۆ بكڕێت...

ناوبانگ دەربكات،  وایلێهات  بە هۆی میرزاوە  نادراوا 
سەعاتیان  ج��ار  یەكەمین  بۆ  ئەویشەوە  سایەی  لە  ه��ەر 
بینی، گەیشتە ئەوەی لە گوندەكانی مێشوولان و عەلیاواوە 
ئێواران بێن بۆ گوێگرتن لە ڕادیۆ، ناوبەناویش كابرایەك لە 
)چەمی چەقان(ەوە دەگەیشتە )ملەی كانی لۆچكێ( لەوێوە 
ه��اواری  و  گوێچكەكانی  سەر  دەخستە  دەستی  ه��ەردوو 

دەكرد:
ڕۆژوو  بۆ  م��اوە  زۆری  ه���ۆۆو،.  میرزا  »ه��ۆم��ام  	-

شكاندن؟«

شەوێك لەو شەوانە... حەیدەر لەماڵی میرزا دانیشتبوو، 
دواوە حكوومەت  ب��ە  »ل��ەم��ڕۆ  گوتی  ڕادی��ۆك��ە  ن��اك��او  ل��ە 
خەڵكی دێهاتەكانیش دەگرێ‌ بە عەسكەر، جیاوازی لەنێوان 
خەڵكی جنوب و خەڵكی شیمال نەما، شارنشین و دێنشین 

عەسكەری شمولیان دەكات«
حەیدەر خێرا لە میرزای پرسی:

»عەسكەر چییە؟« 	-
»ئەو پیاوانەن كە دەوڵەت شەڕیان پێئەكا« 	-

»لەگەڵ كێ‌؟« 	-
»لەگەڵ دوژمن« 	-

»یەعنی عەسكەر لەگەڵ پۆلیس فەڕقی هەیە؟« 	-
»بەڵێ« 	-

»منیش ئەبێ‌ ببم بە عەسكەر؟« 	-
»نا كوڕم، ماشەڵڵا تۆ گەورەی، ئەوە نیە ڕیش و  	-
سمێڵ دایپۆشیوی، تۆیان ناوێ‌ ڕۆڵە، تۆ مەسڵەحەتت 

لەوەیایە ژن بێنی، وەختی ژن هێنانتە«
»من لە دوای نارنج كەسم ناوێ‌« 	-

»كوڕە نارنج و مارنجی چی، تازە ماڵیان چوو بۆ  	-
شار«

»دە توو سەری خۆت مام میرزا ئەگەر ئەمجارە  	-
چووی بۆ سلێمانی بمبە، با یەكجار سلێمانی ببینم، دڵم 

پێی ئەكرێتەوە«

دوای ڕەزامەندی میرزا لەسەر ئەوەی لەگەڵ خۆی بیبات 
بۆ سلێمانی، حەیدەر گەڕایەوە بۆ ماڵەوە، باوكی خەریكی 
شەو نوێژ بوو، دایكیشی كەوتبووە سەرچۆك، دەستەكانی 
ڕووەو یەكێك لە بنمیچەكانی ژوورەكە بڵندكردبوو، تووند 
چاوەكانی نوقاندبوو، ڕێك وەك ئەوەی لە دۆزەخدا بێت و 
لە لێواری ئەو ئاگرە ڕاوەستابێت كە بۆی خۆشكراوە، زۆر 

بە داماوی دەپاڕایەوە...
لێبكات،  پرسیارێكی  دەیویست  ح��ەی��دەر  ب��وو  لەمێژ 
چاوەڕێی كرد تا تێرتێر پاڕایەوە، پاشان چووە نزیك دایكی 

و گوتی:
»دایەگیان ئەڵێم« 	-

»چی ئەلێی ڕۆڵە؟« 	-
»باشە تۆ بۆ ئەونە لە خوا ئەترسی؟!« 	-
»ئەیەڕۆ خوایە تۆبە ئەوە وتت چی؟« 	-

منبێ  عەقڵی  بە  ئەترسی،  خوا  لە  ئەونە  بۆ  »وتم  	-
خوا ئەونەش خراپ نییە دڵیبێ بەسەزمانێكی وەكو تۆ 
ئازاربا، ئەوەتە تۆی داماو لە نوێژیش حاڵی نابی كەچی 
هەر نوێژ ئەكەی، ئیتر بۆ ئەترسی و دایمە ئەڵێی خوایە 
لە گوناحم خۆشبە، من عەبدێكی زەلیل و گوناحبار و 

ئەو شتانەم«
»نە بەخوا ڕۆڵە هیچ لەخۆما شك نابەم، لەوەتەی  	-
دوو گوێم ڕواوە نوێژ و ڕۆژووم نەچووە، هەر وا فێر 

بووم، ئەی تۆ لە خوا ناترسی كوڕم؟«
»نەوەڵڵا، چیمكردووە تا لێی بترسم«  	-

»بەسیەتی ئەیهاوار، با خوا غەزەبمان لێنەگرێ، با  	-
غەوری غەزەب نەبین، خوا هەر خوایە و لە خوایەتی 
خۆیشی ناكەوێ‌، ئیمەیش هەرەبێ‌ لێی وەپاڕێین و لێی 

بترسین، دەی بڕۆ بخەوە درەنگە«

    لەم قسانەدا بوون، لە دەرگا تەنەكەكەی حەوشە 
درا، حەیدەر كردیەوە، كوڕە گەورەكەی كەریم دۆبۆگەن 
میوانیان  درەنگە  شەوە  بەو  بوو  پێیناخۆش  ئەمین  بوو، 

هات، بە گرژی وەڵامی سڵاوەكەی دایەوە:
»بۆچی هاتووی ڕۆڵە چی قەماوە بەم شەوە؟« 	-

»باوكم عەرزی سەلامی بوو« 	-
»ئێ‌ دەی ئەزانم، چیتەوێ‌؟« 	-

بەشەرمەوە گوتی:
»وەڵڵا بڵێم چی« 	-

»شەرم مەكە... بۆ دەمت بۆبە تەڵەی تەقیو« 	-
»سوبحەینێ‌ ئەچم بۆ مێشوولان و ئیتر« 	-
»ئیتر جلی شاییت نیە لەبەریكەی وایە؟« 	-

»ئەوە چۆن زانیت كاكەمین... ئەرەوەڵڵا ئەچم بۆ  	-
سەر شایی و ئیتر«

»ئیتر جلەكانی منت ئەوێ‌ وایە؟« 	-
وەعدبێ‌  كاكەمین،  زانیت  چۆن  ئەوە  »ئەرەوەڵڵا،  	-
هەڵناپەڕم،  ناكەم،  تۆزاوی  یەمەوە،  تا  نەخۆم  جگەرە 
باوكم  قاتەكەی  ئەیهێنمەوە،  خۆی  وەكو  نایشیدڕێنم، 
نۆ پینەی پێوەیە، بیستوومە ئەوەی تۆ چواری پێوەیە، 

لەبەر ئەوە هاتم بۆ ئێرە« 
مینە ڕوویكردە ڕەحمە:

كۆڵمان  لە  ب��ڕوا  با  ب��ەرێ  قاتەكەی  هەستە  »ئ��ا  	-
وەبێ«

هێشتا كوڕە نەگەشتبووە ئەوسەری كۆڵان، پورەبەیخان 
ئەمین  ژووردا،  بە  خۆیكرد  شەلەوە  بزنێكی  و  خۆی  بە 
ئەوەندەی تر ڕووی گرژبوو، دەستی بۆ بزنەكە درێژكرد:

»قاچی شكاوە؟« 	-
»نازانم... ئەلعان لە سەربانی گەوڕەكە كەوتەخوار،  	-
هەتا بەر كانی ژنان بە تەپاوتل ڕۆی، فەقیرە پێناگرێ«

دۆزینەوەی  و  دەستلێدان  بەدەم  حەكیمەگێژ...  مینەی 
شوێنی شكستی بزنەكەوە، وەك ئەوەی خۆی كێری نەبێت، 
لەبەرخۆیەوە جنێوێكی سەیروسەمەرەی دا... گوتی »وەی 
لە گۆڕی باوكی ئەو كەسەیش بەم فێری ئەم كەسابەتەی 
كردم، لەو قەبرەی بەم هەزار و نۆ هەزار جار بە كێری 

كەر... دە بڕۆ دەی!«

ن��ادراوا  خەڵكی  هاتبوو،  كۆتایی  جۆ  و  گەنم  درەوی 
خەریكی دەسكەنەی نۆك و نیسك و ماش بوون، كاڵەكە 
ڕووشە لە بێستانەكاندا دەبینران، لێرەولەوێ‌ شەمامەیەك 
دەدرەوشانەوە،  بێستانەكاندا  لە  ئەستێرە  وەك  دوان  یان 
ڕێوییەكان شەوانە خۆیان لە بەرسیلە تێردەكرد، لە شیوی 
)پانەباخ(،  دەگەیشتە  سازگار  ئاوێكی  پوچەڵ(ەوە  )گوێزە 
كانی  )ملەی  سوورەكەی  ت��ووە  ب��وو،  چنار  بڕینی  كەشی 
ئەوبەر  تەماتەكانی  ماكاوی)2))  بووبوو،  شیرین  كوزەڵە( 

چەم سوور هەڵگەڕابوون...
حەیدەر خەریكی خۆ قۆزكردن بوو، جارجار پەنجەی 
مووانەی  ئەو  و  سمێڵ  و  ڕیش  هەڵدەكێشا،  هییزە)2))  لە 

دێراویش  )دە(  بە  )دێ���راو(....  دەگوترێت  تەماتە  گۆل  )دە(  بە  ماكاو:   -23
دەگوترێت )ماكاو(

كۆندا  لە  واب��ووە،  مەشكە  وەك  دروستكراوە،  ئاژەڵ  پێستی  لە  هییزە:   -24
ڕۆنی تێدا هەڵگیراوە.

لەژێر جامانەكەیەوە دیاربوون چەوری دەكرد، ئەو شەوە 
زۆر درێژبوو بۆ ئەو، خەو نەچووە چاوەكانی، جلوبەرگ و 
جامانەكەی بە بەڵەمی)2)) بانیژەكەوە هەڵواسیبوو، خەرجی 
چاوەڕوانی  ب��ەدەم  وەرگرتبوو،  باوكی  لە  ڕۆژێكی  چەند 
میرزاوە، بیری لە سلێمانی و نارنج دەكردەوە، لەگەڵ خۆیدا 
بە  چاوم  تر  كەڕەتێكی  بڵێی  ببینم،  سلێمانی  »بڵێی  دەدوا 
نارنج بكەوێتەوە، بڵێی شار دووربێ‌، بڵێی ڕیشم جوانبێ‌، 

نارنج گیان وا یەم بۆ لات، بەخوا لەبەر خاتری تۆ یەم... 
ئەی تۆ بڵێی میرزا پەشیمان نەبووبێتەوە، نا نا نا ئەمبا 
وابێ‌،  بڵێی  تۆ  جا  جوانن،  شار  خەڵكی  بیستوومە  ئەمبا، 
ئەڵێن شەقاوەیشی لێیە، جا شەقاوە چییە منیش شەقاوەم، 
بڵێی شەو جێمان كەنەوە، ئەترسم ماڵی خاڵۆزاكەی میرزا 

لە ترسی ڕیشم نەوێرن دامانكەن«

بەر  گەیشتە  م��ی��رزا  ح���ەی���دەرەوە  خ��ەی��اڵات��ی  ب���ەدەم 
م��زگ��ەوت، ئ��ەوەن��دە بەپەلە ب��وو ل��ە دەرگ���ای ح��ەوش��ەوە 
نەچووە دەرێ، دەستی ڕاستی خستە سەر جامانەكەی و 
لە سەر بانیژەوە بازیدایە كۆڵان، كتوپڕ دایكی هاواری كرد 

»حەزرەتی غەوس هاوار«
دەمەو  ب��وون،  نەدیو  ن��ادراوا  لە  میرزا  بەشانی  شان 
نیوەڕۆ لە )تەنكەبوار( پەڕینەوە، لەوێشەوە بەرەو شاخی 

گۆیژە ڕۆیشتن... 

سێبەر  بۆ  زیاتر  نایبڕن،  بەهاران  كە  دەگوترێت  مێوە  دار  بەو  بەڵەم:   -25
كردنە نەك بەروبووم.

چەند  ئاواببێت،  خ��ۆر  نەمابوو  هێندەی  سلێمانی  لە 
ئوتومبێل  تاكوتەرا  داخرابوون،  هەموویان  نەبێ‌  دوكانێك 
بەرەو  حەسحەس)2))  دادەگ���ەڕا،  گ��ەورە  مزگەوتی  ب��ەرەو 
بازاڕ ڕیكەوتبوون، گڵۆپی دارتێلی جادەكان داگیرسابوون، 
شارێكی جوان و ئارام، لەگەڵ ئاوابوونی خۆردا چاوەڕێی 

گەیشتنی حەیدەر بوو...
ئەمدیو، وەختێ‌ حەیدەر سلێمانی  هاتنە  لە گۆیژە     
پێشەوەی  ددانەكانی  و سمێڵیدا،  ڕیش  بە  دەستیهێنا  بینی 
نارنجی  بڵێی  وەك  هەڵكێشا  هەناسەیەكی  دەرك��ەوت��ن، 
بینیبێت، بزەیەكی پڕنهێنی كەوتە سەر لێوەكانی، ڕوویكردە 

میرزا تەیفوور:
»ماشەڵڵا لە ئیشی خوا، ساوەڵڵا من وامەزانی لە  	-
دارەی دنیایا بەس نادراوا و مێشولان و عەلیاوا هەیە، تۆ 
بە  ئەبێ  عەمرم  ئەوە  بزانم  وا  چرایە،  هەموو  ئەو  تماشا 
سیی ساڵ كەچی لەو كاولبووەی خۆمان بەملاوە نەمدیوە«
نادراوا  »ئەیچۆن، شار گەورەیە، هەزار ئەوەنەی  	-

بەشەری لێیە«
» ئەی ماڵی خاڵۆزاكەت لە كوێیە؟« 	-

»لە گەڕەكی جولەكانن« 	-
»ئەی ماڵی خاڵەعیسا لە كوێیە؟« 	-

26- حەسحەس: پاسەوانی شەوانی دوكان و بازاڕ.

جەسارەت  بیشزانم  ئەگەر  حەیدەر،  »بەسیەتی  	-
ناكەم بچمە ماڵەكەی، نازانی خاڵەعیسا چەن خەفەتی بۆ 
تۆ و نارنج خوارد، ئەتەوێ‌ لێرەیش وازیان لێنەیەنی«

»با ئەزانم« 	-
»دەی كە ئەزانی ئیتر باسیان مەكە« 	-

میرزای  لە  دیسان  تەموومژاوی  بێدەنگییەكی  دوای 
پرسی:

»یەعنی تۆ خزموقەومی جولەكەیشت هەیە؟« 	-
»نا كوڕم نا... لەو گەڕەكە چەن ماڵێكی جولەكەی  	-

لێیە و هیچی تر«
»جا كوفر نییە ئەگەر بچین؟!« 	-

»نەبابە كوفری چی... مێشكم تێك مەیە حەیدەر با  	-
بڕۆین درەنگە«

عەبەدووسەرە... 
دەمێك  هەبوو،  ژنی  دوو  تەیفوور،  میرزا  خاڵۆزاكەی 
ساڵبوو نەچوبوو بەلای ژنی یەكەمیدا، چونكە ئەو ڕۆژەی 
ناردبوو  بۆ  جوابی  یەكەمیان  مارەكردبوو،  دووەمی  ژنی 
كە گوایە عەبە نەزۆكە، لەبەر ئەوە عەبەدووسەرە تەركی 

خەوتنی لەگەڵ كردبوو...

هەر سێكیان دەورەی سفرەیان دابوو، لەگەڵ تەقولبابی 
دەرگای حەوشە عەبە پاروەكەی دانا، ڕوویكردە قومری... 
ئەو قومریەی لە گەنجیدا یەكتریان خۆشویست، قومریەك 
شینیان  گەردنی  دەم��ارەك��ان��ی  ب��وو،  ج��وان��ەژن  هێشتا  كە 
دەكردەوە، باڵابەرزێكی توندوتۆڵ، جگە لە عەبەی مێردی 
بێچارەی  عەبە  ب��ەڵام  نەكەوتبوو،  ب��ەر  نێرینەی  دەستی 

كردبوو...
قومری دەرگای كردەوە، بە بینینی حەیدەر ترسا، چەند 
هەناسەیەك خەم و خەفەتی عەبەی لەبیر نەما، بەستەزمانە 
تەماشاكردنی سەروڕیشی  بە  لاڵبوو، چەند ساتێك خۆی 

حەیدەرەوە خەریككرد، ئینجا وەڵامی میرزای دایەوە:
»خەجاڵەتخۆم میرزا، بەخێر بێی، یاخوا بەخێربێی«  	-

پەنجەی بۆ حەیدەر درێژكرد:
»ئەم شتەیش لەگەڵ تۆیە؟« 	-

حەكیمەگێژە،  مینەی  كوڕی  خاڵۆزاژن،  نیە  »شت  	-
لەگەڵ خۆم هێناومە، تا ئێستا سلێمانی نەدیوە«

»فەرموون فەرموون بەخێر بێن یاخوا« 	-

خۆی  حەیدەر  بینینی  بە  هەستا،  سفرە  لەسەر  عەبە 
و ژنە تازەكەشی ڕاچڵەكین، بەخێرهاتنی لێكردن، حەیدەر 
بە  حەیدەر  نانخواردن،  بۆ  دانیشتن  لەگەڵیان  میرزاش  و 

شەرمەوە دەستی دایە كەوچك، بێئەوەی بهێڵێ‌ مووەكانی 
برنجی  شۆربای  پاروێك  چەند  تەڕببن،  سمێڵی  و  ڕیش 

هەڵقوڕاند،...
عەبە بەدەم تەماشاكردنی حەیدەرەوە لە میرزای پرسی:

»ئەمە كێیە پورزا؟« 	-
»كوڕی كاكەمینی لای خۆمانە« 	-

چرا  شەوقی  بە  گڵۆپە شەستیەكەی  شەوقی  حەیدەر 
نەوتیەكەی خۆیان بەراورد دەكرد، وەلێ‌ عەبە بەراوردەكەی 

پچڕاند:
»بۆ قسەیەك ناكەی كاكە؟« 	-

»جا بڵێم چی؟«  	-
»بۆچی هاتووی بۆ شار؟« 	-

»هەروا« 	-
كوڕم،   ناتاشی  ڕیشەت  ئەو  بۆچی  ئ��ەوە  »باشە  	-

پێی ناڕەحەت نیت؟«
»دڵمنایە بیتاشم، پێیشی ناڕەحەت نیم« 	-

»وامزانی تۆش وەك بازە كەسێ‌ سوێندت خواردوە  	-
تا كوردستان ڕزگارنەبێ‌ ڕیش نەتاشی!«

»ن��ەخ��ێ��ر، ن��ە ل��ەب��ەر ك��وردوس��ت��ان��ە، ن��ە ل��ەب��ەر  	-
مردووستانە!« 

ئەم وەڵامەی حەیدەر بووە جێی سەرنج، بۆیە كتوپڕ 
قومری لێی پرسیی:

»چەن مناڵت هەیە؟« 	-
»ژنم نەهێناوە دادە« 	-

» لە لادێكەتان بە چییەوە خەریكی؟« 	-
»هیچ« 	-

    هەتا درەنگ میرزا و عەبەدووسەرە باسی سەردەمی 
گەنجێتی خۆیان و كاروكەسابەتیان كرد... 

بەرلەوەی بخەون حەیدەر چرپاندی بە گوێی میرزادا:
»من حەزم لە سەربانە... پێیانبڵێ‌ لە سەربان جێم  	-

بۆڕاخەن«
» ئادەی پورزاژنە قومری جێگە بۆ ئەم كوڕە بەرە  	-

بۆ سەربان«
»بەسەرچاو« 	-

كە  پێخەفەی  ئ��ەو  س��ەر  چ��ووە  ئەسپایی  بە  حەیدەر 
قومری بۆی ئامادەكردبوو، بێئەوەی بهێڵێ‌ دەقی جامانەكەی 
بشكێت لە نزیك سەرینەكە داینا، هەر بە پشتێنەوە خۆیكرد 
بە ژێر پەتووەكەدا، هەستیكرد هەوای نادراوا زۆر فێنكترە 
لە هەوای سلێمانی، ئەو شەوەش خەوی لێزڕا، هەر زوو 

كەوتە تەپاوتل و خۆهەڵكڕاندن...   

چكۆلەكەی  ژوورە  لە  شێوە،  هەمان  بە  قومریش... 
دواوە خەوی لێزڕابوو، جیاواز لە شەوانی ڕابردوو، بیری 
لە تۆڵەسەندن كردەوە لە مێردەكەی، لەگەڵ بیركردنەوەشدا 
ئاڵۆشی ناوگەڵی تەنگی پێهەڵچنی، لە مێژبوو جەستەی بەر 

جەستەی پیاو نەكەوتبوو...
لەگەڵ خۆیدا كەوتە گفتوگۆ »ئای عەبە چیت پێكردم، 
هەتا منت دەسكەو دەسی هەزار نامەردت ماچكرد، ئەونەی 
بەخوا  بۆناكەی،  حیسابم  ئێستا  كەچی  بۆم،  شێتبی  نەما 
خۆت  كێ‌  بۆ  قومری  بڵێ‌  ئاخر  باوانێكتە،  گەمژەم  منیش 
بێچارەكردووە، لەوەتەی هەیت دەستت گرتووە بە ئابڕووی 
ئاخر بۆ كێ‌، بۆ عەبە... خۆزگە لادێییەكی وەك  خۆتەوە، 

حەیدەر مێردم بوایە«

تا دەهات بیری تۆڵەسەندن لە قومریدا كڵپەی دەسەند، 
سنگیدا،  بە  دەهێنا  دەستی  پشت،  س��ەر   دەخستە  خ��ۆی 
مەمكەكانی خ��ۆی دەگ��وش��ی، دەك��ەوت��ە س��ەر لای راس��ت، 
دەستی بە سمتی خۆیدا دەهێنا، بەلای چەپیشدا بە هەمان 
شێوە، خۆی دەخستەوە سەرسك، دیسان دەستی دەكردەوە 
تا  تۆڵەیە،  شەوی  »ئەمشەو  خۆی...  لەگەل  قسەكردن  بە 
ئەو  تەسلیمی  عەبە  نامووسی  و  ش��ەڕەف  نەبۆتەوە  ڕۆژ 
دەسناكەوێ‌،  باشترت  لادێییە  ك��وڕە  ل��ەو  بكە،  ح��ەی��دەرە 
باشترە،  كەس  هەموو  لە  ئەو  بەخوا  ب��ۆلای،  بچۆ  هەستە 

باوەڕناكەم تا ئیستا لەشی ژنی دیبێ‌، هەستە قومری بچۆ 
تیایە،  بەیانی خەریكتبێ‌، جا چی  فەرداهی  با هەتا  بۆلای، 
وەڵڵا لێی مەوەستە، دەرهەق بەو زوڵمەی یانزە ساڵە عەبە 
ئەیكا، ئەمە باشترین فرسەتە بۆ هەقكردنەوە، هەستە بچۆ 

بۆلای، بەخوا لەوانەیە ئەو كوڕە وەك كەڵەشێر بپەڕێ‌«
هەستایە  دەسێنێتەوە،  بۆ  تۆڵەی  حەیدەر  وای��دەزان��ی 
ك��ردەوە،  بچووكەكەی  ژوورە  دەرگ���ای  هێواش  سەرپێ‌، 
بەسەر عەبەو ژنە تازەكەیدا قاچەكانی هەڵنا، گەیشتە حەوشە، 
لەوێش بە تەنیشت پرخەپرخی میرزادا پەڕیەوە، گەیشتە لای 

پەیژەی سەربان... 
     

و  دابگرێ‌  ئەستێرەكان  بیەوێ‌  ئەوەی  وەك  حەیدەر 
بیانهۆنێتەوە و بیانكا بە ملوانكەیەك و بیكاتە ملی نارنج، 
ئەو  تا  نەبوو  هیچ  لە  ئاگای  دەك��رد،  ئاسمانی  تەماشای 
وەختەی قژە پەرشوبڵاوەكەی قومری پێشی بە چاوەكانی 

گرت و ئەستێرەكانی لێشاردەوە...
سەرقن،  هەستایە  ك��ەوت،  جوڵە  لە  زمانی  ترسان  لە 
پەتووەكەی تووند لە ناوگەڵ و كەمەری خۆی ئاڵاند، زمانی 

كەوتە لەرزین:
بۆ  ئەگەڕێی،  چییا  دوای  بە  خێرە،  دایكەكەم  »ها  	-

دەسەهێنی بە سەرما«

   قومری زیاتر مەیل و هەوەسی چووە سەر حەیدەر، 
چاوی لێ نەدەترووكاند، حەزیدەكرد بە ڕووتوقووتی بچێتە 
باوەشیەوە، دەیویست هەرچی خودا و عەبە پێیان ناخۆشە 

لەگەڵ حەیدەر بیكات...
بەڵام زۆر لە ڕیش و سمێڵی بێزاربوو، دەستی برد بۆ 
ڕیشی، حەیدەر دەستی قومری دوور خستەوە و پێیگوت:

»ئەوە چییەكەی دادە چیتەوێ‌؟« 	-

جارێكی تر دەستی بردەوە بۆ ڕیشی و بە دەنگێكی پڕ 
كەیف و زەوق گوتی:

عەبەی  لە  چڵكنەت  و  درێ��ژ  ڕیشە  ئ��ەو  »ق���ەزای  	-
مێردم كەوێ‌«

»یاخوا بێمزەڕەتبی دایكەكەم« 	-
هێواش هێواش ئەو مقەستەی پیشاندا كە لە خوارەوە 
دڵی  خەریكبوو  بینی،  مقەستەكەی  كە  حەیدەر  هێنابووی، 

بوەستێ‌، بە تووڕەیی گوتی:
»ئەو مقەستە چیە دادەكەم؟« 	-

مەلا  تا  ئینجا  هەڵپاچم،  ڕیشت  تۆزێ  با  »توخوا  	-
بانگەیا سوارم بە!«

»دایكەڕۆ ئەوە باسی چییەكەی، ڕیشم چ ڕێیەكی  	-
لەم عالەمە گرتووە، بیكە بە خاتری خوا وازم لێبێنە«

» ئەمشەو هەر ئەبێ بمكەی بە ژنی خۆت، ئەها... 	-
بزانە چەند تووندوتۆڵن، چەند  تەماشای مەمكەكانمكە 
خڕن، بەخوا وەك گەورەكچ بەتامم، تا بەیانی هەڵمگڵۆفە، 

یەك  چەپمكە،  و  ڕاس��ت  ژوورمكە،  ژێ��رەو  بمتلێنەوە، 
ڕیشەوە  بە  ه��ەر  قەینا  تێرمكە،  بیكە،  ی��ەك  ل���ەدوای 
خەریكمبە، توخوا جێمكەرەوە با بێم تێرتێر یاری بەو 

كێرەت بكەم، ئاگرم تیایە ئاگر... بمكوژێنەرەوە«

ئاگریشی  دەك��رد،  قومری  تەماشای  و  ب��ادەدا  سەری 
نەدەبینی، دەست و مقەستی قومری لە خۆی دوورخستەوە، 

ئەمجارە زیاتر تووڕە بوو:
» ئا تۆ جارێ ئەو مقەستە لابە با سەری خۆتی  	-

پێنەتاشم«
»دەباشە ئەوە لامبرد« 	-

»وازم لێبێنە مامۆژن با حەیامان نەچێ‌« 	-
»واز ناهێنم« 	-

ئاگر  ئەزانێ‌  ئەو  تەیفوور،  میرزا  لای  بۆ  »بچۆ  	-
وەكوژێنێ‌، بەخوا كاتێ‌ لە نادراوا ئاگر لەو شاخوداخانە 
بۆ  گەڵایان  ئەكەن  میرزا  بانگی  هەموویان  بەرەبێ، 
ئەویش  هەر  پێدامركێنن،  ئاگرەكەی  بۆئەوەی  دابێنێ‌ 

پێیانەڵێ‌ لە كوێوە ڕەتی ئاگركوژانەوە دامەزرێنن«
بۆچییە،  كەڵتەكۆنەم  ئەو  چیی،  میرزای  »ئەیەڕۆ  	-

من حەزم لە تۆیە تۆ«
»ئاخر من حەزم لە تۆ نییە دایكەكەم« 	-

لەم من من و تۆ تۆیەدا بوون... قومری خۆی هەڵدایە 
باوەشی، تووند كێری گرت و گووشی، دەمولێوە ناسكەكەی 
لە پەناگوێی  گەیاندە مووەكانی ڕیشی، بە ماچێك شڵپەی 

هەستاند...
ح��ەی��دەر ل���ەوە زی��ات��ر ب��ەرگ��ەی ئ��اگ��رەك��ەی ن��ەگ��رت، 
هەستایە سەرپێ‌، سەرین و دۆشەكی فڕێدا، دیسان لەسەر 
بانەوە بازیدا و خۆی هەڵدایە كۆڵان، قومریش بە پەلەپڕوزە 

گەڕایەوە سەر پێخەفەكەی خۆی...
	

ئەو شەوە لە كۆڵان ڕۆژی كردەوە، وەختێكیش عەبە 
و میرزا هەستان لەخەو، حەیدەر دیار نەبوو، میرزا چووە 
پێخەفەكە  بینی  وەختێ‌  بەڵام  بكاتەوە،  خەبەری  سەربان 
شێواوە و لەناو جێگەكەیدا نییە بە خێرایی هاتە خوارەوە 

و لە عەبەی پرسی:
»ئەو كوڕە چی بەسەر هاتووە، لە سەربان نەبوو،  	-
ئەبێ‌ بۆ كوێ‌ چووبێ‌، نانێكم خێربێ‌ هیچی لێنەهاتبێ‌، 
پەنی  بە  ئەمكەن  ڕەحمە  و  حەكیمەگێژ  ئەمینی  بەخوا 

نادراوا«
میرزا تەیفوور دەرگای حەوشەی كردەوە، حەیدەر لەبەر 
دەرگا كزكز دانیشتبوو، پاڵیدابوو بە حەسارەوە، ئەژنۆكانی 
خستبووە باوەشی، میرزا بە بینینی زۆر خۆشحاڵبوو، دەستی 

خستە سەرشانی:

ئەوە  بخۆ  ن��ان  پ��اروێ��ك  ڕۆڵ��ە  ژوورەوە  »وەرە  	-
چییەكەی لێرەیا؟«

با  ئینجا  بخۆ  نانەكەت  ت��ۆ  نیە،  برسیم  »ن��ای��ەم  	-
بڕۆین« 

»باشەباش دوایی لە بازاڕ یەك شیش كەبابت بۆ  	-
ئەكڕم بە نان و پیاز و ترشەوە«

میرزا ماڵئاوایی لە عەبەدووسەرە و هەردوو ژنەكەی 
ك��رد، ح��ەی��دەر ل��ەوس��ەری ك��ۆڵان چ��اوەڕێ��ب��وو، نەیویست 
ڕووبەڕووی قومری ببێتەوە، لەگەڵ میرزا پێكەوە كەوتنە 

ڕێ، میرزا گوتی:
بیللا  ئیللاو  ش���ارە،  ئ��ەم  ب��ۆ  هاتبم  »ه��ەروەخ��ت��ێ‌  	-

زیارەتی كاكەحمەیی شێخم كردووە«
»بۆ هەر كوێ‌ ئەچی بچۆ من هەقم نییە، بەس لەم  	-

جولەكانە دوور وەكەوین بەسە«
»بەخوا ناهەقیت كرد، ئەبوایە خواحافیزیت بكردایە،  	-
باشە ئەوە بۆچی مێشكت وا تێكەڵیكرد و لێمان بووی 

بە مناڵی شیرەخۆرە؟«
»تاقەتم نەبوو« 	-

»ئەلحوكمو لیللا با بڕۆین« 	-

بازاڕەكانی سلێمانی خەریكبوو شلۆق دەبوون، حەیدەر و 
میرزا گەیشتنە بەردەم مزگەوتی گەورە، میرزا خۆیكرد بەناو 
ئوتومبێلی  تەماشای  دەرەوە  لە  حەیدەریش  مزگەوتەكەدا، 
بە  خۆزگەی  دەك��رد،  دۆج��ی  و  مۆسكۆفیج  و  شۆفەڕلێت 

شۆفێرەكانیان دەخواست...
ك��ە بە  ك��چ و ژن��ان��ەی دەڕوان����ی  ئ��ەو  ل��ە قاچوقولی 
تەنوورەوە هاتبوون بۆ بازاڕ، دوو شەو بوو خەو نەچوبووە 
چاوی، لای ڕاستی دەرگای مزگەوتی گەورە ڕاوەستا، تا 
دەستگێڕ  جگەرەفرۆشی  دەبوو،  قەرەباڵغتر  بازاڕ  دەهات 
بە  و  دەرەوە  هاتە  میرزا  لەپڕ  دەركەوتن،  كاسبكاران  و 

حەیدەری گوت:
وەرە  بكەی،  زات��ە  ئەو  زیارەتی  نایەی  تۆ  »ئ��ەی  	-

دووعای خێر بۆ دایك و باوكت بكە«
لە  شتیوام  و  پ��اڕان��ەوە  تاقەتی  م��ن  »ن���ەوەڵ�ڵ�ا...  	-

زینووەكانیش نییە جا نەخوازەڵڵا مردوو«
دوور  بەملاولایا،  نەچی  یەمەوە،  ئێستا  باشە  »دە  	-
نەكەویتەوە ڕۆڵە با ون نەبی... سلێمانی بەحرە بەحر«

ڕەزاق��ورس  و  خوێنتاڵ  شەقاوە  لە  یەكێك  شەفیق... 
بەبەردەم  بوو، ڕۆژان��ە چەند جارێك  ناشرینەكانی شار  و 
مزگەوتی گ��ەورەدا دەه��ات و دەچ��وو، هاوتەمەنی حەیدەر 
و  زەرد  كراسە  یەخەی  شۆڕكردبۆوە،  قەنافسەكانی  بوو، 
قۆڵەكانیشی  سەرشانی،  گەیشتبووە  تەسكەكەی  و  چڵکن 
سێ  دی��ارب��وون،  پ��ەراس��ووەك��ان��ی  هەموو  سەرباسكی،  تا 
قۆپچەی کراسەکەی ترازاندبوو، بۆئەوەی سنگی دەرکەوێ، 
گرێیەکی  و  ملی  کردبووە  س��ووری  باریکەلەی  دەسڕێکی 
چەپی،  باڵی  ژێ��ر  خستبووە  جامانەیەکی  ل��ێ��داب��وو،  شلی 
قایشێکی پانی قاوەیی لەکەمەر بەستبوو، دەرەلینگی شەڕواڵە 
ڕاستی  لای  گیرفانی  دەخ��ش��ا،  لەشۆستەکە  ڕەش��ەک��ەی 
شەڕواڵەکەی، بەهۆی قەمەکەی ناوییەوە زیاتر داکەوتبوو. 
شەوان بە دزییەوە جگەرەیەكی جمهوری)2)) لە پاكەتەكەی 
باوكی دەردەهێنا بۆئەوەی لە كۆڵان و بەردەم قوتابخانەی 
تاشیبوو، سمێڵەكانی  تازە ڕیشی  بابدات،  پێوە  باڵی  كچان 

شۆڕكردبوەوە، باڵی ڕادەوەشاند...
نەفەسی  كەشوفشەوە  ب��ە  داگ��ی��رس��ان��د،  ج��گ��ەرەك��ەی 
لێدەداو دەیكوژاندەوە، زنجیرێكی درێژی بە دەستەوە بوو، 
هەڵیدەسووڕاند و ملی خۆی بادەدا، بنێشتی كوردی دەجاوی، 
27-  جگەرەی جمهوری: جورێك جگەرەی كۆنە، چەند جگەرەیەكی بێ فلتەر 

بوون لە پاكەتێكی سپی چوارگۆشەدا.

حەیدەردا  بەردەم  بە  بكات...  تەماشای  نەیدەوێرا  كەسیش 
تێپەڕی، كتوپڕ هەڵوەستەیەكی كرد و پاشەوپاش گەڕایەوە، 
ترسێكی  هیچ  شەفیق  تەماشایكرد،  پ���ۆزەوە  بە  ح��ەی��دەر 
هارببێت،  خەریكبوو  ح��ەی��دەردا،  چاوەكانی  لە  بەدینەكرد 
پێشتر هیچ  كەسێكی نەبینیبوو زاتی ئەوەبكات چاو بخاتە 
ناو چاوی، بنێشتەكەی بە مەڵاشوویەوە لكاند، چاوی سوور 

هەڵگەڕا، چووە بەردەم حەیدەر:
پێئەكەنی  ك��ێ‌  ب��ە  ئ��ەك��ەی خ��وێ��ڕی...  »ب��ۆ خێسە  	-

لاولاو)2))؟«
-  »بە تۆ«

»ئەمناسی؟« 	-
»نەوەڵڵا... جا بەرەڵای وەك تۆ چییە تا بیناسم« 	-

»ئەوە وتت چی خوشك حیز!« 	-
»خوشكم نییە هەتیوە دەمپیسە جنێومەیە« 	-

شەفیق شەڕی ئەو بەرەبەیانەی دەستكەوت، بۆئەوەی 
زیاتریش حەیدەر تووڕەبكات دەستێكی برد بۆ ڕیشی:
»بە ڕیشا مەنازە خاڵۆ بزنیش ڕیشی هەیە« 	-

جنێوبەم،  نازانم  من  ئەزانی  وا  تۆ  »هەتیوەحیزە  	-
بەكێ‌ ئەڵێی بزن... هەی لە تەڕایی كوزی دایكتبەم«

پ��ەلام��اری  پڵنگئاسا  ت���ەڕە،  جنێوە  ئ��ەو  ب���ەدوای  دوا 
شەفیقیدا، هەردوو شانی گرت، بێئەوەی بهێڵێ‌ جامانەكەی 
لە  كە  لاولاو،  دەگوت  كەسانەیان  بەو  سلێمانی  خەڵكی  جاران  لاولاو:   -28

گوندەكانەوە دەهاتنە ناو شار، گوندنشینەكانیش پێی قەڵس دەبوون.

بجوڵێت، سنگی خۆی هێنایەدوا، مشتی لە تەختی نێوچاوانی 
شەفیق  پێشچاوی  لە  دنیای  لێدا،  كەللەی  ی��ەك  و  گ��رت 
ونكرد، وەك مریشكی سەربڕاو لە سەر شۆستەكە تووشی 

لنگەفرتێ بوو، سەروگوێلاك و لوتە فشەكەی شكا...
ئەمدیواودیو  شەفیقیان  هەرچەند  كۆبوونەوە...  خەڵك 
لەوبەرەوە گەیشتنە  نەهاتەوە هۆشخۆی، پۆلیسەكان  كرد 
ئەمبەر، حەیدەریان قۆڵبەست كرد و بردیان بۆ معاونیەتی 

پۆلیسی سەرا...
كاتێك میرزا هاتە دەرەوە و حەیدەر لەوێ‌ نەمابوو، لە 

تەزبێح فرۆشێكی پرسی:
»كوڕێكی ڕیشنت نەدیوە؟« 	-

»ڕیشنەكە ئەڵێی، ئەی بەقوربانی ئەو دایكەبم كە  	-
ڕۆڵەی وای خستەوە، بەخوا ئێستا یەك كەللەی وەشان، 
هەر ئەتوت هرقلە)2))، شەفیقی تەختی عەرزكرد و لەم 

سەرجادەیە خەوانی؟«
میرزا كێشای بەسەری خۆیدا:

»شەفیق كێیە خۆمڕۆ؟« 	-
»شەفیق شەقاوە« 	-

»ئەی ڕیشنەكەیان چی لێكرد؟« 	-
»بردیان بۆ تەحقیق« 	-

29- هرقل: هیركلیس زیوس، پاڵەوانێكی زۆر بەهێزی بیزەنتیەكان بووە.

پۆلیسەكانی مەخفەری سەرا... 
یەك لەدوای یەك تەماشای حەیدەریان دەكرد، ئەویش 
و  پۆلیسە  هەر  ڕیشی،  سەر  خستبووە  دەستی  ه��ەردوو 

قسەیەكی دەكرد، یەكیكیان گوتی:
»براڕۆ نەكەم لەم موجریمە« 	-

پولیسێكی تر:
بە  سەربڕین  ڕیشۆڵە  و  پیاوكوشتن  »لەوانەیە  	-

لایەوە فەڕقی نەبێ«
»ئاخۆ چەن كەتنی كردبێ ئائەمە« 	-

»یا من زۆڵم یا ئەم عەبوڕیشە لە چل پیاو كەمتری  	-
نەكوشتووە«

»تەماشا ئەو جامانە ڕەق و قوتەیكەن« 	-
»ئەمە لە كوێوە داخیلی سلەیمانی بووە« 	-

»لەوانەیشە پارەیەكی زۆر بكات« 	-
»بۆچی؟« 	-

»زۆر كۆنە بۆ مەتحەفەكەی بەغا باشە« 	-

دار  ت��ەپ��ۆ،  ورگ��زل��ی  پیاوێكی  م��ەخ��ف��ەر)3))...  معاونی 
بە  دەیكێشا  جاروبار  و  دەستەوە  بە  ڕەش  حەیزەرانێكی 
پێڵاوە ڕەشەكانی خۆیدا، لەسەر هەر شانێكی دوو ئەستێرەی 

30- معاونی مەخفەر: ئەفسەری بنكەی پۆلیس.

ستیل هەبوون، بەرتیلخۆرێكی هەمیشە قەرزار، كڵاوەكەی 
باوو  سەری لەسەر مێزە ژەنگاوییەكەی بەردەمی دادەنا، 
باپیرانی ئەویش لە لادێ‌ ژیابوون، كابرایەكی سوعبەتچی 
یەكێك  ماڵی  بە  خۆیدەكرد  شەویش  هەندێك  قۆشمە،  و 
پاكنەبوو،  یاسایی  ڕاب��ردووی  كە  لەشفرۆشانەدا  ژنە  لەو 
دێهاتەكانی زۆرباش دەناسییەوە، هەر كە حەیدەریان هێنایە 

ژوورەكەی كتوپڕ لێیپرسی:
»ها كوڕە لە كوێوە هاتووی؟« 	-

حەیدەر هێشتا هەردوو دەستی خستبووە سەر ڕیشی، 
بە ترسەوە وەڵامی دایەوە:

»لە نادراواوە« 	-
معاون بە فیزەوە جگەرەیەكی داگیرساند، چوار ئیمزای 
و  كرد  مێزەكە  سەر  نوسراوەكانی  لەسەر  خواروخێچی 
چاوی  بڕیە  چاوی  جگەرەدا،  لە  مژێكی  دان��ا،  قەڵەمەكەی 

حەیدەر:
»ناوی خۆت و باوكت و باوەگەورەت چییە؟« 	-

»حەیدەر حەمەومین حەكیم« 	-
»بۆچی لە شەفیقت داوە؟« 	-

»گاڵتەی بە ڕیشم كرد« 	-
»ئەی بەچی لێتدا؟« 	-

»بە سەر« 	-

چیت  نییە،  هۆشی  ئێستاش  تا  درۆم��ەك��ە  »هەتیو  	-
كێشاوە بە سەریا«

»كەللە« 	-
»بۆچی كەللەی تۆ چییە هەتیوە گەڕوگولە؟« 	-

پاش  بەندیخانە،  بۆ  برد  حەیدەری  بانگكرد،  پۆلیسێكی 
بە  دەستیكرد  معاوندا،  ژووری  بە  خۆیكرد  میرزا  كەمێك 
پاڕانەوە، بەڵام بێسوود بوو، دەبوو دادوەر دوای دڵنیابوون لە 
چارەنووسی دەم و لووتی شەفیق بڕیاری ئازادكردنی بدات...

و  گ��رت  ح��ەی��دەری  دەس��ت��ی  بەندیخانە  م��ەئ��م��ووری 
تەماشای  كەمێك  ب��ردی،  مەخفەرەكە  بەندیخانەی  ب��ەرەو 

بەندكراوەكانی دیكەی كرد و ڕوویكردە قاسمی حەمەباوە:
»بگرە قاسم ئەها چیم بۆ هێناوی« 	-

»ئەم ڕیشنە كێیە؟« 	-
»خۆت پرسیاری لێبكە« 	-

كەمێك  خۆشویست،  حەیدەری  بینین  یەكەم  بە  قاسم 
ڕیشیان لەیەك دەچوو، بانگیكرد بۆ سەر جێگەكەی خۆی:

»فەرموو دانیشە... ئەوە خێرە لەسەر چی گیراوی؟« 	-
»شەڕم كردووە« 	-

»لە چەن كەستدا؟« 	-
»یەك« 	-

»باشت لێیاوە دیارە؟« 	-
تا  تەزانوومە،  دەرنەكا  لە خێری  »ئەرەوەڵڵا خوا  	-

ئێشتاش هۆشی نییە«
»بۆچی لێتدا؟« 	-

بۆ  تۆ  ئ��ەی  ك���رد...  ڕیشم  بە  دەره���ەق  بێعەیەبی  	-
گیراوی؟«

»دوایی بۆت ئەگێڕمەوە جارێ ئیسراحەت بكە« 	-
»ئەرەوەڵڵا خەومیەت« 	-

كە خەو حەیدەری بردەوە هەتا ئێوارە وەخەبەرنەهات، 
وەختێ‌ كە چاوی كردەوە قاسم پەرداخێك ئاویدایە دەست...
ڕۆژەوە  لەو  ئەویش  حوكمدرابوو،  مانگ  سێ‌  قاسم 
چاوڕەشێكی  نەتاشیبوو،  ڕیشی  حوكمدرابوو  تیایدا  كە 
جوانخاس، قژی تاڵ تاڵ مووی سپی تێكەوتبوو، خڕەڵەیەكی 
بەناویش  ناو  هێنابووە شار،  ماڵی  مێژبوو  لە  ڕووخ��ۆش، 
حەیدەری  لە  دەك���ردەوە،  خۆیانی  گوندەكەی  س��ەردان��ی 

پرسی:
»خەڵكی كوێی كاك حەیدەر؟« 	-

»نادراوا« 	-
»ئەی بۆ هاتووی بۆ ئێرە؟« 	-

تۆبڵێی  باشە  ببینم...  شار  حەزمكرد  »چووزانم،  	-
بەربم؟«

»جا چیت كردووە... بۆ بەرنابی« 	-
»باشە ئەی تۆ لەسەرچی گیراوی كاك قاسم؟« 	-

بێپێچ و پەنا گوتی:

»كەرێكم كوشت« 	-
ئەوەندەی نەمابوو دەست بكات بە پێكەنین بەڵام گوتی:

»كەر!« 	-
»بەڵێ‌ كەر« 	-

»هەر كەری كەر؟!« 	-
»بەڵێ‌ هەر كەر بە كەریی خۆی« 	-

»یەعنی لێرە وایە... ساوەڵڵا لای ئێمە ڕۆژی هەزار  	-
كەر بتۆپێنە كەس باسیناكا«

- »لێرە وا نیە«
بۆم  هەردووكمان  س��ەری  ت��وو  دە  چۆنە،  »ئ��ەی  	-
باسكە با بزانم چۆن كوشتت، بەچی كوشتت، بە تێڵڵا 

یان خاكەناز؟«
جێی بۆ گێڕانەوەی بەسەرهاتەكە خۆشكرد، قاچەكانی 
لێڕاكێشا، ویستی پشتی ئەو شەوە بەو چیرۆكە بشكێنێت:

»كە مناڵ بووم، هەموو ڕۆژێ‌ باوكم ساچمەزەنە  	-
ئێوارەیەك  ڕاوك��ردن،  بۆ  شانی  ئەكردە  ناموبارەكەكەی 
نەبوو بە دەسی خاڵی بێتەوە، ڕۆژی وابوو حەوت هەشت 
كەوی ئەهێنایەوە، دەسی زۆر ڕاستبوو، وەختێ‌ ئەچوو بۆ 
ڕاو تڕوتفاقی دنیای ئەبرد، شەكر و چا و قۆری و سوژن)3)) 
و دەرزی و بەكرە و چەقۆ و پەت و چرالۆكس،  جاری 

31- سوژن: دەرزیەكی گەورەیە درێژیەكەی پانزە سنتیمتر دەبێت، وەختی 

خۆی بۆ دورینەوەی گوێنی و شەڵتە و هۆڕ و كورتان بەكارهێنراوە.

وابوو تۆڕە لۆكسی)3)) ئیحتیاتیشی ئەبرد، پاڵتاوی ئەستوور 
و ساچمە  ب��ارووت  و  ت��ەوراس  و  شقارتە  دەستەیەك  و 
جاری  هەڵەگرت،  ساچمەزەنەكە  بۆ  زیایەشی  لوولەی  و 
تا  كوردییەكەی  بە  نەئەگەڕایەوە،  هەر  ڕێئەكەوت  وایش 
دەعبایەكی نەكوشتایە نەئەهاتەوە، كە گەورەبووم جاروبار 
تا  فەقیرە  نەئەبوو،  توڕە  لێم  قەت  خۆی،  لەگەڵ  ئەیبردم 
تاقەتیابوو  لە  بكا،  شكانم  نیشان  فێری  نەیتوانی  مردیش 
یەك دانە مانگ كێواوكێو بە دوای كەروێشكێكا ڕاكا، هەتا 
نەیكوشتایە وازی نەئەهێنا، هەرچی تەیر و تیوری كێوی 
ڕۆژە  بڕیبوو،  ه��ەرد  لە  ك��ەوی  ئەناسی،  باوكمیان  ب��وو 
هەتا  ڕاوەماسی،  بۆ  چەمەكان  ڕوویەكردە  گەرمەكانیش 
ئەو  بەخێراتی،  بڕۆ  و  خنكا  ڕێبواران(  )گۆمی  لە  شەوێ 
ڕۆژەی كە خنكا هەرچی دەعبا بوو لە خۆشیان هەڵەپەڕین، 
منیش بە ناخێری گیانم ئەدەواتی ڕاوكردنی ئەوم هەڵگرت 
لە  مەیتەر)3))  بە  بووم  ئێرە،  بۆ  هێنا  ماڵم  و  یادگاری  بۆ 
خانەكەی)3)) خدرەگۆج، ماوەیەك لەمەوپێش هات بە خەیاڵما 
ئاواییەكەی خۆمان و ساچمەزەنم  گەیشتمە  ڕاو،  بۆ  بچم 
ق��ال��ۆرێ��ك)3))  چڵە  ل��ەس��ەر  شینكەیەك  ك��ۆت��رە  داگ��رت��ەوە، 
32- تۆڕی لۆكس: تۆڕێكی زۆر ناسكی بەشەوقە، هەم بۆ ڕووناككردنەوەی 
ماڵەكانی لادێ بەكارهێنراوە، هەمیش جاروبار ڕاوچییەكان ڕاوی شەوارەیان 

پێكردووە،
33- مەیتەر: خزمەتكاری شوێنی حەوانەوەی كەر و هێستر و بارگیر و ئەسپ 

و ماین.
34- خان: شوێنێكە بۆ مانەوەی كەر و هێستر و بارگیر و ئەسپ. 

35- قالۆر: جورێكە لە دڕك، كە لە زۆر شوێن بەرزیەكەی دەگاتە دوو متر.

بزانم هەر خۆی بەوێوە مردبوو،  هەڵنیشتبوو، بە خوا وا 
چونكە تا ئەو وەختەی لوولەی ساچمەزەنەكەم لە پەڕوباڵی 
پیرەساچمەزەنم  كاكە  وەڵڵا  نەجووڵایەوە،  كردەوە  نزیك 
ترم  هیچی  ئیتر  نەبێ  پەڕێ  چەند  بفەرموو  باوەڕ  تەقان، 
نەدی، بەڵام ئەونەمزانی كەرەكەی سەعەدیانكەل كەوت بە 

عەرزا، ورگیم كونكون كرد و دەمی نەیا بەیەكا« 

قاچەكانی  ق��اس��م  وەك  ن���ەدەگ���وت،  هیچی  ح��ەی��دەر 
ڕاكێشابوو، گوێیدابووە قسەكانی، ئەویش بەردەوامبوو:

»دوایی سەعەدیانكەل پەیابوو، كردی بە هەڵڵایەك  	-
ئەبێ‌  یان  لێئەكەم...  »شكاتت  وتی  دیارنەبێ‌،  ئەوسەری 
نەمزامی  وەڵ�اڵ  كاكە  وتم  هەرچەن  شكات«  یا  بیبژێری 
دوایی  نەبوو،  ئیستیفایەی  بوو،  قەزاوقەدەر  و  نەمبینی  و 
خەڵكێكی  سوڵح،  بۆ  دانیشتین  ئەیبژێرم،  كاكە  باشە  وتم 
زۆر هاتن بۆ ئەوەی لەبەر خاتری قەبرەكەی باوكم سەعە 
كەرەكەی  باسی  كە  دیانكەلە  ئ��ەو  كەچی  بگرێ‌،  خاترم 
كەرەكەیشی  ئەكا،  دۆج  سەیارەی  باسی  ئەتوت  ئەكرد، 
پیرەكەرێك بوو، نە یەك قەترە شیلەی پێمابوو، نە تڵپی تەڕ، 
بەڵام لە منی كرد بە ماینی پاشا، هەچەن كەرەكە نێریش 
نێرەكەرەكان  خوا  دایمەی  بوو،  باشتر  ماكەر  بەڵام  بوو 
بۆنیان بە قنیەوە ئەكرد، داوای سیانزە پەنجایی)3)) لێكردم، 

36-  سیانزە پەنجایی: واتە شەش سەدوپەنجا فلس، لە كۆندا بڕە پارەیەكی 
زۆر بووە، ئەو دەم نرخی گایەك نزیكەی هەزار فلس بووە، واتە یەك دینار.

خۆلاسە ئەو پارەیە نەك بە من، بە هەموو عەشرەتەكەمان  
هەڵنەئەسوڕا، ئیتر وتم كاكە چییەكەی بیكە، بچۆ شكاتكە با 

من ئیعدامكرێم لەسەر ئەو  كەرەی تۆ«

قسەكەی پێبڕی:
»ئەی دوایی؟«

»دوایی یایانم بە مەحكەمە، كابرایەكی نارد بۆلام  	-
ئەیوت »كەر كوشتن بەلای ئێمەوە لە ئینسان كوشتن 
خراپترە، كەر مەخلوقێكە شانبەشانی بەشەر زەحمەت 
ئەكێشێ‌، زۆریش پێش ئینسان ژیاوە، واجیبمانە دیفاع 
و  كەرتۆقێنە  ڕەزا  ن��اوم  وتی  بكەین،  كەر  حقوقی  لە 

موحامی سەعەم«
دیسان قسەكەی پێبڕییەوە:

وای  بۆ  س��ەرم،  بە  ق��ووڕ  كێیە  كەرتۆقێن  »ڕەزا  	-
پێئەڵێن؟«

ن��ام��وب��ارەك��ە سوعبەت  ڕەزا  ئ��ەم  خ��ۆی  »ك��ات��ی  	-
نزیك  لە  داماوەكە  ئەكا، كەرە  باوكی  لەگەڵ كەرەكەی 
لەپڕ  و  لێدائەگرێ‌  خۆی  ڕەزا  ئەلەوەڕێ‌،  بێستانێكەوە 
و  سەرپێ  هەڵەسێتە  كەرەكەیا  لەبەردەم  جنۆكە  وەك 
هەردوو دەسی هەڵئەبڕێ، ئینجا بە هەموو هێزی خۆی 
ئەقیژێنێ‌ بەسەر كەرەكەیا، وتیان ئەو كەرە قوڕبەسەرە 
كە لەجێی خویا گوێچكەكانی ڕەپ ئەكا، هەتا دوو شەوو 

دوو ڕۆژ زای ئیلاهی ناخوا و هەر لەو شوێنەیا ئەتۆپێ«
»ئەی لەو ڕەزا بێنامووسە، ئێ ئەی دوایی؟« 	-

نارد  ڕەزای  سەعەدیانكەل  لەمەوبەر  »ماوەیەك  	-
بۆئێرە، هەر كە گەیشتە لام لە جیاتی سەلاموكەلام دەسیكرد 
بە زەڕەزەڕ و جووتە هاویشتن، پشتی تێكردم، بە ڕاست 
و بە چەپا جووتەی ئەهاویشت، سێ‌ چوار لەقەیشی لێیام، 
ئینجا كەری لێكردم بە تەیری بەهەشت، وتی »ئێوە قیمەتی 
كەر نازانن، ئێمەی بەشەر ئەچینەوە سەر ئەسڵ و فەسڵ 
وەلحاسڵ  گێلەكەین«  خۆمان  بەڵام  ك��ەران،  ڕەچەڵەكی  و 
زۆری گووخوارد، وتیشی »هەر كەسێك كەرایەتی قبووڵ 
نەكا ناتوانێ‌ بە ڕەحەتی بژی!« وتم ڕەزا پێمبڵێ ئەمجارەیان 
بۆچی هاتووی، وتی سەعەدیانكەل عەرزی ئیحتیرامی هەیە 
و ئەڵێ‌ »ئەگەر قاسم یەكجار بزەڕێنێ‌ لێی خۆشەبم« وتم 
كوڕە لاچۆ سەگی سەگباب، خۆ یەكێ گوێی لەم قسانەبێ‌ 
قنی  لە  دەرەوە  ب��ڕۆ  زەڕی��ن��ە،  ه��ەر  ئیشوكارم  ئەزانێ‌  وا 
تۆیش و سەعەدانكەلیش و كەرە تۆپیوەكەیشتان بەم، ئەو 
حوكمم  بۆئەوەی  كردبوو  ڕازی  حاكمیشیان  بێشەرەفانە 
بزووتنەوەی شۆڕشی  بە  سەر  حاكمەكەیش  بزانم  وا  با، 

كەرەكان بوو« 
»جا توو خوا ئەمە كەرخانەیە یا مەحكەمە، شارێ  	-

حاكم و محامییەكانی بزەڕێنن چۆنەڕوا بەڕێوە«.

میرزا تەیفور...
هەوڵێكی زۆریدا هەتا كەسوكاری شەفیقی دۆزییەوە 
و ڕازیكردن ئەرزوحاڵی لێخۆشبوون بنووسن بۆ حەیدەر، 
ڕیش  حەیدەر  هەتا  كە  ئەوەبوو،  شەفیقیش  مەرجی  تەنیا 

نەتاشێ‌ ئامادە نییە تەنازولی بۆبكات...

ئەرزوحاڵی  بۆئەوەی  ڕێكەوتن  پۆلیس  بنكەی  بەرەو 
لە  حەیدەری  پۆلیسێك  بكەن،  پێشكەش  لێخۆشبوونەكە 
بەندیخانەكە هێنایە دەرەوە، شەفیق زۆر تامەزرۆی بینینی 
بوو، كەچی هەر كە بینی كتوپڕ زنجیرەكەی ملی لە چاوی 

حەیدەر شاردەوە...
باسكرد،  بۆ  مەرجەكەی شەفیقی  میرزا  ئەوەی  دوای 
نەما  ئەوەندەی  هەڵبەزییەوە،  فیشەكەشێتە  وەك  حەیدەر 
بگاتە ئەوەی میرزاش كەللەیەك لەوەی شەفیق بخوات، بە 

دەنگێكی بەرز هاواریكرد بە سەریاندا:

»كوڕە تەنازول ئەكا یا نایكا بە كێرمەوە، سەگبابی  	-
وا چییە شەرت و شرووت بەسەر منا فەرزكا، پێیبڵێ تێرتێر 
گووی خوارد، نایتاشم... نا.... لە ملیشم بەن نایتاشم، هەزار 

ساڵیش حوكممبەن نایتاشم«

بەشی سێ:
هێلکەو ڕۆنیان بۆ كەر کرد... گوێی تێنا

سەبری... 
تاقە كچی ناداراوا بوو دڵداری و چاوبازی و دەستبازی 
لەگەڵ کوڕان نەكردبێت، خەیاڵ و ئەندێشەی لە كچۆڵەكانی 
تر نەدەچوو، نە دڵی بەدنیا خۆشبوو... نە كەسیش توانیبووی 
دڵی لێبدزێت، بیستبووی كە هیچ كەس نەیتوانیوە ڕیش بە 
حەیدەر بتاشێت، ئیدی وەك ئەوەی ڕكابەرێتی نارنج بكات 
و خۆی وا پیشاندا كە ئەو لە نارنج جوانتر و بەتواناترە و 

دەتوانێ‌ جڵەوی حەیدەر بخاتە دەستخۆی...
زوو زوو لە دڵی خۆیدا دەیگوت »وەڵڵا ناهێڵم دەسم 
چۆنی  بزانن  ئا  نەتاشێ‌،  پیسەی  ڕیشە  ئ��ەو  تا  بۆبێنێ‌ 

پێئەتاشم«     

مام ئەڵڵاكەرەم... كە باوكی سەبری بوو، هاتووچۆی 
زەعیف  زۆر  دینودیانەت  بە  ب��اوەڕی  نەدەكرد،  مزگەوتی 
نەیدەوێرا  بەڵام  نەبوو،  زیندوبوونەوەش  بە  ئیمانی  بوو، 
ئەوەیان بە ئاشكرا ئیعلان بكات، دەیگوت » من لە ماڵەكەی 

خۆم نوێژوتاعەت ئەكەم« 
لە ماوەی ئەو چلودوو ڕۆژەدا كە حەیدەر لە بەندیخانە 
لێیخەوت، مینەی حەكیمەگێژو چەند ڕیش سپییەك خوازبێنی 
سەبریان كردبوو بۆ حەیدەر، بەو ئومێدەی ڕیش بتاشێت و 

بە قەولی باوك و دایكی ببێت بە پیاوی ناوپیاوان...
ئەڵڵاكەرەمیش ئەوەی زانیبوو كە حەیدەر ڕوو لەخوا 
نییە و بیروباوەڕی لەقولۆقە، پێیخۆشبوو بیكات بە زاوای 

خۆی...

كوڕوكاڵی نادراوا 
گودلەیان)3)) چەور كردبوو، كۆنە خەرمانەكەی پشت 
تازەیان  پینەی  دەكوتایەوە،  حەكیمەگێژیان  مینەی  ماڵی 
دابوو لە جل و بەرگەكانیان، كەوشی لاستیكیان دەشۆرد و 

كراسەشڕیان دەگۆڕیەوە...
37- گودلە: لە حەفتاكانی سەدەی ڕابردوودا، كوڕانی لادێ‌ قژیان بە مووس 
سەریانەوە  بەپێش  موویان  هەویرێك  گونكە  هێندەی  ب��ەڵام  دەت��اش��را،  بۆ 

دەهێشتەوە، پێیان دەگوت گودلە.

تاشینی  ڕیش  شكاوی  ئاوێنەی  لەبەر  گەورەكچەكان 
باوك و براكانیان پەنجەیان بۆ لێوی خۆیان دەبرد، كراسی 
خام و جەلسە و بازەیان پۆشیبوو، پیاوە تڕزلەكان باسی 
سەردەمی كوڕێنی خۆیان بۆ كوڕوكاڵ دەگێڕایەوە، قسەیان 
لە یەكتر وەردەگرتەوە، هەریەك دەیویست لەوی تر باشتر 

خۆ بنوێنێ‌...
ژنان بە شەڕواڵی پیاوانەوە خوانی شاییان سازدەكرد، 
دووكەڵی  نابوو،  سەرئاگر  گەورەیان  قابلەمەیەكی  چەند 
ئەو ڕۆژە  ن��ادراوا،  بە  بەخشیبوو  تری  دارەت��ەڕ ڕەنگێكی 
زۆرینەی  دەخورا،  برنج  حەیدەرەوە  شاییەكەی  لەسایەی 
خەڵك سێ‌ مانگیش دەبوو تامیان نەكردبوو، قاپوقاچاخ هەر 

هەمووی لە ماڵان و دێهاتەكانی ترەوە هێنرابوون...
ئەو كوڕەبوو  كوڕ  گەرمبوو،  هەڵپەڕین و شایلۆغان 
چۆپی لە چۆپیكێش وەربگرێت، قریوەی كوڕوكاڵ دەگەیشتە 
)كێوی كوڕەكاژاو( تەپوتۆز لە زەوی هەڵدەستا، كوڕان و 
كچان هەر یەكەو تەماشای یاری خۆی دەكرد، ژن و پیاوە 
دۆستەكانیان  لەگەڵ  چاوبازییان  پڕئاڵۆشەكانیش  داوێن 
دەکرد، كچان لە بانیژە و گوێسوانەوە دەستیان خستبووە 
سەرئەژنۆ و بیریان لەو وەختانە دەكردەوە سەبری تیایدا 

دەبێت بە ژن...



ئارام حەسەن92

ه��ەن��دێ‌ ل��ەو پ��ی��اوان��ەی ك��ە دەی��ان��وی��س��ت خ��ۆی��ان وا 
پیشانبدەن هێشتا دڵیان تەڕە و پیر نین، دەچوونە دەستی 
چۆپیكێش، لەگەڵ لەرەی شاندا چەناگەیان دەدا لە گەردنیان 
جێی  لە  جارجار  ب��ەرزدەك��ردەوە،  سەریان  خێرایی  بە  و 
خۆیان وشك ڕادەوەستان، هەر بەدەم هەڵپەڕینەوە ئەژنۆی 
دڵتەڕانەیان  قریوەیەكی  س����ەرزەوی،  دەخستە  چەپیان 
بۆدەكرد، لەگەڵ هەستانەوەش لچكی جامانەیان دەیدایەوە 
ل��ە س��ەری��ان، دوو ك��وڕی گ��ەن��ج  ب��ە )ه���ەلام ه��ەلام��ە()3)) 

هەڵیاندەپەڕاندن...

كردبوون  بانگی  حەكیمەگێژ  مینەی  لۆتیەی  دوو  ئەو 
گەیشتنە نادراوا، یەكێك لە لۆتیەكان كە دڵی پڕبوو، دەستی 

مەلا بەدرەدینی ماچكرد و مەلا لێیپرسی:
چاوشەكەتان لە كوێیە ڕۆڵە؟ 	-

پشت  خستە  جوزەلەكەی  فرمێسك،  لە  پڕبوو  چاوی 
قونیەوە:

»بە ڕەحمەتی خوا چوو مامۆستاگیان« 	-
»لا حەولە وەلا قووەتە ئیللا بیللا« 	-

بەخوا  نەئەناسی،  چاوەشەكەمانت  تۆ  »حەیفێ  	-
بەخوا بە بنەماڵە خانەیان  بوون، پشتاوپشت مەیموون 

لە دەر ماڵیان نەبڕا«
38- هەلام هەلامە: گۆرانیەكی شادی زۆر كۆنی كوردەوارییە.

مەلا سەرێكی لەقاند:
»دە بڕۆ كوڕم برۆ بەلای شاییەكەوە، بڕۆ جوزەلە  	-

لێیە بە قوربان، بڕۆن بكوتن«
بە بیستنی جوزەلە ئەوەندەی نەمابوو گەنجەكان خۆیان 

بپڕوكێنن، بووك بە سواری ماینێكی سپی بەڕێوەبوو... 
پورحەلیمی بەربووك)3)) كارە زۆر تایبەتیەكانی خۆی 

نیە،  ڕوون  بەربووك  سەرهەڵدانی  و  دەركەوتن  مێژووی  بەربووك:   -39
لە ڕێ و  ڕاب��ردوو،  پێش حەفتاكانی سەدەی  بە درێژایی دەیان ساڵ  وەلێ 
لە  كامڵ  ژنێكی  پێدراوە،  ئەندازەی  بێ  گرنگییەكی  هەوسەرگیریدا  ڕەسمی 
كاتی  لە  بكات  بووك  یاوەری  بۆئەوەی  هەڵبژێردراوە  بووكەوە  ماڵی  لایەن 
بەڕێكردنیدا بەرەو ماڵی زاوا، بەربووك دەبوایە شەوی یەكەم لە ماڵی زاوا 
ڕۆژ بكاتەوە، بە مەبەستی چاودێری كردنی ڕەوشی شەوی پەردە، سەرەتا 
دەچووە لای بووك بۆئەوەی باسی چۆنێتی خۆ بەدەستەوەدان و ڕاكشان 
قوماشێكی  پارچە  دەربارەی سەرجێیی.،  بۆبكات  و جوڵە و كۆمەڵێك شتی 
سپی لە ناوەڕاستی دۆشەكی بووك و زاوا بە چەند تەقەڵێكی شل دەدووری، 
چاوەڕوانیی  دەرگ��اوە  لەمدیو  بووك،  بۆلای  زاوا  ژوورەوەی  چوونە  دوای 
تەنانەت هەناسە و  بە جۆرێك كە گوێبیستی  ك��ردووە،  بووكی  ژنبوونی  بە 
بە  قوماشەكەی  ب��ووك،  كچێنی  پ��ەردەی  دڕاندنی  دوای  ب��ووە.،  دەنگیشیان 
خوێنەوە پێچاوەتەوە و لە باخەڵیناوە، چێشتەنگاوی ڕۆژی دوایی، كەسوكاری 
زاوا بەربووكیان بردوەتەوە بۆ ماڵەباوانی بووك، هەتا دایك و باوكی بووك 
خوێنەكە ببینن و دڵخۆشبن، شانازی بكەن بەوەی كە كچەكەیان پەردەی كچێنی 
یان  نەخۆشی  بەهۆی  سەردەمەدا  لەو  كچێك  ئەگەر  چونكە  لەدەستنەداوە، 
كەوتنەخوارەوە لەكاتی منداڵیدا یان خۆڕسكانە پەردەی كچێنیشی نەبووبێت 
ئەوا بەربووك بە جۆرێكی خراپ ئەوەی ئاشكراكردووە، زۆر جاریش ئەم 
ئاگاداركرنەوانەی بەربووك بووە بەهۆی ئابڕووچوون و دوژمنایەتی و شەڕ 
و تەنانەت كوشتنی دەیان و سەدان بووك، یاخود زۆرجار رێكەوتووە كە 
زاوا بەهۆی شەرمەوە نەیتوانیوە سەرجێیی یەكەم شەو ئەنجامبدات، ئەمەش 
دیسان لەلایەن بەربووكەكانەوە ئاشكراكراوە، كە دواتر بووەتە هۆی بەكەم 

تەماشاكردنی زاوا.

ئەنجامدابوو، بەدەم چاكردنی پێخەف و سازكردنی پارچە 
زۆر  »بەربووكیم  دەیگوت  خۆیدا  دڵی  لە  خامەسپیەكەوە 
كردووە، بەڵام بەربووكی بووكێك نەبووم شووی كردبێ‌ 
بە كوڕێكی ڕیشنی وەكو حەیدەر، ساوەڵڵا لەوانەیە سەبری 

بەرگەی حەیدەر نەگرێ‌، مەگەر خوا ڕوحمكا«
دیاربوو،  خەڵكەكەدا  لەناو  حەیدەر  ڕیشی  بریسكەی 
چەند گەنجێك بە زۆر بردیانە ڕیزەوە، دەورێك سێ‌ پێیی 
هەڵیانپەڕاند، هەر كە سەبری گەیشت خێرا لە شوێنی زاوا 

دانیشت... 
شەو داهات... هەڵپەڕكێ‌ دامركایەوە، تەپوتۆزی نادراوا 
نیشتەوە، بەربووك سەبری بردە ژوورەوە و دەستیكرد بە 

ئامۆژگاری كردنی:
زۆر  حەیدەر  لێتانەبێ‌،  ئاگام  مەكە،  »كچم شەرم  	-
با تووشی  یەكێك زیاتری مەیەرێ‌  لە  بەكارە وریابە، 
نەزیف نەبی، هەر كە هاتە ژوورەوە دەسخە سەرچاوت 

و لنگ هەڵبڕە، نەكەی خۆت ڕەقكەی ئاممان«

خەڵكی ئاوایی خەویان لێنەدەكەوت، چاوەڕێی خەبەری 
سەبری و حەیدەر بوون، هەر یەكەو قسەیەكیشی دەكرد، 
بە  هەر ژن و هەر كچ و هەر گەنج بوو دەستیانكردبوو 

وڕێنەكردن، پیاوێك بە پیاوێكی گوت:

»دڵم لێییاوە سەبری بەرگەی حەیدەر ناگرێ« 	-
پیاوێكی قۆڕ:

»كوڕە برا خۆ حەیدەر بەشەر نییە« 	-
كوڕێك:

»ئ��ەی ق��وڕ ب��ەو س��ەرەت س��ەب��ری، زۆر عاقڵ و  	-
بێدەنگیش بوو«

پیرە پیاوێك:
»حەیدەر ڕۆڵەیە ڕۆڵە، كوڕ وانەبێ‌ بۆچی باشە« 	-

كوڕێكی قەیرە:
»بەخوا سەبری وەختی شووی نەبوو« 	-

پیاوێك:
حەیدەرە  ئەو  بەرگەی  هەبێ‌  ژن  ناكەم  »ب��اوەڕ  	-

بگرێ‌«
ژنێك:

» كچێ بە خوا پیاویش بەرگەی حەیدەر ناگرێ‌« 	-
ژنێكی تر:

»جا تۆ چوزانی كێریت دیوە؟« 	-
قەیرە كچێك:

»بەسە با دوعای خێر بۆ سەبری بكەین« 	-
ژنێكی تر:



ئارام حەسەن96

»سەبری چی و مەبری چی، تازە سەبری تەواو« 	-
بە ئەسپایی ژنێك بە ژنێكی تری گوت:

»من پیاوەكەم یەكەم شەو یانزەی كرد!« 	-
»ئێ ئێ... ئەمە بۆیە پێیەڵێن شەریف یانزە« 	-

كچێك بە كچێكی تری گوت:
»وەی ب��اوەگ��ی��ان س��اوەڵ�اڵ م��ن ق��ەت ق��ەت شوو  	-

ناكەم«
كچێكی تر:

حەیدەر  هی  وەك  كوڕێك  هەموو  هی  خۆ  »ئ��ێ  	-
نییە«

»تۆ هی حەیدەرت دیوە؟« 	-
شتیوا  و  كچ  سەیری  كوا  حەیدەر  جا  »نەوەڵڵا...  	-

ئەكا، بەڵام  هینەكەی عەزەم دیوە«
»ئەیەڕۆ وسبە كچێ‌ منیش دیومە« 	-

»لە كوێ‌ دیوتە كچەتیو؟« 	-

خەڵك سەرگەرمی حەیدەر و سەبری بوون، لە ناكاو 
زریكەی پورحەلیمی بەربووك هاتە گوێیان، هەموو بەرەو 
ماڵی مینەی حەكیمەگێژ ڕایانكرد، بوو بە ساحەی مەحشەر، 
قوڕیان  دایكی  و  باوكی  حەوشەكەوە،  هاتبووە  حەیدەر 

دەنگیبێ‌  لە  گوێیان  هەموو  بۆئەوەی  پورحەلیم  دەپێوا، 
بەرزتر هاواری دەكرد:

نەیزانی  كوشت...  داماوەكەی  سەبریە  »كوشتی،  	-
چۆن ببێ‌ بە زاوا!«

لێشاو  بە  م��ردووە،  سەبری  زانیان  خەڵكەكە  وەختێ‌ 
ڕووی دەمیان كردە حەیدەر و كەوتنە دەنگە دەنگ: 

دیسان یەكێك گوتی:
»مردووت مرێ‌ ئەوە چیت كرد؟« 	-

یەكێكی تر:
»تۆ بەشەری یا گاجووت... ئەم كەتنەشت كرد؟« 	-

یەكێكی تر:
»هەتیو بە چیی كوشتت؟« 	-

یەكێكی تر:
»كە نازانی كچ بكەی بە ژن... بۆ ژنت هێنا!« 	-

یەكێكی تر:
»ئەوە قەتڵە قەتڵ... نازانی« 	-

كەڕوكاس  ئ��ەوەی  وەك  خەڵكەكەدا،  لەناو  حەیدەر 
بووبێت، بە دڵ و دەروون و زمانێكی شەكەت و پڕشەرمەوە 

وەڵامی دانەوە:
ژوورەوە  چ��ووم��ە  م���رد،  خ��ۆی  نەمكوشت،  م��ن  	-
وامزانی ماوە، كاتێ‌ لنگیم كردەشانم مردبوو، سەبری 

ئێشتا هەر كچە، عەنجەلی هاتبوو عەنجەل، ئەی مەلا 
ڕۆژی هەزارجار ناڵێ‌ موقەدەری خوا گەڕانەوەی نییە، 
بچن سەیری  مەیكەن،  نایكەن  بیكەن  باوەڕەكەن  ئیتر 
سەبریكەن ئەگەر یەك قەترە خوێنتان لە ناوگەڵیا دیی 

هەقتانە«

ن��ەم��اب��وو، ش��ەوق��ی مانگەشەو  ئ��ەوەن��دەی  ش��ەوگ��ار 
ن����ادراوای ڕۆش���ن ك���ردب���وەوە، زەڕن��ەق��ووت��ەك��ان ب��ەدەم 
خەوبینینەوە ڕادەچڵەكین، ئەو چۆلەكە هەردیانەی بەسەر 
خێرا  و  دەك���ردەوە  چاویان  كردبوو  هێلانەیان  دڕك��ەوە 
دەستگیراندارەكان  تەیرە  فیتوی  لێدەكەوتەوە،  خەویان 

دەگەیشتە )دەشتی هەنارە مزرەكان( 
شیوەنی  دەك���رد،  گ��ەڵا  ب��ە  س��ەم��ای  فێنك   كزەیەكی 
چۆلەكەیەك لە پشت نادراواوە دەگەیشتە دەوەنەكانی )سێ 
كانیلان(، تارمایی بەردەكان وەك كەروێشك دەردەكەوتن، 
كەروێشكەكانیش لە بەردی ناو پەرێز)4)) دەچوون، بەرازێك 
لە )كانی ڕۆنیاسان( پیازەخوگانەی)4)) هەڵدەكەند، چەقەڵێك 
بەدرەدینی  مەلا  سۆنەكانی  كولانەی  لە  ئاوایی  نزیك  لە 

دەڕوانی... 

40- پەرێز: دوای دروێنەی گەنم یان جۆ، بە كێڵگە یاخود زەویەكە دەگوترێت پەرێز.

41- پیازەخوگانە: جۆرێك پیازی خۆڕسكی كێوانە، خۆراكی سەرەكی بەرازە.

لە گەڵاجاڕەكەی حاجی كەرەمەوە قیغەی قەلەڕەشێك 
لەگەڵ لوورەی گورگە هارەكەی )سمایلەدۆڵ( تێكەڵ دەبوو، 
وەڕەی سەگە هەوشاریەكەی حاجی خواڕەحم دەگەیشتە 

)كونەماران(... 
كەوتنە  ترپەی  ب��وب��وون،  س��ارد  ڕەزەك���ان  بۆڵەترێی 
خوارەوەی هەرمێ‌ كێویلە و مازوو جودا نەدەكرانەوە، لە 
دامێنەوە فیشكەی ئەو مارانە دەبیسرا كە دەیانویست بەر 
لە گەیشتنی شوانەكان ئاو بخۆنەوە، دەنگی تەور و قیژەی 
دارستان دەهات، جارجارەش هاواری نێرەكەرێكی بێتاقەت 
دەنگی دەدایەوە، پووش هەستابوو، بە زەحمەت ڕێدەكرا، 
خشەی مارمێلك و بزنمژە دەهات و لەپڕ خشەیان نەدەما...

لە  سەعاتەڕێ‌  ی��ەك  نزیكەی  پیاوەكانی  و  سامسام 
مەنزڵەكەی سامسام چەند  لە خوار  بوون،  دوور  ن��ادراوا 
هەوارگەیەكی  لە  بارەگاكەی  و  بنكە  هەبوون،  پاسەوانێك 
كانیاوی  ساردترین  ك��ردب��وو،  دروس��ت  ج��وان��دا  یەكجار 

ناوچەكە لە نزیك ئەوان بوو...

موراد... یەكێك بوو لە پیاوەكانی سامسام، وریا و ئازا، 
لەو تاریك و لێڵەدا توانی حەیدەر بناسێتەوە، چاوەڕێی كرد 
هەتا تەواو نزیك بوەوە، هەرچەند دەشیزانی كە حەیدەرە 

بەڵام تێیخوڕی:

»نەجوڵێی زەلام؟« 	-
»حەیدەرم« 	-

»بەم تاریكە سەڵاتە بۆ كوێ‌ ئەچی؟« 	-
»هاتووم بۆ لای كاكە سامسام« 	-

بۆلای  لەخەوهەڵسێ‌، جارێكە وەرە  با  »پەلەمەكە  	-
من«

تا هەتاو گەرمبوون حەیدەر لە نزیك مورادەوە خەوی 
لێكەوت، دڵینەهات خەبەری بكاتەوە، بەجێیهێشت و ڕۆیشت 

بۆلای هاوڕێكانی بۆئەوەی ناشتا بكات...

هوما... یەكێكی تر بوو لە چەتەكان، بەدەم میزكردنەوە 
چاوی بە هەردەكەدا دەگێڕا، لەپڕ حەیدەر كەوتە پێشچاوی، 
تووند بەنەخوێنەكەی گرێدایەوە و حەیدەری خەبەركردەوە:
»ئەوە شێتبووی حەیدەر، چییەكەی لێرە، لە نادراوا  	-

دەریانكردووی؟«
»تاریكبوو كە هاتم، موراد ئاگای لێمبوو، هاتووم  	-

بۆلای سامسام«
»دە هەستە تۆش میزەكەت بكە با بچین بۆلای« 	-

ك��ەرەه��ار(،  )ق��وت��ەی  پێیدەگوترا  چ��ەت��ەك��ان  شوێنی 
ئەشكەوتەكە  ل��ەب��ەردەم  لێبوو،  چكۆلانەی  ئەشكەوتێكی 

هەموو لە دەوری ئاگردانێك دانیشتبوون... 

قەیدار... یەكێك بوو لەوان، ڕێویەكی كوشتبوو، دەمەو 
برژاندن  گۆشت  خەریكی  هەموو  كردبوو،  كەوڵیان  بەیان 
بینینی  بە  سامسام  بۆلایان،  هێنا  حەیدەری  هوما  ب��وون، 
پێكەنینەوە  بە  خۆشیدەویست،  چونكە  گەشایەوە  حەیدەر 

پێیگوت:
ئەوە  بۆ  تۆش  ناشێ‌  حەیدەر،  بەخێربێی  »یاخوا  	-
هاتبی ڕیشی باوكت بتاشم، یان هەواڵی پۆلیست هێناوە؟«

»نەوەڵڵا هیچیان نییە ئیشم پێتە« 	-
»وەرە جارێ‌ بابۆڵەیەك)4)) گۆشتی ڕێوی بخۆ« 	-

بۆن  ت��ورت��ە  زۆر  ن��اخ��ۆم،  ڕێ���وی  گۆشتی  »م��ن  	-
ساردیشی لێیە، نان و چایی ئەخۆم«

»دەی چیبكەین هەر ئەوەمان هەیە« 	-
سامسام بەدەم پاروو گلاندنەوە پەنجەیەكی درێژكرد 

بۆ ڕیشی، وەك ئەوەی بیەوێ‌ شۆخی لەگەڵ بكات:
لە  وتیان  ڕەق��ە،  زۆر  كەللەت  بیستومە  »ئ��ەرێ‌  	- 

سلێمانی بە كەللە شەفیق ناوێكت كوشتووە«
كەللەیە  ب��ەو  ویستم  ب��ەخ��وا  ن��ەم��رد،  »حەیفێكم  	-
بیكوژم، ئەو سەگبابە لەو شارەیا بیانووی بە من گرت، 

گاڵتەی بە ڕیشم كرد، من نەگبەتم نەگبەت«

دواتر  و  سەر  دەكرێتە  ڕۆنەكەرەی  نانێك،  پارچە  یان  نانێك  بابۆڵە:   -42
دەپێچرێتەوە، وەك ئەوەی كە پێی دەگوترێ لەفە.

حەیدەر، سامسام  قسەكانی  دابووە  گوێیان  هەمووان 
بە پێكەنینەوە گوتی:

»نەگبەتیەكەی تۆ چییە حەیدەربەگ؟« 	-
نەبوومایە  نەگبەت  ئەگەر  ئاخر  توخوا،  »وازبێنە  	-

سەبری بۆچی ئەمرد!«
»س���ەب���ری ك��ێ��ی��ە، ن��اش��ێ‌ ئ��ەوی��ش��ت ب�����ەدەردی  	-

شەقاوەكەی سلێمانی بردبێ‌ لەسەر ڕیشت؟« 
بە زاوای  بمكا  داماو ویستی  ئەڵڵاكەرەمی  » مام  	-
خۆی، خوا عەلیمە من حەزم لە ژنهێنان نەبوو، دایكم و 
باوكم شێتیان كردم، وایانەزانی ژن و شت ئەتوانێ‌ ڕیشم 
پێبتاشێ‌، ئیتر دوێشەو پێش ئەوەی بچمەلای سەبری، 
بەربووكم  تیانەماوە  رۆحی  زانیم  كە  مردبوو،  داماوە 
حاڵیكرد، ئەویش كردی بە هاتووهاوار و حەیای بردم، 
خەڵك وایانەزانی سەبری لەژێر منا مردووە، دەی سا 
ئەو  هێشتا  بەدرەدینە  مەلا  ئەو  ماڵی  قورعانەی  بەو 

سەبریە هەر كچە«
بە  پێكەوە  هەموو  دەك��رد،  تەماشایان  سەرسامی  بە 

حەیدەریان گوت:
»ئەی ماڵت بە قوڕگیرێ‌ حەیدەر هەی... ئێ‌ دوایی« 	-
ت��ەواو،  و  تێكردووم  ڕووی  نەگبەتی  ت��ەواو  »ئێ‌  	-
كورتانی  وەك  نەگبەتی  خۆ  ئەنێژن،  سەبری  ئەمڕۆ 

كلكییەوە  ل��ە  گ���رت،  كەسێكی  ه��ەر  وای���ە  ل�����ووڕی)4)) 
خەفەت  نەمویست  منیش  ئێ  س��ەری،  تا  دایەپۆشی 
بخۆم، وتم با بچم بۆلای سامسام و ئەوان لە هەموو 

شوێنێ‌ باشترە«
 - »دەی قەینا خوا عافویكا، تۆ باسی سلێمانیمان بۆ 

بكە«
شەفیق  و  ح��ەم��ەب��اوە  قاسمی  باسوخواسی  ب���ەدەم 
شەقاوە و ئوتومبیل و بەزم و ڕەزمی شارەوە هەمووانی 
ع��ەب��ەدووس��ەرەی  ژنەكەی  باسی  ب��ەڵام  پێكەنین،  هێنایە 

نەكرد...
س��ام��س��ام ك��ە زۆر ك��ەی��ف��ی ب��ە ق��س��ەك��ان��ی دەه���ات 

پرسیارەكەی دووبارە كردەوە:
»ئیشت بە من چییە؟« 	-

»ئەمەوێ‌ وەك قەیدار و ئەوان ببم بە پیاوی تۆ،  	-
تاقەتی ئاواییم نەماوە، لە داخی نارنج و سەبری تاقەتی 
نادراوام نەما، خەڵك گاڵتەم پێئەكەن، ئەگەر وەرمگری 

لای خۆت ئیتر لەگەڵ ئێوە ئەبم«
یەكیان  تەماشای  هەموو  پێكەنین،  بە  دەستیانكردەوە 
و  شان  و  پشت  بە  دەیانكێشا  پێدەكەنین،  قاقا  و  دەك��رد 
ئازارە ویژدانیەكەی  بە  یەكتریدا، سامسام هەستی  لاڕانی 

ملیەوە  ل��ە  ك���ەرە،  درێ��ژك��ۆل��ەی  كورتانی  ج��ۆرێ��ك  ل���ووڕی:  كورتانی   -43
دایدەپۆشێت هەتا كلكی.

و  پیاوەكانی  ڕوویكردە  نەشكاند،  دڵی  بۆیە  كرد،  حەیدەر 
گوتی:

ئەبێ‌،  لەگەڵ خۆمان  ئیتر  »حەیدەر هاتە ڕیزەوە،  	-
گاڵتەی  ئەوی  نەیەشێنێ‌،  دڵی  و  پێنەكا  گاڵتەی  كەس 
پێبكا هەردوو گوێی ئەبڕم، تا ئەو بە ئێمە ڕازیبێ‌ ئێمە 
ویژدانە  بە  پیاوێكی  حەیدەر  ئەیخەینە سەر سەرمان، 

جەماعەت، حورمەتی لێبگرن«
حەیدەر گوتی:

»ی��اخ��وا ل��ە ب��ەڵا دوورب���ی س��ام��س��ام، ب��ەڵام قسە  	-
بكوژم،  كەس  ناتوانم  من  بەخوا  خۆشە،  لەمسەرەوە 
فزی  و  دزی  تاقەتی  موشتن،  و  كوشتن  بۆ  مەمنێرن 
و ڕاوو ڕووتیشم نییە، نازانم هەڕەشە و گوڕەشەیش 
لە كەسكەم، دەغڵودانی كەس بە من مەسوتێنن، ناچمە 

سەر هیچ ماڵێك، تاڵان و بڕۆیش ناكەم«
بەم داوایەی حەیدەر، قەیدار لە هەموان زیاتر پێكەنی، 

خۆی پێڕانەگیرا، پێش سامسام  گوتی:
»ئەی كەوایە بۆ هاتووی بۆ ئێرە، خۆ ئێمە خەریكی  	-
بۆ  ناكەین،  خێروخێراتیش  كێوانە،  لەم  نین  عیبادەت 

ناچی ببی بە مجەوری مزگەوت!«
بەڵام سامسام قسە و پێكەنینی بە هەموویان بڕی و 

ڕوویكردەوە حەیدەر:

وریابە  ب��ەڵام  لێنێ‌،  بۆ  چاییمان  تۆ  باشە  »زۆر  	-
پێتەبێ‌،  تریشمان  ئیشی  نەسووتێنی،  خ��ۆت  ڕیشی 

جارجاریش لەگەڵ قەیدار و ئەوان بڕۆ بۆ جەولە«
»جەولە یەعنی چی؟« 	-

»یەعنی گەڕان بەم دەشت و كێوانەیا«  	-
ئەزموونێكی  چەتەكان،  لە  بوو  تر  یەكێكی  زۆراب... 
باشی هەبوو لە دزی كردندا، كۆنە ڕێگرێكی بە غیرەت و 
جێی متمانەی سامسام بوو، بە تیلەی چاوی ئیشارەتی بۆ 
سامسام كرد، تێیگەیاند كە درەنگە و ڕێگەی )میشیاو(یان 
بەرەو ڕۆژهەڵات  كە  كاروانەی  بەو  ڕێگرتن  بۆ  پێشە،  لە 
هەستایە  و  خۆیدا  بە  تەكانی  سامسام  خێرا  بەڕێوەبوو، 

سەرپێ‌:
»خۆتان گورجكەن من و قەیدار و میران و زۆراب  	-

و موراد ئەڕۆین«
لەگەڵ ئەوان حەیدەریش خۆی ڕاپسكاند:

»تخوا با منیش بێم زۆر بێتاقەتم« 	-
»ئاخر ئێمە بۆ تاڵان ئەڕۆین ڕۆڵە« 	-

»قەینا هەر ئەمجارە، تخوا با ئەونە بیر لە سەبری  	-
نەكەمەوە«

»ئەلحوكمو لیللا، جا ئەتوانی بەسەر پشتی ئەسپەوە  	-
خۆت ڕاگری؟«

»ئەرێوەڵڵا ئەتوانم هەر وەك كەر نیە؟« 	-
و  كوێ‌  لە  كەر  زۆرە، سوارێنی  فەڕقی  بابە  »نە  	-

ئەسپ لە كوێ‌، كەر ناوجەرگی ئینسان هەڵەتەكێنێ«

ب��ەرەو )چەمی ع��ێ��زەت��اوا(، حەیدەر  ب��وون��ەوە   ش��ۆڕ 
بەسەر پشتی ئەسپێكی ڕەشەوە تووند دەستی گرتبوو بە 
لغاوەوە، دەنگی غاردانی ئەسپەكان مەرگی سەبریان لەبیر 
بردەوە، تەنیا ترسی لەوە هەبوو لەو ڕاوو ڕووتەدا زیان 
دوور  ئەوەندە  حەزیدەكرد  ئەگەرنا  بكەوێت،  ڕیشی  بەر 

بكەوێتەوە كە جارێكی تر نەگاتەوە نادراوا...

ئێوارە داهات، لە میشیاو نزیك بوونەوە، لە شیوێكی 
وشكەڵان لایاندا، چاوەڕێی خۆرئاوا بوونیان كرد، سامسام 
دوور  دی��ك��ەش  ئ��ەوان��ی  دانیشتبوون،  پێكەوە  زۆراب  و 
كەوتنەوە لێیان، تینوویان بوو، بەدوای ئاودا دەگەڕان، لەپڕ 

لە پشتیانەوە حەیدەر هاواریكرد:
»وەرن وەرن ئەمە ئاوە« 	-

نا  ئاسمان و دەمی  یەكەم كەس حەیدەر قونی كردە 
بەشی  سێ  هەستیكرد  قوم  یەكەمین  هەر  ئ��اوەك��ەوە،  بە 
ئەوەی  خاتری  بە  بەڵام  تێكەڵبووە،  مانگای  میزی  ئاوەكە 
گاڵتەی پێنەكەن هیچی نەگوت، تێری خواردەوە، قەیدار لە 

دوورەوە لێی پرسی:

-	 »ئاوەكە ساردە؟«
حەیدەر بە دەنگی بەرز وەڵامی دایەوە:

»كەللەتەزێنە وەرە« 	-

قەیدار وەك حەیدەر تێری لێخواردەوە، ئەویش هیچی 
بەوانی تر نەگوت، بەڵام لە دڵی خۆیدا جنێوێكی تەڕی بە 

دایكیدا، قەیدار بانگی میرانی كرد:
ئاوەكەی  ت��ەڕای��ی  قوربانی  بە  ب��خ��ۆرەوە  »وەرە  	-

میشیاو بم، وەرە«
وەختێ‌ میران تامی ئاوەكەی كرد، ئەویش گوتی:

»ئەی ئاوەدانبی مەملەكەت بۆ خۆت و ئاوت« 	-
بخواتەوە،  میزاوەكە  لە  قومێك  مابوو  م��وراد  تەنیا 
دوای��ی  نەبا  بخواتەوە،  لێی  ئەویش  دەیانویست  هەموو 
گاڵتەیان پێبكات، بانگی مورادیان كرد، ئەمما موراد دوای 
یەكەم قوم هەستایەوە، بەدەم سڕینی دەمیەوە ڕوویكردە 

هاوڕێكانی:
»لە دایكی هەر چوارتان بەم بۆ ئاوێك دۆزیتانەوە،  	-
لێكا، بەڵام ئەو  فێڵم  نەیتوانیوە  تائێستا كەس  وەڵڵاسا 
سەگبابە ڕیش گوواویە هەموومانی وەكو كەر و هێستر 

ناڵكرد«

چاوەڕێی  دامەزراند،  خۆیان  بوو،  تاریك  ت��ەواو  دنیا 
لە نزیك موراد خۆی  گەیشتنی كاروانەكە بوون، حەیدەر 

داگرتبوو، زوو زوویش لێی دەپرسی:
»هەموویان ئەكوژن؟« 	-

»نەبابە، ئەی سامسام نەیوت ئیشتان بە بارەكان  	-
هەر  ئێمە  فەقیروهەژارە،  ڕس��ق��وڕۆزی  چونكە  نەبێ‌ 
گیرفانی كاروانچییەكان خاڵی ئەكەینەوە، مێشكم مەبە 

حەیدەر بیكە بە خاتری خوا«
گ��وێ��چ��ك��ەی س��ەرق��اف��ڵ��ەی ه��ێ��س��ت��رەك��ان دەرك�����ەوت، 
چ��وارلاوە  ه��ەر  لە  ب��ۆس��ەوە،  ن��او  كەوتنە  كاروانچییەكان 
دەنگیاندان و ڕایانگرتن، دەستیانكرد بە پشكنین و داتەكاندنی 
و  كیسەتوتن  و  پ��ارە  هەرچی  كاروانچییەكان،  گیرفانی 
سەعات و چەرخی نەوت و تەزبێحیان پێبوو لێیان سەندن... 
ساڵاچووی  بە  كابرایەكی  كاروانچیەكان  لە  یەكێك 
پیسكە بوو، لەتاو ئێش و ئازاری ئەو سەد فلسەی قەیدار 
وڕكی  مناڵ  وەك  دەریهێنابوو،  شەڕواڵەكەی  پ��زووی  لە 
پیایدا هاتەوە، وایزانی نەخۆشە،  بەزەیی  گرتبوو، حەیدەر 

چووە لای سامسام و گوتی:
»ئەو پیاوە زۆر گوناحە لەوانەیە كۆڵنجی كردبێ‌ با  	-

بچم تۆزێ‌ بیشێلم«

چەند ڕۆژێك تێپەڕی و حەیدەر لە كێوان ژیا، باوك 
و دایكی نەیان دەبینی، ڕەمەزان هات و خەڵكی نادراوا لە 
مزگەوت چاوەڕێی عەسرە حەدیسی مەلا بەدرەدین بوون، 
زمانی  بە  هەندێكیان  ن��ەدەك��رد،  گۆی  زمانیان  تینوان  لە 

بەڕۆژوەوە باسی حەیدەریان دەكرد:
»تازە نایەتەوە، هەركەس فێری ڕاوو ڕووت بوو  	-

تەركی ناكا«
یەكێكی تر:

پیاوی  یەكە  ئەو حەیدەرە  ئێستا  یا  »یا من زۆڵم  	-
سامسامە«
یەكێكی تر:

كێوەكان  بۆ  هەر  حەیدەرەی  ئەو  گەورە  »خوای  	-
خوڵقاندبوو«
یەكێكی تر:

»سێ بەسێ تەڵاقم كەوتبێ‌ لەبەر سەبری سەری  	-
خۆی هەڵگرت«

مەلا دەستیكرد بە حەدیس خوێندنەوە:
»وەلسەلات و وەلسەلام و عەلا خەیری خەلقیهی،  	-

وەعەلا عیبادیهل سالحین«
هەموو بە تەزبێحی شووشە و قەزوانەوە بەرامبەری 
دانیشتبوون، مەلا باسی لەو مێروولەیە كرد، كە سولەیمان 
ئەم  كەنار  دێیتە  ڕۆژێ��ك  هەموو  »بۆچی  پرسیوە  لێی 
»خودا  دەڵێت  مێروولەكەش  ل��ێ��دەدەی«  فیكە  و  دەریایە 
ئەمری پێفەرمووم ڕۆژانە چڵەپووشێك بێنمە ئەم شوێنە، 
تا بەدەم فیكەكەوە بۆقێك بێت و چڵەپووشەكەم لێوەربگرێ 
ئەم  بن  بەردێكی  درزی  لە  كە  كرمەی  ئ��ەو  بۆ  بیبات  و 

دەریایە دەژی«
حەسەنە شێت... لە تەنیشت حاجی عەبدول دانیشتبوو، 
ڕاگرتبوو، جەباری  بۆ حەدیس  گوێی  ماقوڵێك  پیاو  وەك 
خولەملشین و تەهاچەڵتووك، لە ڕیزی دواوە قسەیان دەكرد، 
حەسەنە شێت ئاوڕ دەداتەوە و پێیان دەڵێت »قسە مەكەن 
نییە مامۆستا بەدرەدین حەدیس ئەخوێنێتەوە،  ڕۆڵە ئەوە 
دە ئێوەیش وەك حاجی عەبدول سەر حیزكەن بۆ خوتان« 

گوتاری مەلا باسی لە بەخێوكردنی ئەو كرمە بوو كە 
مێروولەكەوە، خەڵكەكە كەوتنە  بۆق و  ئەستۆی  خرابووە 
دەیانگوت،  خۆیاندا  لەناو  ئەكبەر،  ئەڵڵاهو  و  سوبحانەڵڵا 
ی��اوە،  ڕسقیشی  یابێ‌  سەرێكی  ه��ەر  خ��وا  ب��را  ئەیچۆن 
سەی بەهلول كە لە تینووان خەریك بوو هەردوو چاوی 

كوێردەبوو، هاتە نزیك مەلا و گوتی:

»سوعالێكم هەیە مامۆستا« 	-
»چی ئەڵێی بیڵێ‌ شەرع شەرمی تیا نیە« 	-

خۆی  ژنەكەی  باسی  بەهلول  سەی  وای��دەزان��ی  مەلا 
دەكات بەڵام وانەبوو، هێواش بە مەلای گوت:

»باشە مامۆستا ئەگەر ئێستا من لە توونیا هەردوو  	-
چاوم كوێربێ، خوای گەورە چی دەسەكەوێ‌؟«

سەی  وائ��ەك��ەی  قسەی  چ��ۆن  »ئەستەغفیرەڵڵا،  	-
بەهلول، یانی نازانی ئەگەر تۆ ئێستە لە تینوا كوێراییت دابێ، 
خوا گەورە چەن خۆشحاڵ ئەبێ و ئەفەرموێ‌ »بڕوانن ئەی 
ئیمانداران... ئەها سەی بەهلولی عەبدم كوێرایی داهات و 

ڕۆژوەكەیشی نەشكان«
دوا بەدوای سەی بەهلول، ڕەمەزانی فاتەكوێر كە زۆر 

ڕقی لە منداڵ بوو، لە مەلای پرسی:
»باشە مامۆستا ڕاستە ئەڵێن هەموو مناڵێك ئەچێتە  	-

بەهەشت؟«
»بەڵێ‌ ڕاستە، لەوێ‌ مناڵ ئەبێ‌ بە چۆلەكە« 	-

»ئەی قوڕ بەسەرم، یەعنی هەموویان بەهەشتیین؟« 	-
»بەڵێ‌ بەڵێ‌« 	-

تێفكریبم،  من  وەك  مامۆستا  بەخوا  سا  »دەی  	-
لە  قەت  قەت  بكەم،  ئیسراحەتێ  جەهەننەما  لە  مەگەر 

بەهەشت ناحەوێمەوە«
»بۆچی؟« 	-

خەریكن  تیایە  مناڵی  پەنجا  ه��ەم��ووی  »ن���ادراوا  	-
ئەمانخۆن، جا وەرە لە ئەوەڵی دنیاوە تا ئەمڕۆ هەچی 

مناڵ هەیە بچێتە بەهەشت، ساوەڵڵا بە ڕۆژی ڕووناك 
بەبەر چاوی خواوە چاومان دەرەیەنن، بە خوا مەلاگیان 
تاقەتی بەهەشتم  بێقڕەترە، من  ئەگەر وابێ‌ جەهەننەم 

نیە«

دواجار مەلا ڕوویكردە خەڵكەكە:
»ناشكور مەبن، دوعا بكەن ئەمساڵیش وەك ئەو  	-

ساڵە بێباران نەبین«
»كام ساڵ؟« 	-

حەكیمەگێژ  مینەی  كوڕەكەی  ساڵەی  ئەو  »كوڕە  	-
لەدایكبوو«

دیسان سەی بەهلوول هاتەوە قسە:
لەو  ب��ەخ��وا  ڕۆژە،  ب��ەو  مەیكەن  ت��وخ��وا  »ب���ەڵام  	-

ڕۆژەوە دوعام بۆ باران بارین نەكردووە«
»كام ڕۆژ؟« 	-

»كوڕە ئەها ئەو ڕۆژەی حەیدەر لەدایكبوو، بیرتانە  	-
لە بێبارانیا حەوت سەر حەیوانمان كرد بەخێر، كەچی 
ترمان  حەیوانی  سەر  نۆ  هەتا  دایكرد،  داكردنەی  ئەو 
نەمابوو  ئەونەی  نەكردەوە، خۆ  بەخێر خۆشی  نەكرد 

نادراوا ئاو بیبا«
»باسی ئەو ڕۆژە هەر مەكەن كە حەیدەر لە ڕەحمە  	-

كەوتە خوارەوە«
»بۆچی باسی ئەو ڕۆژە نەكەین برا؟!« 	-

حاجی بەشارەت وەڵامی پرسیارەكەی دایەوە:
خوایە ئەو ساڵ وڕۆژە بڕواو هەر نەیەتەوە، ئەوە  	-
بەكوێڕا لە بیرت نەما، ئەو حەیدەرە چ بەڵایەك بوو خوا 
نازڵی كرد نازانم، بیرتان نەماوە هەر ئەو ڕۆژەی ئەو 
لەدایكبوو چی قەوما، ئەی هەر ئەو ڕۆژە نەبوو پردی 
نادراوا ئاوبردی، هەر ئەو ڕۆژە نەبوو ئەكرەم مەنیجی 
هەڵگرت و كەس نەیزانی بۆ كوێی برد، هەر ئەو ڕۆژە 
كوڵەكوێرە)4))  بەو زستانە  و  ئێمە سووتا  ماڵی  نەبوو 
ئەو  هەر  ئەی  گەست،  كەریمەلۆقەی  كەرەكەی  قاچی 
و...  ك���وژرا  ج��ەم��ال��ەڕووس  سەگەكەی  ن��ەب��وو  ڕۆژە 
ماڵی  ماكەرەكەی  بەسەر  عوسەچاوشۆڕ  كوڕەكەی 
عومەریش  دەروێ��ش  بزنەكەی  گیراو...  خەزوورمەوە 

بەراویتە)4)) بوو!«
سەی بەهلوول گوتی:

»جا لە حەمووی ناخۆشتر ئەوەبوو، ئەووەڵ شەو  	-
من و هەتیوەكەی حەمەگوڵناز ئێشكی ئەو بەرازەمان 
باوكی  نەیكوشتبووم كە مینەی  گرت... داخی هیچیش 
سەیری  ئینجا  لائ��ەب��رد،  بێشكەكەی  س��ەری  لێگالێگا 

متر  ی��ەك  ل��ە  درێ��ژی��ەك��ەی  م��ار،  ج��ۆرەك��ان��ی  ل��ە  جۆرێكە  كوڵەكوێرە:   -44
تێناپەڕێت، لەجۆرەكانی تر ئەستوورترە و ڕەنگی خاكییە، بە هەر كەسێكەوە 

بدات چاكبوونەوەی مەحاڵە.
45- بەراویتەبوون: واتە لەبارچوونی كۆرپەلە، بۆ ئاژەڵان بەكاردێت.

ئەو  قوربانی  بە  »وەی  ئەیفڵتان  و  ئەكرد  حەیدەری 
كێرەت بم... وەی ئەو جووتە گونەت بخۆم« وایەزانی 

كەس كوڕی نەبووە ئەو نەبێ«
بوو،  لەوێ  تۆفیقەسوور  چڵكنەكەی  كوڕە  كاتەدا  لەو 
بە پشتەدەستی چڵمە شۆڕەكەی لووتی سڕی و لە سەی 

بەهلوولی پرسی:
»مامە بالوول... ئێشك چییە؟« 	-

ئەبێ  ئیتر  لەدایكبوو،  كوڕێك  هەر  ئەوەیە  ئێشك  	-
تا حەوت شەو، سێ چوار پیاو بە دیار كوڕ و دایكە 
كوڕەكە  جنۆكە  ب��ۆئ��ەوەی  وەمێنن،  زەیستانەكەوە 

نەدزێ، یەعنی تا بەیانی نابێ بخەون!«

كوڕەكەی تۆفیقەسوور سەری سوڕما، دیسان پرسی:
بۆ  ئێشكی  ه��ەر  ببێ،  كچی  ژنێك  ئ��ەگ��ەر  »ئ��ەی  	-
پێیبڵێ  و  لانابا  بێشكەكە  سەری  باوكی  ئەی  ئەگرن... 

وەی بە قوربانی كوزت بم!؟«
»وسبە هەتیوە چڵكنی دەمڕووتە، باسی كوز و شت  	-
مەكە بێشەرەف، تۆ جارێ مناڵی... كچ چییە تا ئێشك و 

شتیوای بۆ بگیرێ، جنۆكە هەر نێرینەی ئەوێ!«
» جا نێرینەیان بۆچییە؟« 	-

»وسبە بێعەیەب، من چووزانم بۆچییانە« 	-

بەشدار  ب��ەڵام  ڕاه��ات��ب��وو،  چەتەكان  لەگەڵ  ح��ەی��دەر 
دوور  مەنزڵ  لە  ناوبەناو  ت��اڵان،  لە  و  ت��اوان  لە  نەدەبوو 
پاسەوانی  لە  حەزیشی  زۆر  كردن،  پیاسە  بۆ  دەكەوتەوە 
لەسەر  و  دەكردەشان  یەكێكیانی  تفەنگی  زوو  زوو  بوو، 
كردنی  پ��اس��ەوان��ی  نۆبەتی  مەنزڵەكە  دام��ێ��ن  ك��وێ��رەڕێ��ی 

یەكێكیانی تەواودەكرد... 
ئەو ڕۆژانەی ئەوان سەرگەرمی دزیكردن بوون، ئەم 
كارەكانی خۆی وەك كابانی مەنزڵ تەواودەكرد، پاشان یان 
دەچوو بۆ مەلەكردن، یان بۆ گەڕان، بەردێك نەبوو لە سەری 
دانەنیشتبێ‌، بیری لەهیچ نەدەكردەوە، لە تاقەتیا هەبوو بە 
وا  ج��اری  بێنێت،  ئێوارە  مێروولەوە  یەك  كردنی  تەماشا 
بە درێژایی ڕۆژ هێلانە كەوباڕی دەژم��ارد، جاری  هەبوو 
واش هەبوو تا ئێوارە لەبن دارێكدا بە بێدەنگی دادەنیشت، 

تەواوی شوانەكانی ئەو دەور و بەرەشی دەناسی... 

ج���ەوه���ەر... یەكێك ب��وو ل��ەو ش��وان��ان��ەی ح��ەی��دەری 
خۆشدەویست، شوانە مەڕی )گۆڕەدێم( بوو، كوڕێكی جوان 
و لەسەرخۆ، ئەوەندە لەو كێوانە ژیابوو وەك نوقڵونەبات 
و  ناڵەناڵ  بە  كارامە،  شمشاڵژەنێكی  دەكرماند،  ب��ەڕووی 
لە  پڕدەكرد  حەیدەری  زۆرج��اران  شمشاڵەكەی  هەنسكی 
حەیدەر  دانیشتبوون،  پێكەوە  ڕۆژێك  عەسرە  یادەوەریی، 

لێی پرسیی:
»چیتكرد جەوهەر، باوكت هەر بۆ ڕازی نەكرا؟« 	-

-	 »كەللەی باوكم لە كەللەی بەران ڕەقترە«
»ئەی بۆ بە مامەت ناڵێی گوڵئەندام داواكا؟« 	-

»لە ترسی باوكم ناوێرێ، باوكم زۆر ڕقی لە باوكی  	-
گوڵئەندامە، پێمەڵێ‌ سێ بەڕۆیش بگری گوڵئەندام ناكەم 

بە بووكی ئەم ماڵە«
گوڵئەندام  ب��اوك��ی  ب��اوك��ی��ەت��ی،  ل��ە  ڕق��ی  »ب��ۆچ��ی  	-

چیكردووە؟«
»ئەڵێ‌ زەمانی زوو لەبەر باوكی گوڵئەندام جنێویان  	-

پێیاوم«
»كێ‌ جنێوی پێیاوە؟« 	-

»زەمانی زوو باوكم لەگەڵ باوكی گوڵئەندام ئەچێ‌ بۆ  	-
مەعمیلی خۆی  گوڵئەندام  باوكی  فرۆشتن،  گەنم  بۆ  سلەیمانی 
مەعمیلەكەی  ئ��ەوەی  پێش  ش��ار،  ئەچنە  زوو  بەیانی  هەبووە، 

باوكی گوڵئەندام دوكان بكاتەوە، دوكاندارێكی تر پێیانەڵێ‌ »با 
بەم  بیفرۆشین  ئەڵێ‌ »با  باوكیشم  لێبكڕم«  ئەو گەنمەتان  من 
»نەبابە  ئەڵێ‌  چییە«  تۆ  مەعمیلەكەی  و  ئ��ەم  فەرقی  كابرایە 
سەبركە مەعمیلی خۆم هەیە« كابرای دوكاندار لەبەر خۆیەوە 
بە من هەی لادێیی  نافرۆشن  بۆ  گەنمە  ئەو  بڵی  »ئاخر  ئەڵێ‌ 
باوەحیزانە« ئەمانیش ناوێرن جوابی بەنەوە، چونكە خۆیان بە 
غەریب و بێكەس زانیبوو، وەختێ‌ مەعمیلەكەی باوكی گوڵئەندام 
»ئەوە  پێیانەڵێ‌  ئەمانەكا،  بیتاقەتی  بە  فەرق  ئەكاتەوە،  دوكان 
ئ��ەوب��ەرەوە  دوك��ان��دارەی  ئ��ەو  ئەڵێن  بێزەوقن«  وا  بۆ  چیتانە 
جنێوی پێیاین، ئێمەیش نەمانوێرا جوابی بەینەوە، كابرای مەعمیل 
خێرا كەوشەكانی ئەخاتە سەرپێ‌ و ئەچێتە بەردەم دوكاندارە 
بە  جنێوت  »بۆ  ئەڵێ‌  و  تێئەكاو  دەمی  ڕووی  جنێوفرۆشەكە، 
میوانەكانم یاوە هەی لە میوانت بەم« ئەویش ئەڵێ‌ »ئەوە لەگەڵ 
كێتە هەی لە شەرەف و نامووسی میوانت بەم« ئەمیش ئەڵێ‌ 
»ئاگات لە دەمتبێ‌ هەی لە خوشكی میوانت بەم« ئەویش ئەڵێ‌» 
وسبە لە كوزی ژنی میوانت بەم« دوكاندارەكان ئەبێ بەشەڕیان، 
باوكیشم بە باوكی گوڵئەندام ئەڵێ‌ » وتم با بیفرۆشین بەو، كاكە 
خۆ كابرای یەكەم جار بەقەی مەعمیلەكەی تۆ جنێوی پێ نەیاین، 

ساوەڵڵا ئیتر یەك هەنگاو ڕەفاقەتت ناكەم«

حەیدەر دەستی كرد بە پێكەنین و گوتی:
»خەم مەخۆ، خۆم ئەچمە خوازبێنی گوڵئەندام« 	-

»بەتەنیا؟« 	-

لەگەڵ  بێنەوە،  قەیدار  و  ئەوڕەحمان  با  »نەبابە،  	-
خۆم  جا  پێبڵێ‌  گوڵئەندامم  باوكی  ناوی  تۆ  ئەچم،  ئ��ەوان 

ئەزانم چۆن خوازبێنیت بۆ ئەكەم«

جەوهەر وەك گوڵ گەشایەوە، شمشاڵی دەرهێنا و بەر 
لەوەی بیژەنێت گوتی:

»خۆی ناوی خالیدە، بەڵام خەڵك پێیەڵێ خلەباوانم« 	-

ح��ەی��دەر خ��ۆی ب��ە ڕیشیەوە ب���ادەدا، ئ��ەوڕەح��م��ان و 
قەیداریشی ڕازیكرد بچن بۆ خوازبێنی، ماڵی خلەباوانمیان 
خۆی  هەمیشەیی  ع��ادەت��ی  وەك  ق��ەی��دار  دۆزی��ی��ەوە، 
ئەوان چووە ژوورەوە،  بدات پێش  لە دەرگا  بێئەوەی 
دەب��وەوە، سەرنجی ڕیشی  لە حەیدەر ورد  خلەباوانم 

دەدا، وەك ئەبوجەهل دەهاتە پێشچاوی...
كوێرە  ڕوو،  دوو  و  چاوچنۆك  پیاوێكی  خلەباوانم... 
دەزان��ی،  عەرەبیشی  كەلیمەكەلیمە  هەبوو،  خوێندەواریەكی 
هەمیشە ئامۆژگاری خەڵكی دەكرد و دەیگوت »نابێ‌ غەیرە 
موسوڵمان بە بنیایەم بزانین، ئەو غەیرە دینانە هەموو پاپان، 
گاورن، ئەیانەوێ‌  بەن بەسەر گۆڕەدێما و دینەكەمان بدزن...«
تیمێكی  ئ�����ەودا،  پ��ارچ��ە زەوی���ەك���ی  ل��ە  س��اڵ��ێ��ك��ی��ان 
شوێنەوارناسی ئەوروپی گوێرەكەیەكی لە بەرد تاشراویان 
دۆزیبوەوە، بڕێك پارە و بزنێكیان پێدابوو لە بری گوێرەكەكە، 

كە پارەی بزنەكەی وەرگرتبوو ئینجا بەخەڵكەكەی گوتبوو 
»بەخوا ئەمانە باشترن لەوانەی لای خۆمان«

چونكە  هەڵئەگەڕێت،  وشك  بزن  هەمان  هەر  دوات��ر 
گوتبووی  ب��ای��داب��وەوە  ئینجا  ب��دات��ێ‌،  ك��ای  نەهاتبوو  دڵ��ی 
بە  خێر  و  پاپان  ئەمانە  وتم  زوو  هەر  بگێم  »دایكەكەیان 
بزن  بە حسابی  یاومەتێ‌  دەعبایەكیان  نییە،  ناوچاویانەوە 
كەچی كەس نازانێ‌ چییە، هەر لە تانجی ئەچێ‌، ئالەم پشتێنە 
بەفرەیا بە كۆڵ گەڵای بۆ ئەهێنمەوە، كەچی ئەو سەگباب 
خێوە دەمی بۆ نابا، بە خوا وابزانم ئەم بزنە حیزەی من 
عەرەبە، هەر دەمەلاسكێم ئەكا، وا بزانم ئەڵێ‌ كاكە مەجی 

وەڵڵا كوێستان بارید«

كوێرەگرێی قسەوباسی خوازبێنی قەیدار كردیەوە، بەڵام 
خلەباوانم هیچ قسەیەكی نەدایە دەستیان، جارێك دەیگوت:

»گوڵئەندام هێشتا مناڵە ناییەم بە شوو« 	-
و  دەك��رد  ح��ەی��دەری  ڕیشی  تەماشای  كەمێك  دوات��ر 

دەیگوت:
  - »ئیش و كاری ماڵمان زۆرە دەسبەرداری گوڵئەندام 

نابم«
و  دەدای����ەوە  ئەوڕەحمانی  و  ق��ەی��دار  دیقەتی  كەمێك 

دەیگوت:
  - »ئیشەڵڵا خوا كردبێتی گوڵئەندام ئەیەم بە جەوهەر 

خەمتان نەبێ‌«

تەماشای حەیدەری دەكردەوە و دەیگوت:
»بەخوا برا بە تەما مەبن« 	-

سەیری هەر سێكیانی دەكرد و سەرێكی تری بادەدا:
»لەوانەیشە بییەم بەژن بۆ خولەی برام« 	-
دواتر خۆی پێڕانەگیرا و ڕوویكردە حەیدەر:

»توخوا كاكە پێمبڵێ‌ تۆ بۆ ئەو ڕیشەت ناتاشی؟« 	-
 حەیدەر بەم پرسیارە گڕیگرت، هەستایە سەرپێ:

كابرایە  ئەم  بەم  كچەیش  لەو  بڕۆین  با  »هەستن  	-
ئەییا بە شوو«

سامسام و زۆراب ڕووەو )كێوی قەههان( ڕۆیشتبوون 
ئێوارەیان خوارد و  نانی  بۆ وەرگرتنی سەرانە، چەتەكان 

قەیدار پێیگوتن:
»وەرن با ئەمشەویش قسەی خۆش بگێڕینەوە« 	-

بە  ك��رد،  خۆشتر  ئاگرەكەیان  خۆشبوو،  پێیان  هەموو 
بە  نا  وشكەڵی  كۆتەرەیەكی  ڕۆستەم  دانیشتن،  چواردەوریا 
ئاگرەكەوە، كەمێك چووە دواوە و خۆی دەستیكرد بە قسەكردن:
»تازە مووم لێئەهات، حەزم چووە سەر كچەكەی  	-
ڕێكەوتین  كچە  لەگەڵ  كاكە  وەڵ�اڵ  چ��وارش��ان،  ڕەوف 
شەوێك لە باوەشی یەكا بخەوین، ماڵەكەیان  تۆسقڵانێ)4)) 
لە ماڵەكانی تر دوور بوو »وتی شەو وەرە بۆ گەوڕەكە« 
46- تۆسقڵانێ: واتە كەمێك، وشەیەكە لە ناوچەكانی سلێمانی و شارباژێڕ تا 

ئێستاش بەكاردێت.



ئارام حەسەن122

وتم كچێ‌ ئاخر بە ساقەی ئەو قژە تۆزاویەت بم گەوڕ 
پیسە بۆ ماچومۆچ نابێ‌، وتی »دە باشە ئەچینە كایەنەكە« 
وتم كچێ‌ ئاخر بەخوا ئەگەر بە شەوا لێت نزیك وەبم، 
ئەبم بە ئاگر و كایەنەكەتان ئەسووتێنم، وتی »دە باشە 
ئەو دەمەوبم،  قوربانی  بە  ئەی  بۆ سەربان« وتم  وەرە 
تۆ ئاوابڵێ‌ كایەن و گەوڕی چی، دوای نیوەشەو چووم، 
باوكی و ئەوان لەسەر بانیژەكە خەوتبوون، لە پشتەبانەوە 
سەركەوتم، گەیشتمە سەربان و هات بۆلام، خێرا دەسم 
برد بۆ ناوگەڵی كەچی كێشای بە دەسما، من هەر دەسم 
برد بۆ ناوگەڵی و ئەو هەر كێشای بە دەسما، دەسی ئەو 
بانكووتێك)4)) قورس بوو، كاتێكم  سەگباب خێوە بەقەی 
زانی بە زەڕەی كەرەڕەشەكەیان باوكی خەبەری بۆوە، 
نەموت  »ئ��ەرێ‌  وت  ژنەكەی  بە  كرد،  ڕەقی  كۆكەیەكی 
قنی ئەو كەرە چەوركە با خەبەرمان نەكاتەوە« بە دەنگی 
بازمیایە خوارەوە و  لەبیر چۆوە،  باوكی هەموو شتێكم 
یەكسەر قاچم لەجێچوو، بە شەلەشەل چوومەوە بۆ ماڵی 
لاوێچێك  ب��وو،  دەسنوێژگرتن  خەریكی  دایكم  خۆمان، 
لەكوێ‌  »ئ��ەوە  وت��ی  چاویا،  و  دەم  بە  هەڵپرژان  ئ��اوی 
بووی ڕۆڵە بۆ ئەشەلی« وتم وەڵڵا دایە گیان ویستم بچم 
ڕەوف  توتنەكەی  چاڵە  ناو  كەوتمە  بەڵام  مزگەوت،  بۆ 

چوارشانەوە...

47- بانكووت: پارچە دارێكە لەشێوەی خاكەناز، بۆ كوتانەوەی گوێسوانكە 
بەكاردێت. 

هەرچەند ئەو بازەی ڕۆستەم هەمان ئەو بازەی وەبیر 
داب��ووی،  قومری  ترسی  لە  پێشتر  كە  هێنایەوە  حەیدەر 
بەڵام تێر تێر پێكەنی، ئینجا قەیدار دەستیكرد بە گێڕانەوەی 

بەسەرهاتێكی خۆی و گوتی:
)باریكەڕێی  لە  شەوێكیان  چەتە،  بە  بوبووم  تازە  	-
ن���اوگ���ردان( خ��ۆم��ان ل��ە چ���وار حاجی داگ��رت��ب��وو، ت���ازە لە 
مەكەومەدینە هاتبوونەوە، ئەیانویست بە نادراوایا بڕۆنەوە 
بۆ دێكەی خۆیان، هەرچیان هێنابوو بە شەق لێمان سەندن، 
ئەیوت  پیسبوو،  زۆر  دەم��ی  ڕووتمكرد  من  حاجیەی  ئەو 
»كوڕم خۆ تۆ خوا ناناسی كەشی و كڵاوت بۆچیە« وتم 
هەموو سیواكەكانیشم بەرێ‌ تا نەمكوشتووی، وتی »ئاخر 
بۆچیتە هەتیوەحیزە خۆ تۆ نوێژ ناكەی« وتم دەریكە تەزبێحە 
شوشەكان، وتی »ئاخر خۆ تۆ تەزبێحات نازانی ڕۆڵە، ناشێ‌ 
ئەو كەسانە حسابكەی كە سواری دایكت بوون... گوێم نەیا 
بە جنێو، وتم قورعانەكانیشم بەرێ‌، وتی »كوڕە ئاخر سەگی 
دەرك��ەدەی،  موفەڕكەكانیش  وتم  گوناح«  گوناحە  سەگباب 

وتی »بۆچیتە هەتیو خۆ تاعونت نیە« 
هیچی پێنەما، من هەر ئەموت بێنە، »وتی چیت بەمێ‌ 
هیچم پێ نەماوە« وتم ئاوی زەمزەم، وتی »تووخوا ئەمەیانم 
قەحبەبابی  قەحبەی  »ئاخر  وت��ی  بێنە،  وت��م  لێمەسێنە« 
هەتیوانگاوێ‌ بۆ ناچی لەو كانییە تێر ئاو وەخۆی« وتم بێنە، 
وتی »دەباشە یەك قەترە زەهركە بەشكو ساڵحبی« وتم 



ئارام حەسەن124

بێنە، بە زۆر ئاوەكەیشم لێسەن، دەموچاوم فێنك كردەوە 
و شوشەكەم گرتە گابەردێك و شكانم، كابرای تازەحاجی 
خەریبوو شێتبێ‌، ئەزانن دوایی وتی چیی، وتی »دەی سا 
بە كەلامی خوا، بمزانیایە ئەو خواگیانە ئەونە خاتروخۆتری 
حاجی ئەوێ‌ و سەگبابێكی وەك تۆ لە پێش چاوما ناكا بە 
بزەڵەبەراز)4)) و بەچكە قۆڕی)4))، دووپێم نەئەخستە عەرزی 

مەكەومەدینە«
بەدەم قاقای پێكەنینەوە ڕەشەوەن هاتە پێشەوە، گوتی 

منیش قسەیەكی خۆشتان بۆ ئەگێڕمەوە:
بوو،  برسی  زۆرم  ماڵێ،  كەوتە  ڕێم  ئێوارەیەك  	-
كاتێ نانیان بۆ هێنام، هەچەنم كرد تەبیعەتم نەچووە سەر 
خواردنەكە، قاپ و كەوچكیان زۆر چڵكن و پیسبوو، قێزم 
نەهات دەسیان بۆبەرم، هەستام و چوومە ماڵێكی تر، لەوێ 
تێرتێرم خوارد، دوایی وتم چوومە ئەو ماڵەی ئەوبەرتان 
نەهات  قێزم  ب��وو،  پیس  زۆر  كەوچكیان  و  كاسە  ب��ەڵام 
نانەكەیان بخۆم، كەچی هەر ژنی ساحەب ماڵەكە هەڵییایە 

وتی »ئۆی تخوا كە گوناحن ئەوە سەگیان نییە«
بە دەم پێكەنینەوە حەیدەر گوتی:

»مادەم تێرت خواردووە قەینا« 	-
جەعفەر پێكەنینی بە هەموویان بڕی و گوتی:

لە  مزگەوت،  بۆ  بردمی  باوكم  ڕۆژێ��ك  مناڵی  بە  	- 

48- بزەڵەبەراز: بێچووی بەراز.
49- قۆڕی: گیاندارێكی هاوشێوەی مارمێلكەیە بەڵام گەورەتر لەو.

كرد،  مەلا  لە  پرسیارێكی  باوكم  دانیشتین،  م��ەلاوە  نزیك 
باشە   « وت��ی  باوكم  ناشكێ،  هیچ  بە  عەقڵم  وای��ان��ەزان��ی 
مامۆستا وا زانیمان حۆری حۆرییە، ئەی حۆریلعەین چییە، 
بیستوومە ئەم ژنانەی لای خۆمان، هەر كامیان بەهەشتی 
بێت، لەو دنیا خوا ئەیكا بە حوریلعەین« مامۆستایش وتی 
»بەڵێ‌ وایە« باوكم وتی »یەعنی ژنەكەی منیش ئەبێ بە 
براژنە  ئەرەوەڵڵا  »ئەیچۆن  وتی  مامۆستا  حۆریلعەین« 
ڕۆژوو  و  نوێژ  زۆر  بە حۆریلعەین شكوور  ئەبێ  زافێرە 
پاكە« باوكیشم سەری بەرزكردەوە، چاوی بڕییە بنمیچی 
میحراب و لەبەرخۆیەوە وتی »ئەی لە حەرفی )عەین(ەكەی 

بەم!«
ڕەشەوەن باش تێنەگەیشت، لە مورادی پرسی:

»عەین چییە« 	-
»عەین عەینە چوزانم چیە« 	-

حەیدەر وەڵامی ڕەشەوەنی دایەوە:
حەرفی  مەخسەیی  جەعفەر  باوكی  كەرە  »ك��وڕە  	-

عەینەكەیە، حەرفی عەین«
»كەواتە منیش لەو حەرفە بەم باش« 	-

شتێك  تۆیە  ن��ۆرەی  دەی  گوت  م��ورادی  بە  حەیدەر 
دەستی  ئاگرەكەوە  خۆشكردنی  ب��ەدەم  ئەویش  بگێرەوە، 

پێكرد:

ب��ی��رم��ە وەخ��ت��ێ‌ م��ن��اڵ��ب��ووم ب��اوك��م زۆر ڕق���ی لە  	-
موراد  »هەتیو  ئەیوت  ڕۆژێ‌  هەموو  بوو،  هاوماڵەكەمان 
قسە لەگەڵ كوڕەكەیان مەكە« بە دایكیشمی ئەوت »سەرت 
ماڵی  لەبیرمە  باش  قسەكەی«  ژنەكەیان  لەگەڵ  ئەتاشم 
هاوماڵەكەمان كەڵەبابێكیان بوو عەینەن كەڵەبابەكەی ئێمە، 
خۆمانە،  ئەوی  وامزانی  گرت  ئەوانم  هینەكەی  ئێوارەیەك 
كوڕی هاوماڵەكە هات وتی »داینێ‌ ئەوە هینەكەی ئێمەیە« 
وتم نەخێر هینەكەی خۆمانە، كەچی ئەونەمزانی بە دەسمەوە 
قوقانی، كوڕەكە وتی »ئەها ئەها نەموت هینەكەی ئێمەیە« 
وت��م بەچییا زان��ی��ت، وت��ی »ئ��ەوەت��ە خۆ ج��وان دی���ارە، بە 
خوێندنەكەیا لەوەی ئێمە ئەچێ‌ و بە گوو خواردنەكەیشیا 
ئا ئێستاش  لەوەی ئێوە« ئیتر وەڵڵا ئەوەی ڕاستبێ‌ هەتا 

نازانم ئەو كوڕە مەخسەیی چیبوو«
پێكەوە یەك لەدوای یەك دەستیانكرد بە تەریقكردنەوەی 

موراد بۆ ئەو قسەی كە كردی:
»دەك داوەشێی بۆ خۆت و قسەت« 	-
»تو قەبری نەنكت ئەوە وتت چی« 	-

»بەخێر نەیەیتەوە ساوەڵڵا هەزار قسەی وا بزانم  	-
نایكەم«

»جا بەس نیە سامسام گوێی لێنەبوو، بە كەلامی  	-
خوا سێ‌ شەوو سێ‌ رۆژ سەرەو خوار هەڵیەواسیت«

هەموو ڕوویان كردە حەیدەر:
»نۆبەی تۆیە ڕیش گوواوی« 	-



127 ڕیشی حەیدەر

حەیدەر ئەنیشكی ڕاستی خستە تەختەبەردێك و چاوی 
دەنگی  ئاگرەكە،  پەرشوبڵاوی  پزیسكی  و  پریشك  بڕییە 

خۆی تیكەڵ بە قرچەقرچی ئاگرەكە كرد و گوتی: 
»م��ن ق��س��ەی ك��ۆن��م نیە دان��ەی��ەك��ی ت��ازەت��ان بۆ  	-

ئەگێڕمەوە«
»دەی فەرموو« 	-

»واب���زان���م پ��ێ��رێ‌ ع��ەس��ر ب���وو، داگ����ەڕام ب��ۆ ناو  	-
مێژوەردەكان)5))، زەعیفەیەك و دوو پیاو بەرەو ڕووم 
بۆ كوێ‌  ئ��ەوە  ك��رد، وتم  لە ح��ازری  هاتن، سەلامیان 
ئەچن، وتیان »دوو ڕۆژە بەڕێوەین ئەچین بۆ قەڵای 
شێتبووە  كچەمان  »ئەم  وتیان  خێرە،  وتم  مەریوان« 
تیایە« منیش  نەیبەین، جنۆكەی  نەما  شێخ و مشایەخ 
بەزەیم پیایانا هاتەوە وتم مەیبەن، وتیان »بۆ« وتم من 

جنۆكەكان دەرەێنم لە بەیەنیا«
قەیدار گوتی:

»ئەمە ئەو شتانەیش ئەزانی  حەیدەر؟« 	-
تۆ  ك��رد، وتیان »ج��ا  بزانن چیم  ڕاوەس��ت��ن  »ت��ۆ  	-
خۆیاندا  تێكەوتن،  ڕیشم  بە  فەقیرانە  بەڵێ‌،  وتم  شێخی« 
دوو  یەك  با   دوورك��ەون��ەوە  وتم  كەوشەكانما،  بەسەر 
لێم  گوریسێك  چ��ەن  خ��ێ��را  ب��ك��ەم،  كچەكە  ل��ە  پ��رس��ی��ار 

50- مێژوەرد: گیایەكی بەهار و هاوینە، زۆر جار ڕەنگی قەدپاڵێك دەگۆڕێت 
بە ڕەنگی مۆر.

دووركەوتنەوە، تەماشای كچەم كرد، وتم بە چاوتا دیارە 
كە خۆت شێتكردووە، وتی »ئەرێوەڵلا لە تۆ ساخترێكم« 
وت��م ئ��ەی ب��ۆ خ��ۆت ش��ێ��ت��ك��ردووە دادەك����ەم، وت��ی »لێم 
مەجبور  ئەمكوژن،  بزانن  پێم  نەماوە،  كچێنیم  قەوماوە 
خۆم شێتكردووە« وتم ئێستا چارتەكەم، وتی » توخوا بە 
ڕاستە چۆن چۆنی، چیم لێئەكەی« وتم پەلەمەكە با بچم 
بۆ لای باوكت و ئەوان، كچەم جێهێشت و چوم بۆلایان، 
دیسان كەوتنە ماچكردنی قاچم، وتیان »جنۆكەكانت دی 
لە كوێوە دەریانكەم،  نازانم  بەڵام  بەڵێ،  بەیەنیا« وتم  لە 
هاتووم قسە لە ئێوە وەرگرم، ئەگەر لە چاویەوە دەریانكەم 
دەریانكەم  گوێچكەیەوە  لە  ئەگەر  كوێرەبێ‌،  كچەكەتان 
كەڕەبێ‌، ئەگەر لە دەمیەوە دەریانكەم لاڵەبێ‌، عەیب نەبێ‌ 
جا  ئەدڕێ‌،  پەردەكەی  دەریانكەم  خواریشەوە  لە  ئەگەر 
بەرەكەتت  و  وتی »هیمەت  باوكی  كوێوە،  لە  نازانم  ئیتر 
حازربێ‌ یاشێخ، تووخوا قەینا با كچەكەم كوێر و كەڕ و 
لاڵ نەبێ‌، لە هەر شوێنێكەوە دەریانەكەی كەیفی خۆتە« 
هاتمەوە بۆ لای كچەكە، بردمە ئەودیو گابەرێكی زلەوە، 
كچە  ت��ر،  هیچی  و  لێبێ   گوێیان  ئ��ەوان  با  بقیژێنە  وت��م 
پێشیان  یامەوە دەسیان و خرتە خرت  قیژاندی و دوایی 

كەوت و گەڕانەوە بە ڕێی خۆیانا و بڕۆ بەخێراتی«
ڕۆستەم كەمێك لە ناوی جنۆكە سڵی دەكردەوە گوتی:
لەوانەیە تۆ ئەولیابی،  »بە ئیسمی موبارەكی خوا  	-

باشە چۆن ئەو فێڵەت دۆزییەوە، كێ‌ ئەڵێ‌ شێخیش نیت 
ئەوە نیە ڕیشت هێشتۆتەوە« 

شەو درەنگ بوو...
سامسام و زۆراب نەگەڕانەوە، جەعفەر و ڕەشەوەن 
خەویان لێكەوت، حەیدەر هەر ئەمدیواودیوی بوو، خەوی 
پاسەوانی  دامێنەوە  لە  ئەوڕەحمان  و  قەیدار  لێنەئەكەوت، 
مەنزڵیان دەكرد، لە پڕ دەنگی زۆراب لە دوورەوە گەیشتە 

گوێیان:
»فریامكەون« 	-

ڕووی  بەرەو  شپرزەبوو،  تەواو  حەیدەر  هاوارە  بەو 
گەوزابوو،  خۆیدا  خوێنی  لە  زۆراب  ڕایانكرد،  هاوارەكە 
بیبا،  مەنزڵ  بەرەو  ویستی  باوەشی،  خستیە  ئەوڕەحمان 
بەڵام زۆراب بەدەم ئازاری ئەو گوللەیەی گورچیلەی چەپی 

هەڵتەكاندبوو گوتی:
»خۆتان بە منەوە خەریك مەكەن من لێبوومەوە« 	-
حەیدەر دەستی خستە سەر برینەكەی، سەری ماچكرد:
»كێ‌ تەقەی لێكردووی، ئەی سامسام لە كوێیە؟« 	-

تەماشای زۆرابیان دەكرد و باوەڕیان نەدەكرد ڕۆژێك 
لەڕۆژان زۆراب خوێنی لێبێت، بەدەم گیانەڵڵاوە بۆ دواجار 

تەماشای هاوڕێكانی كرد و گوتی:

پۆلیسەوە،  داوی  كەوتینە  ك���وژرا،  »س��ام��س��ام  	-
هاتمەوە بۆئەوەی پێتانبڵێم تا پۆلیس نەگەیشتۆتە ئێرە 

و نەكوژراون ڕاكەن«
زۆراب گیانی دەرچوو، هەموو دەستیانكرد بە گریان، 
دەكێشا،  خ��ۆی��ان��دا  ئ��ەژن��ۆی  و  ڕان  ب��ە  دەس��ت  لەپی  ب��ە 
كەرەهاردا،  قوتەی  بەسەر  كێشا  باڵی  بێدەنگ  شیوەنێكی 
حەیدەر گریانی بەكەم دەزانی بۆ سامسام و زۆراب بۆیە 
ی��ەك س��ەری زۆرابیان  ل��ەدوای  ی��ەك  ن��ەدەه��ات،  گریانی 

ماچكرد، موراد بەدەم سڕینی فرمێسكەكانیەوە گوتی:
»چیبكەین بەرەو كوێ‌ ڕاكەین؟« 	-

ئەوڕەحمان كە بە ئەسڵ خەڵكی سەقز بوو، چاوەكانی 
سڕی و گوتی:

»با بەرەو ڕۆژهەڵات ڕاكەین« 	-
هەموو ڕازیبوون بەڵام حەیدەر گوتی:

مەیتەكەی  گ��ورگ  ب��ا  ئەنێژین  زۆراب  »ج���ارێ‌  	-
نەخوا«

بەو  حەیدەر  هەڵكەند،  تەسكیان  گۆڕێكی  بەخێرایی 
جامانەیەی كە زۆر لە مێژبوو دەقی نەشكابوو ڕوخساری 
زۆرابی شاردەوە بۆئەوەی گڵ نەچێتە ناو دەم و لوت و 
تەرمەكەی  شانی  ژێر  دەستیدایە  چاوەكانی،  و  گوێچكە 

زۆراب و گوتی:

»ئادەی بە قوربانتانبم قاچەكانی بگرن با دایهێڵین« 	-
یەكتریان  تەماشای  و  پڕكردەوە  قەبرەكەیان  بەپەلە 

كرد، قەیدار گوتی:
»خۆ ئێمە تەڵقین و مەڵقین و یاسین و ماسین و  	-

شتیوا نازانین با ڕاكەین درەنگە«
هەر یەكەو سواری ئەسپی خۆی بوو، بەڵام حەیدەر 
ببێت،  ئەسپێك  س��واری  لێكرد  داوای��ان  هەموو  نەجووڵا، 

كەچی گوتی:
»من نایەم ، ئەچمەوە بۆ نادراوا، ئێوە بڕۆن خوا  	-

حافیزتانبێ«
بەو كارەی حەیدەر بەرامبەر زۆراب كردی، ئەوەندەی 
لێیان  تەنگانە  كوڕی  وەك  لەلایان،  بوو  خۆشەویست  تر 
بچێت  تا  پاڕایەوە  لێی  جۆرێك  بە  هەریەكەیان  دەڕوان��ی، 

لەگەڵیان:
»حەیدەر تووخوا وەرە« 	-

ئەو  بۆ  ببا  دەس  كەس  ناهێڵین  مابین  ئێمە  تا   « 	-
ڕیشە جوانەت«

»دەی وەرە« 	-
»تووخوا با جیا نەبینەوە« 	-

سەرگەورەی  بە  ئەتكەین  لەگەڵمان  بێی  »ئەگەر  	-
خۆمان و لە ئەمریشت  دەرناچین«

بەم قسانەی هاوڕێكانی دڵی پڕبوو لە گریان، فرمێسك بە 
ڕیش و سمێڵیدا چۆڕایەوە، بەدەم هەنسك هەڵكێشانەوە گوتی:
»بەینی من و ئێوە تەواو، بڕۆن بە ساقەتانبم، خوا  	-
نادراوا  نەكوژرێن،  ئێوەش  با  درەنگە  بڕۆن  مەحفوزتانكا، 
دوایی  ئەشارمەوە،  خۆم  چەمە  لەو  ئەچم  ئێستا  نزیكە، 

ئەچمەوە بۆ ئاواییەكەی خۆمان« 

حەیدەر  ن����ادراوا  كەڵەبابی  ی��ەك��ەم  ق��ووق��ەی  ل��ەگ��ەڵ 
گەیشتەوە ماڵی خۆیان، ئەمینی باوكی زۆر نەخۆشبوو، لە 
دەقیقەیەكدا سێ‌ چوار شایەتومانی دەهێنا، مەلا بەدرەدین 
چەند جارێك یاسینی بە سەردا خوێندبوو، هەر چۆنبوو لە 
خۆشی گەڕانەوەی حەیدەر هەستایەوە، خێرا لە حەیدەری 

پرسی: 
پ��اپ��ۆڕەك��ەت  ئەڵێی  ڕۆڵ���ە  بێتاقەتی  وا  »ب��ۆچ��ی  	-

غەرقبووە، خۆ سامسام دەری نەكردووی؟«
»نا باوەگیان دەری نەكردووم، سامسام و زۆراب  	-

كوژران، ئەوانی تریش ڕایانكرد بەرەو خۆرەڵات«
چونكە  پەكیكەوت،  ئەمین  ه��ەواڵ��ە  ئ��ەو  بیستنی  ب��ە 
سامسام بۆ خەڵكی هەژار و ڕەش و ڕووت پشتوپەنا بوو، 
دەیانزانی بە نەمانی سامسام حكومەت پیاوەكانی دەنێرێت 

بۆ گیانیان، بە توندی كێشای بە جامانەكەیدا و گوتی:

»ئەی باوكەڕۆ باوكەڕۆ، دەسی شكاوم بۆ سامسام،  	-
سا بەخوا لەوانەیە هەر ئەمشەو پۆلیس بگاتە ئاوایی، بەخوا 
لەپێ‌  پۆستاڵ  لە  پڕەبن  كێوانە  ئەم  نیە  زووت��ر  لە سبەی 
ڕۆ،  باوكەڕۆ سامساممان  قەوی،  لچ  و  بنیایەمی ڕەش  و 
چیبكەین خوایە هاوار، بە خوا ئیتر یەك تفەنگ قیمەتی لەتێ‌ 

نان ناكا!« 

دەنگوباسی كوشتنی سامسام زۆر زوو بڵاوبۆوە، هەر 
هەبوو شاردیەوە،  خەنجەری  یا  دەمانچە  یا  تفەنگ  كەس 
هەموو  ب��ەو  م��ەلاك��ان  ب��وون،  شلۆق  ت��ەواو  مزگەوتەكان 
ئایەت و سورەتی قورئانەوە كە دەرخیان كردبوو ترسیان 
دەرەبەگەكان  و  ئاغا  و  دەوڵەمەند  لە  بەشێك  لێنیشت، 
پیاوی  بە  ب��وون  خێرا  ب��وو،  پێخۆش  سامسامیان  مردنی 
دەوڵەت، ئەوانی تریش وەك تووتی هەر خەریكی دوعا و 
نزا كردنی خۆیان بوون، بەڵكو خودا لە بەڵای ناگەهان و 
بیانپارێزێت، بەڵام  ئاخر زەمان  فیتنەی  شەڕی شەیتان و 
حەیدەر وەك ئەوان دوعای نەكرد، تەماشایەكی ئاسمانی 

كرد و گوتی:
»واب��زان��م ئێمەش ع��ەب��دی ت��ۆی��ن، خ��ۆ ب��ەوە نییە  	-

عەرەبی نازانین!«

بەشی چوار:
كەر... ئەرجول و ئەتڵەس دەربەركا 
هەر كەرە

لەسەر چەند گردۆڵكەیەك خۆڵەمێشی ئاگری نەورۆز 
مەڕ  دەرنەهێنابوو،  سەریان  باشی  بە  گژووگیا  دیاربوو، 
لە گیا، كەشوهەوا  و ماڵات و گاگەل نەیاندەتواتی تێرببن 
فێنك و سازگار بوو، تیشكی خۆر هێشتا توانای ڕاونانی 
هەندێك لە گەواڵە هەورەكانی نەبوو، چەند پەڵە هەورێك 

نەیان دەهێشت هەتاو بەر زەوی بكەوێت...
كەشوهەوا سارد بوو، مزگەوتەكان خۆشترین شوێن بوون 
بۆ دانیشتن، مزگەوتی نادراوا جمەی دەهات، مەلا بەدرەدین بە 
گوتار و چیرۆكی ناو قورئان، بە حەرامە و حەڵاڵە مزگەوتی 

گەرم كردبوو، ناوبەناو یەكێك بەسەرهاتێكی دەگێڕایەوە... 
لە گۆشەیەكی مزگەوت، لەنزیك ئەو سۆپا دارەی كە 
بەیانیان حەمەگلەیی بە كۆتەرەدار گەرمی دەكرد و دەیهێنایە 
مەقاماتی كڵپەكڵپ و نێڵەنێڵ، كۆڵەكەیەكی ئەستوور خرابووە 
كۆڵەكەكەی عەریف عەلی  بە  نیرگەكان)5))،  لە  یەكێك  ژێر 

ناسرابوو... 

دارەكانی  ژێر  دەخرێتە  پتەوە،  و  ئەستوور  زۆر  چنارێكی  دار  نیرگە:   -51
دارەڕاوە بۆ ڕاگرتن و بەرگە گرتنی بانەكانی لادێ‌ لەجیاتی جسر.

عەریف عەلی... كابرایەكی بەساڵاچوو، لاوازێكی درێژ و 
خوار، درۆزنێكی بە ئەزموون، ڕێك وەك ئەوەی لە قورئاندا 
باسكراوە چوار ژنی هێنابوو، سیانیانی تەڵاقدابوو، بە گوتەی 

خۆی زۆرجار كوڕەزا و كچەزاكانی نەدەناسیەوە... 
دەروێشی  عەلیە  عەریف  ئ��ەم  باوكی  خ��ۆی  وەختی 
و  هەژاریی  و  بێكەسیی  بە  زۆر  دەبێت،  قادری  تەریقەتی 
شێخەكەی  لە  داوا  ڕۆژێك  ك��ردووە،  ژیانی  كەمدەرامەتی 
دەكات ژنی بۆبهێنێت، بە شێخ دەڵێت »ڕۆحم بە قوربانتبێ 
بۆ ئەوە هاتوومە خزمەتت... خۆتەزانی من ژن و ماڵم نییە 
بەڵكو  زیاتر  جەنابت  لە  نابەم  كەسیش شك  بەخوا  ئێ  و 

خەمێكم بۆ بخۆی« 
شێخ  عەلی،  عەریف  باوكی  نەگبەتی  بۆ  ڕۆژە،  ئ��ەو 
لێباریوە، لە دەروێشەكانی تری زۆر تووڕە بووە،  ئاگری 
شێخ بە باوكی عەریف عەلی دەڵێت »وەڵڵا مەگەر گووت 
بۆ بخۆم« ئەویش دەڵێت »بەخوا قوربان ئەگەر ئەمساڵیش 

نەیخۆی ئەبێ ساڵێكی كە ئیشەڵڵا بۆم بخۆی«
عەریف  قسەكانی  دەیانزانی  هەموو  ن��ادراوا  خەڵكی 
عەلی درۆیە، بەڵام هەر گوێیان لێدەگرت، حەیدەر زۆرجار 
تووشی  عەلی  ع��ەری��ف  ئ��ەگ��ەر  »خ��وان��ەك��ردە  گوتبووی 
ل��ەب��ەرئ��ەوە  ئ��ەك��ەوێ«  درۆ  كۆستی  ببێ‌  م��وق��ەدەرێ��ك 
پاڵی  ئەو  كە  كۆڵەكەیەوە  بەو  بدات  پاڵ  نەیدەوێرا  كەس 
پێوەدەدا، ئەگەر مەلاش لەو شوێنەدا قسەی كردبا باوەڕی 

پێنەدەكرا... 

خۆی بە ڕەفیقی هەموو كەس نەدەزانی، بە چاوێك لە 
خۆی دەڕوانی كە هەر ئەو توانیوێتی عەرەبستان ببینێت، 
لە هەڕەتی گەنجیدا ڕۆژێك غارغارێن بە كەرەكەی دەكات 
و لەپڕ بە سەرەوە كەوتبووە خوارەوە، هەتا نیوەڕۆ پێیان 
سلێمانی،  بۆ  بردبوویان  بێهۆشی  بە  دوات��ر  نەزانیبوو، 
عەریف  ناچار  چییەتی،  نەیانزانیبوو  دكتۆرەكان  لەوێش 

عەلیان ڕەوانەی بەغدا كردبوو....
لەو وەختەوە کە كەوتبووە خوارەوە ئیتر بە بێهۆشی 
مابۆوە تا لەبەغدا هۆشی دەهێننەوە، لە سلێمانی ئامۆزایەكی 
پێیگوتبوو، ئەوە سواری كەرەبی دە بڕۆ بیخۆ، دە بڕۆ بۆ 

خۆت هەر عەریف بە... 

پێچایەوە،  جگەرەیەكی  و  دەرهێنا  توتنەكەی  كیسە 
زمانی پێداهێنا، وەك جگەرەی كارخانە لوولیكرد، خستییە 
ناو دارجگەرە، بە دوو ددانە زەردە كلۆرەكەی دارجگەرەی 
سۆپاكە  ب��ەردەم  مقاشی  بە  باریكەكانیەوە،  لێوە  بە  گرت 
بە  پاڵیدا  ت��وون��د  پێیداگیرساند،  و  دەرهێنا  پشكۆیەكی 
خۆشكرد،  نوێ‌  درۆیەكی  بۆ  جێی  خۆیەوە،  كۆڵەكەكەی 

ڕوویكردە ئەهلی مزگەوت:
»جا ئێوە بڵێن چی؟« 	-

هەموو پێكەوە گوتیان:
»چی مامەعەریف؟« 	-

»پێرێ‌ بەیانی نەجیبە نان و چایی بۆ پێچامەوە،  	-
ك��ارێ��زی  ن��زی��ك  گەیشتمە  ڕەزب���ڕی���ن،  ب��ۆ  ب��چ��م  وی��س��ت��م 
شەفەچاوهەنجیر، ڕێوییەكم بینی بوبوو بە تەڵەوە، بەزەییم 
پیاهاتەوە، وتم با ئەم بێزمانە نەجاتبەم، دەسم یایە قاچی 
پیرەڕێوی، وەڵڵا كاكە سەرتان نەیەشێنم قەپی لە چەناگەم 
هەر  بەرنەیا،  چەناگەم  لە  دەمی  سووتم  و  مردم  گرت، 
م��ردووم��راوە  ئەو  ڕاكێشا  قاچیم  و  ڕاكێشا  كلكیم  چەن 
دەمی بەر نەیا و نەییا، كەڵبەی چەقانبووە چەناگەم و بڕۆ 

بەخێراتی...

حاجی كەرەم بەدەم تەماشاكردنی چەناگەیەوە وەك 
ئەوەی بۆ شوێن كەڵبەی ڕێویەكە چاو بگێڕێ‌ گوتی:

»ئەی دوایی؟« 	-
»وەڵڵا ئیتر مەجبور پیرەڕێویم هەر بە تەڵەكەوە  	-
سوێنتان  گ��ەڕام��ەوە،  هەڵتەك  هەڵتەك  ب��اوەش��م،  خستە 
بەرنەیا  چەناگەم  لە  دەمی  حیزە  ڕێویە  ئەو  نیە  لەسەرم 
بەیەنیشی  ساوەڵڵا  ملیا،  بە  هێنا  چەقۆیەكی  نەجیبە  هەتا 
چەناگەم  لە  دەمی  باوگاوە  كەرەم  كەچی  نەمابوو،  پێوە 

بەرنەیا تا سارد بۆوە و تۆپی«
ئیلا  قووەتە  وەلا  حەولە  لا  پێكەنین،  بە  دەستیانكرد 
بیلا، بەڵام میرزا تەیفور هەموویانی بێدەنگ كرد وەختێ‌ 

بە ڕادیۆكەیەوە هاتە ناو مزگەوت بە شپرزەیی گوتی:
»قەوما« 	-

لە پێش هەمووانەوە مەلا بەدرەدین  گوتی:
» چی قەوماوە بۆخاتری خوا؟« 	-

»یەك دوو مانگی تر عەرەب ئەگاتە ئێرە« 	-
یارئەحمەد لە ناو خەڵكەكەدا هاواریكرد:

ب��ەس��ەر، ه��ەر خوابكا ح��ەرەس  ق��وڕم��ان  »ئ��ەی  	-
قەومی نەبن باشە، بیستوومە دەس ناپارێزن و یەك 

دنیا دێهاتیان سوتانووە« 
حەیدەر وەك پیاو ماقووڵێك پرسیاری كرد:

»حەرەس قەومی عەرەب بوون؟« 	-
ئەرەوەڵڵا  ن��ەب��وون،  كوردیش  خۆ  قابیلە  »ئ��ەی  	-

عەرەب كوڕی عەرەبن«
»ئەی كە ئەوە ئەزانن بۆ بە عەرەبی نوێژەكەن« 	-

»بیكە بە خاتری خوا حەیدەر كافرمان مەكە« 	-

خێرا  ب��وو،  ترسنۆك  زۆر  پیاوێكی  كە  تالەتووتە... 
ڕوویكردە مەلا داوایلێكرد حەدیسێكی بەپەلە بخوێنێتەوە، 

مەلاش بە ترس و لەرزەوە دەستی پێكرد:
خاتەمول  ع��ەلا  س��ەلام��وو  وەل  س��ەلات��وو،  »وەل   -
لە  گەورە  خوای  ئەجمەعین،  ئەسحابیهی  عەلا  وە  ئەنبیا، 
قورئانا زۆر باسی فیرعەونی كردووە، جا ئەو فیرعەونە 
ئەو  هەرچەن  نەهێنا،  و  نەهێنا  ئیمانی  ه��ەر  بێشەرەفە 
یەك  گیان  فیرعەون  بابە  »ك��وڕە  ئەیوت  دام��اوە  موسا 
ئینكاری  ه��ەر  فیرعەون  خوایە«  ئ��ەو  ه��ەر  و  هەیە  خ��وا 

هەر  فیرعەون  من خوام«  هەر  »نەوەڵا  ئەیوت  و  ئەكرد 
نەیبیست و نەیبیست، كەچی وەختێ‌ ئەو سەگدینە كەوتە 
ناو بەحری نیلەوە، هاواریەكرد »موسا، كوڕە موسا گیان، 
خوای  ئەمما  هێنا«  ئیمانم  تێچووە  باوكمی  قەبرەی  بەو 
بە  موسا  جیاتی  لە  و  هاتەجواب  بەقوربانیبم  گەورەیش 
تازە  سەگباب  سەگی  دەی  بخۆ  »دە  فەرموو  فیرعەونی 

ئیمانەهێنی هەی بێنامووسی بێشەرەف«

قسەی ڕادیۆكەی میرزا تەیفوور ڕاست دەرچوو... 
س���ەرب���ازان���ی ع���ی���راق گ��ەی��ش��ت��ن��ە ت������ەواوی دێ��ه��ات��ە 
دوورەدەس���ت���ەك���ان، ك��ێ��وەك��ان پ��ڕ ب���وون ل��ە س��ەرب��از، بە 
فڕۆكە دەهێنرانە سەر چیاكان، مەنزڵەكەی سامسام كرایە 

سەربازگەیەكی زەبەلاح...
ئەو  ڕەش��ەك��ان،  پیاوە  بەمۆڵگەی  ب��وو  ن���ادراوا  پشت 
چاودێری  دووربین  بە  كەوتاویەوە  لە شاخی  سەربازەی 

ناوچەكەی دەكرد وایدەزانی نادراوا چۆڵوهۆڵە...
دانیشتوانی نادراوا سێ‌ شەوو سێ‌ رۆژ بوو لە ترسا 
نەهاتبوونە دەرەوە، تەنانەت دەمی قەل و قاز و مریشك و 
كەڵەشێر و مراوی و كەرەكانیشیان پێچابوو، یەكەم كەس 
حەیدەر لە ماڵەوە بێتاقەت بوو، هەر چەند باوكی و دایكی 

لێی پاڕانەوە بەقسەی نەكردن و لە ماڵ هاتە دەرەوە، وەختێ‌ 
یەكسەر  و  گرتی  غیرەت  بینی،  حەیدەری  بەدرەدین  مەلا 
چوو بۆ لای، پاشان یەك یەك و دوو دوو دەرگایان كردەوە 
بەرەو مزگەوت ڕۆیشتن، لەگەڵ دەركەوتنیان هەواڵ درایە 
نەوسن  تێكسمڕاوی  ئەفسەرێكی  كە  مۆڵگەكە،  فەرماندەی 

بوو، پێی ڕاگەیەنرا كە نادراوا چۆڵ نییە...
چونكە  لای��ان،  بۆ  بنێرێ‌  كێ  نەیدەزانی  ئەفسەرەكە 
هێنابوو،  بۆ  زۆری  برسێتی  نازانن،  عەرەبی  كە  دەیزانی 
لە سەربازەكان كوردە،  كتوپڕ وەبیری هاتەوە كە یەكێك 
داوای لێكرد بەبێ‌ چەك بەرەو نادراوا داگەڕێ و هێلكەی 

بۆ بهێنێت...

عیدۆ... كوردی ئێزدی بوو، بەڵام لە عەرەبەكان باشتر 
عەرەبی دەزانی، بیر و باوەڕی ئاینی جیاواز بوو، قەڵەوێكی 
فەرق  ئەوتۆی  شتێكی  سمێڵی  و  ڕیش  كورتەباڵا،  ورگنی 
نەبوو لەگەڵ حەیدەر، مل كوڵێكی لەپگەورە و ئێسك سووك 
و  خ��وارەوە  دەچێتە  بەوەی  ناخەوە خۆشحاڵبوو  لە  بوو، 
هاونیشتمانیانی خۆی دەبینێت، لە هەمان كاتیشدا لە مرۆڤی 

موسوڵمان زۆر دەترسا...
داگ��ەڕا،  ن���ادراوا  ب��ەرەو  بە جلوبەرگی س��ەرب��ازی��ەوە 
كەس  یەكەم  ئ��اوای��ی،  پشت  چنارەكانی  گەیشتە  وەختێ‌ 

ئەو كەرەڕێیەی  تەماشای  بینی، چونكە هەر  تۆفیقەسوور 
دەكرد، كە لە بنكەكەوە دەهاتە ناو ئاوایی، كە چاوی بە عیدۆ 
كەوت ئەوەندەی نەما بچێتە ناو جبەكەی مەلا بەدرەدینەوە، 

بەدەنگی بەرز هاواریكرد و گوتی:
»بە ڕەسولوڵڵا هاتن بۆمان، دانەیەكیان وا گەیشتە  	-

كانیەكە«
ناو  خزاندە  خۆیان  شڵەژان،  عیدۆ  بینینی  بە  هەموو 
مزگەوتەكە، هەتا عیدۆ گەیشتە بەردەم مزگەوت هەر یەك 

قسەیەكی دەكرد:
كەشف  ئاخریەكەی  دەرنەچین  لەماڵ  با  »وت��م  	-

بووین«
»براڕۆ ئەمە بەشەرە یا بەراز، تەماشا ئەو ڕیش و  	-

سمێڵەی ئەویش«
»ساوەڵڵا تازە گیراین دنیا نابینینەوە« 	-

»بەخوا ئێستا پێش خۆیمانەیا، لەوانەیشە سواری  	-
یەكێكمان ببێ، باوەڕناكەم تازە بتوانێ‌ سەركەوێتەوە«

»ئێ‌ ئاخر ئێمە چیمان كردووە؟« 	-
نییە  ئ��ەوە  ئ��ەی  هەتیو،  ك���ردووە  چیمان  »چ��ۆن  	-

كوردین!«
»بەخوا من عاقڵمبێ‌ بۆ ژنەكانمان هاتووە، لەوانەیە  	-

بیانبا و سبحەینێ‌ بیانهێنێتەوە«

سا بە كەلامی خوا ئائەمە نەخەسێنین)5)) زۆر خەتەرە  	-
بۆ ئاوایی«

» جا پیاو هەیە ئا ئەم بارگیرەی بۆ بخەسێنرێ؟ 	-

مام رەسوڵ كە زۆر ڕقی لە ژنەكەی بوو، هەر چەند 
تواناشی هەبوو حەج بكات، بەڵام لەبەر ئەوەی بە فاتەی ژنی 

نەڵێن حاجیژن نەدەچوو بۆ حەج، زۆر بە سادەیی گوتی:
»كوڕە جا بۆ نەیانبەن« 	-

پیاوێكی تر:
»سیلاحیشی پێنییە، داماوە لەوانەیە ون بووبێ« 	-

»جا چۆن بیبەینەوە؟« 	-
دەرەوەی  هاتنە  چاوەڕێی  دەیڕوانی،  مزگەوتەكەدا  بە 
ب��ەدەم��ی��ەوە، هیچ ڕۆح  نەهات  ك��ەس  ب��ەڵام  ب��وو،  كەسێك 
لەبەرێكی نەبینی، دەشیزانی كە ناو مزگەوتەكە پڕە لە خەڵك، 
لەوەی  بوو  بێخەبەر  دی��ارب��وون،  دەرەوە  لە  پێڵاوەكانیان 
خستۆتە  س��ەری  و  خۆیدا  بەسەر  داوە  جبەكەی  م��ەلاش 

سەركۆشی عەریف عەلی، عیدۆ بە دەنگی بەرز گوتی:
»وەرنە دەرڤە، ئەز مێڤانێ‌ وەیمە، مە هێك ئڤێ)5))« 	-

52- خەساندن: لەكارخستنی چالاكیە سێكسییەكان.
53- وەرنە دەرڤە، ئەز مێڤانێ وەیمە، مە هێك ئڤێ: وەرنە دەرەوە، من میوانی 

ئێوەم، هێلكەم دەوێت.

شێخ تۆفیقە سوور لە ژێرەوە نوزەیەكی لێهات:
»ئەمە چ زمانێكە مامۆستا؟« 	-

»وابزانم عیبرییە« 	-
»عیبری یەعنی چی باوكەڕۆ؟« 	-

»نازانم، دەنگ مەكە جارێ« 	-
بەڵام  ب��وو،  عیدۆ  ه��اواره��اواری  لە  گوێیان  بەباشی 
كەس وەڵامی نەدایەوە، هەر یەك بە هێواشی لەبەرخۆیەوە 

شتێكی دەگوت:
»براڕۆ نەكەم ئەمە ئەڵێ‌ چی، هیك چیە میرزا؟« 	-

منیش  ك��وڕم،  بكا  كۆپتەر  عەلی  باسی  »لەوانەیە  	-
ئەمەم نەبیستووە«

»ئەی ئەز چیە نەنكەڕۆ؟« 	-
»نازانم كوڕە وسبە« 	-

»من داخی وەیمە وەیمەكەی وا شێتەبم« 	-
»بڵێی ئڤێ‌ جنێو نەبێ‌؟« 	-

»جا جنێویشبێ‌ چیمان دەسەڵاتە؟« 	-

عیدۆ دەنگی زیاتر بەرز كردەوە:
»ئەز ئێزدیمە، كێفا ئامر ژ هێكا ڕەتێ)5))« 	-

ئێزدی بوو شتێكی وەبیر  لە وشەی  مەلا... كە گوێی 
شەیتان  هەن  خەڵكێك  فێركرابوو  خۆی  وەختی  هاتەوە، 

54- ئەز ئێزدیمە، كێفا ئامر ژ هێكا ڕەتێ: من ئێزیدیم، فەرماندەكەم ئیشتیهای 
لە هێلكەیە.

ئەوانە  كە  فێركرابوو  ئێزدی،  دەگوترێ‌  پێیان  دەپەرستن 
غەیرە دینن و كوشتنیان غەزایە، بە تەواوی ڕەنگی پەڕی 

و بە عەریف عەلی گوت:
»شەیتان پەرستە، بە قەبری ڕەسولەڵڵا، كاتی خۆی  	-
لە  ئەپەرستن  یەزیدیەكان شەیتان  وتی  مەلا حەمدون 

جیاتی خوا«
»یەزیدی یەعنی چی؟« 	-
»لەوانەیە ئینگلیز بێ« 	-

ن��ادراوا  بە  ئیشی  ئینگلیز  ه��ەی، جا  ه��اوار  »ئ��ەی  	-
چییە؟«

»بڵێی دەوڵەت بیەوێ‌ بمانكا بە تابیعی ئیبلیس؟« 	-
»وەڵڵا سا بشمكوژن من نابم بە تابیعی ئیبلیس« 	-

»ئەی قوڕ بەسەرخۆم، كوڕە بە زاتی ئیلاهی، بەو  	-
پیاغەممەرە، بە پەڕەی قورعان، بەو شەخسی پیرخدرە، 
لەو  ب��خ��ۆم...  تەڵاقیش  و  ق��ورع��ان  و  سوێن  ئەتوانم 
ڕۆژەوە ڕادوێكەی میرزا تەیفوور هاتە نادراوا ئەمزانی 

نەگبەتی ڕوومان تێئەكا«
»جا تەڵاق ئەخورێ تخوا« 	-

ك���وڕە ئ���ەی ب��ۆ ن���اخ���ورێ.. ئ���ەرەوەڵ�ڵ�ا گ��ووی��ش  	-
ئەخورێ«

»نەمردین و شەیتان پەرستیشمان دی، بەخوا برا  	-
مەلا بەدرەدین ڕاستەكا، شەیتان دەسی خۆی لە نادراوا 

وەشان«

حەیدەر هیچی نەگوت، نەشدەترسا، بیری لە سامسام 
دەكردەوە، كەچی مەلا بیروهۆشی پچڕاند و گوتی:

»ئادەی بە قوربانی ئەو ڕیشەتبم حەیدەر فریاكەوە،  	-
ڕیشی تۆ بۆ ئەمڕۆ بە كەڵكمان یەت، بڕۆ بزانە ئەو بەرازە 
عەفومانەكا،  تۆ  ڕیشەی  ئەو  لەبەر  عاقڵمبێ‌  من  چیەوێ‌، 
لەوانەیە لەگەڵ سامسام كەمكەم فێری ئینگلیسی بووبی، دە 

بڕۆ بە قوربان دەی«

هاتە دەرەوە، عیدۆ بە دیتنی سەر و گوێلاكی شادمان 
بوو، خەڵكەكە بەدەم لەپێكردنی كەوشی لاستیكەوە دوور 
و نزیك بە دوای حەیدەردا ڕۆیشتن، عیدۆ دەستی ڕاستی 
خستە ناو دەستی حەیدەر، تەوقەی لەگەڵ كرد، كەمێك لە 

سەر و ڕیشی یەكتریان ڕووانی و عیدۆ گوتی:
»ئەز عیدۆیمە« 	-

حەیدەر وایزانی سڵاوی لێدەكات:
»عەلەیكە سەلام« 	-

ئەو سەری بادەدا ئەمیش دەیلەقاند، هەردووكیان كورد 
بوون، لەیەكتریش تێ نەدەگەیشتن، دواجار عیدۆ دەستی 

حەیدەری گرت بەرەو ماڵی عەریف عەلی...
كەس  كە  دەنگێك  دوای��ان��دا،  بە  هەموو  خەڵكەكەش 

نەیزانی دەنگی كێبوو، لەبەر خۆیەوە گوتی:
»بەخوا هەبێ‌ و نەبێ‌ بۆ نەجیبە هاتووە« 	-

دەنگێكی نادیاری تر وەڵامی دایەوە:

پورزامە  نەجیبە  نازانی  كرد  ناماقوڵت  دە  »كوڕە  	-
بێشەرەف«

گەیشتنە نزیك گەوڕەكەی عەریف عەلی، عیدۆ چووە 
بە  و  كرد  حەیدەری  تەماشای  ق��ازەك��ان،  كولانە  ب��ەردەم 
دەستی خۆی چوار هێلكەی دەرهێنا، هەموو حەپەسابوون، 
عیدۆ ڕوویكردە خەڵكەكە، پەنجەیەكی خستە سەرسنگی و 
هەمان پەنجەشی خستەوە سەر یەكێك لە هێلكەكان، واتە 

هێلكەم دەوێت...
خەڵكی ئاوایی هەر هەموو وەك كەڕولاڵیان لێهاتبوو، 
میوانەكەیان  دەك��رد،  عیدۆیان  و  حەیدەر  دەمی  تەماشای 
میوانی هێلكە بوو، بزەیەك هاتە سەر لێوی عیدۆ، بە چاو 
سڵاوی لێكردن،  كەچی تۆفیقەسوور لەبری ئەوەی وەڵامی 

سەلامەكەی بداتەوە، بە مەلای گوت:
»تۆ بزانە ئەم بەرازە چەن زۆڵ و دایكەخۆگێیە،  	-
دایكی  وە  وەڵگێڕێ‌،  دینمان  لە  پێكەنینە  بەو  ئەیەوێ‌ 

ساحەبت بگێم بە كێری سەگ... باشە«

شێخ هەمبیل ڕوویكردە میرزا تەیفوور و گوتی:
كوردییە،  مریشكی  هی  ئێمە  هێلكەی  خۆ  »باشە  	-

تۆبڵێی بۆیان بخورێ؟« 
و  ك���وردی  مریشكە،  ه��ەر  مریشك  ب��را  »ك���وڕە  	-
عەرەبی و توركی و ئینگلیزی عەینەن شتە، قسەی قۆڕ 

مەكە چۆن نایخۆن« 

ه��ات��ووە،  هێلكە  ب��ۆ  عیدۆ  زان��ی��ان  ئ��اوای��ی  خەڵكی  وەخ��ت��ێ‌ 
عیدۆی  پشتی  سەر  خستیانە  پێچایەوە  هێلكەیان  بەرچنەیەك 

داماو...
دوای چەند رۆژێك.. 

ن��ادراوا  ئاوایی  هەیئەتی  و  پیاوماقووڵ  و  ڕیشسپی 
بۆ  بچن  قورسەوە  دەستودیاری  و  خۆیان  بە  بڕیاریاندا 

مۆڵگەكە، بۆئەوەی وەك نیازپاكی بەخێرهاتنیان لێبكەن...
 خولەچەكمە و تۆفیقەسوور و عەریف عەلی و فایەق 
میاومیاو، بە هێلكە و مێوژ و گوێز و هەنگوین و ماست و 
ڕۆنەكەرە و باسوق و سجوق و دۆی ترشەوە بە بناری 

)كوێرەگوێز(دا هەڵگەڕان...
عیدۆ ڕۆڵی وەرگێڕی دەبینی لەنێوان هەردوولا بەبێ 
ئەوەی یەك وشە وەك خۆی بگەیەنێتە هیچ لایەك، بەڵام 
هەموو لە ترسان زەردەخەنەیان بۆ ئەفسەرەكە دەكرد و 
سەریان دادەخست، ئەو هەرچی دەگوت ئەمان ڕازی بوون، 

بە سەر وەڵامیان دەدایەوە و دەیانگوت »بەڵێ‌ بەڵێ«

كشتوكاڵی  و  كاروكاسبی  پێدرا  ڕێگەیان  كۆتاییدا  لە 
باخەكانی  و  كێڵگە  و  دەشتودەر  بچنەوە  و  بكەن  خۆیان 
جلوبەرگی  بە  چەكدارێكیان  هەر  مەرجەی  بەو  خۆیان، 

كوردیەوە بینی كتوپڕ ئاگادار مۆڵگەكە بكەن...

بەسەر  ك��اری  حكوومەت  زان��ی��ان  خەڵكەكە  وەخ��ت��ێ‌ 
ب��وەوە،  ئاسایی  ژیانیان  ش��ێ��وازی  نییە،  گوندنشینانەوە 
نەیانهێشت ماست و دۆ و هێلكە لە مۆڵگەكە ببڕێت، دیسان 

وەك هەمیشە مزگەوت گەرمداهاتەوە... 
ئێوارەیەك شێخ هەمبیل بە پەلە لە مزگەوت هاتەدەرەوە، 

بەدەم لەپێكردنی كەوشەكانیەوە بە یارئەحمەیی گوت:
»خۆزگە بە خۆزگایەتی ئەوخوایە، ماوەیەكیش من  	-

ڕسقوڕۆزیم تەقسیم كردایە!«
»ئادەی با بزانم چۆن تەقسیمت ئەكرد؟« 	-

ئەزانی  منبوایە  عایدی  سابڵاغ  تا  لێرەوە  »ئەگەر  	-
چیمەكرد؟«

یارەحمەد سەرێكی بادا، وەك ئەوەی لە دڵی خۆیدا بڵێ‌ 
»بەخوا شێتیەكە لێیداوەتەوە« گوتی:

»ئادەی بزانم چیتەكرد؟« 	-
»هەر كەس زەوی بوێ‌ فەلاحەتی پێئەكەم، بەعزێك  	-
لە خەڵك ئەكەم بە حەیواندار، بەعزێكیش بە قەتارچی، 
بۆ  ئەنێرم  جەماعەتێ‌  خزمەتكار،  بە  ئەكەم  تۆقەنێ)5)) 
بوو  زی��اد  لەمانە  هەچیش  كرێداس،  بۆ  گەرمێنە  ئەو 

ئەینێرم بۆ سواڵكردن!«
تەماشای  ب��ادا،  س��ەری  خێراتر  یارئەحمەد  ئەمجارە 

هەمبیلی كرد:

55- تۆقەنێ: واتە بەشێك... وشەیەكی ناوچەیی كوردەوارییە، لە شارباژێڕ و 
شارەزوور و لە سلێمانیش بەكاردێت.

»ئێ خۆ جەللە جەلالەهویش هەر وایكردووە« 	-
چەند مانگێك تێپەڕی و... 

فەرماندەی مۆڵگەكە عیدۆی نارد بە شوێن دەمسپی و 
پیاوماقوڵی ئاواییەكانی ئەو دەوروبەرەدا، میرزا تەیفوور بە 

نوێنەرایەتی نادراوا ڕۆیشت...
خەڵك  هێنایەوە،  خۆی  لەگەڵ  حكوومەتی  پەیامەكەی 
بەدەم ڕێوە  تەیفوور كە  میرزا  لە مزگەوت چاوەڕێبوون، 
دەستنوێژ  بەبێ‌  شكا،  دەستنوێژەكەی  لێبوەوە،  بایەكی 
دەست  كوێوە  لە  و  چۆن  نەیدەزانی  ژوورا،  بە  خۆیكرد 
بە  ه��ەم��وو  ك��ردب��وو،  ب��ێ��زاری  ت��رس  و  بێتاقەتی  پێبكات، 
بێدەنگی لە میرزایان دەڕوانی، دواجار میرزا بە دڵی پڕەوە 

دەستیكرد بە قسەكردن و گوتی:
بپێچینەوە،  ه���ەوار  و  ب��ارگ��ە  و  ماڵوحاڵ  »ئ��ەب��ێ‌  	-
دێهاتەكان،  چۆڵكردنی  بە  فەرمووە  ئەمری  دەوڵ��ەت 
ئەیەنێ‌،  تەعویزمان  لێئەكڕنەوە،  باخاتمان  و  ب��اخ 
سوبحەینێ‌ ئاوایی ناونووس ئەكەن، ساحێب موڵكەكان 
تەعویز وەرەگرن، پێنج ڕۆژیان بۆ داناوین، دوای ئەوە 
هەركەس لەم كێوانە ببینن ڕەمی ئەكەن، وتیان ئەبێ‌ 
لەوێ‌  بۆ شارەزوور،  باركەن  ماڵوحاڵ  نادراواییەكان 
موجەمەعیان بۆ دروست كردووین، بەقسەی عیدۆبێ 

هەر ماڵە و خانووێكی ئەیەنێ‌ ئیتر نازانم«

بە  بوبوو  دەمیان  هەڵگەڕابوو،  ڕەش  هەموان  ڕەنگی 
بەڵام  ك��رد،  یەكتریان  تەماشای  ق��ەدەرێ��ك  تەقیو،  تەڵەی 

حەیدەر بێدەنگیەكەی شكاند:
»هێشتا لە كوێمانە، كوڕە بابە منەڵێم بە عەرەبی  	-
نوێژ مەكەن، كەچی ئێوە گاڵتەتان لێیە، هەر زوو دڵم 
نییە،  هۆ  بەبێ  ڕەشانە  بنیایەمە  ئەم  هاتنی  لێییابوو، 
سامسام  دوای  زانیم  هەر  دەرمانەپەڕێنن،  لێرە  زانیم 

ئەبین بە مەخسەرەی سەگ«
خەڵكەكە دیسان كەوتنەوە مقۆمقۆ، یەكێك پرسیی:
»ئەرێ‌ شارەزوور كوێیە قوڕ بەسەر باوكم؟« 	-

»ئەی موجەمەع چییە براڕۆ؟« 	-
میرزا وەڵامی دانەوە:

دەشتێكی  )س��ورێ��ن��ە(،  ب��ن��اری  ل��ە  -  »ش������ارەزوور 
وەكو  خانووەكان  عیدۆبێ  قسەی  بە  بەكاكییە،  كاكی 
لەگەڵ  هەیوانێك  و  ه��ۆدە  دوو  دروس��ت��ك��راون،  ی��ەك 
بە پێ  بانەكانی دار و حەسیرە،  حەوشەیەكی گەورە، 
لێرەوە دوورە، بە سواری  دوانزە سیانزە سەعاتەڕێ‌ 
كەر نۆ سەعات و بە ئێستر حەوت و بە ماینیش چوار 

سەعات« 
»ئەیی كە دوورە«  	-
»جا باشە بۆچی؟« 	-

»نازانم« 	-

»جا بە چی بگوێزینەوە، بە كۆڵ؟« 	-
»ئەی باشە عەرەب ئەم عەرز و ئاوەی بۆچیە، خۆ  	-
من بیستوومە بەرگەی سەرما ناگرن، لەشار پێیانەڵێن 
پێپەتی، سا بەخوا دڕكەپێكوڵ و چقڵەزەردە قاچوقولیان 

هەلاهەلا ئەكا«
»دەی پیاغەممەر لەتوپەتی ئەكرد« 	-

»من حاڵی نابم نا، ئەم عەرز و ئاوە هی ئەوانە یا  	-
ئێمە؟« 

»واز بێنن بابە سیاسەتە سیاسەت« 	-
»سیاسەت یەعنی چی؟« 	-

»ئەی چی لەمەڕ و ماڵاتەكەمان بكەین؟« 	-
»نازانم«  	-

میرزا كۆتایی بەو قسانە هێنا:
تور  سەلكێ‌  قسانە  ئ��ەم  بپێچینەوە،  با  »درەن��گ��ە  	-
نایەنن، درەنگەدرەنگ، ئەبێ‌  زوو بگەینە )دەشتی بەهێكان(، 
زیلی  بە  دوام��ان��ا،  بە  ی��ەت  حووكمەت  عیدۆبێ  بەقسەی 

عەسكەری ئەمانبا«
»زیلی عەسكەری یەعنی چی باوكەڕۆ نەكەم؟« 	-

»زیل سەیارەیە سەیارە ڕۆڵە، سەنعەتی ڕووسە« 	-

دەشتی  لە  و  چۆڵكرا  ن���ادراوا  ڕۆژدا  سێ‌  ل��ەم��اوەی 
گەڕایەوە  خواڕەحم  حاجی  شەوە  ئەو  هەڵیاندا،  بەهێكان 

تیانەچن،  ئ��ەوەی  بۆ  ئ��ازادك��رد  خۆی  هەنگەكانی  ئاوایی، 
خانووەكانیان  هەموو  ن��ادراوا،  چوونە  عێراق  سەربازانی 

تەقاندەوە...
گەیشتنە  سەربازییەكان  ماشێنە  ڕۆژ  شەشهەمین 
ب��ەرەو  ن���ادراوای���ان  ب��ەه��ێ��ك��ان، ه��ەم��وو خەڵكی  دەش��ت��ی 
ش����ارەزوور ب���رد، دەش��ت��ودەر پ��ڕب��وو ل��ە ك���ەرەب���ەرەڵا و 
كەروێشكی ماڵی و كۆتر و قاز و قەل و مراوی و مریشكە 
بەكڕ، هەرچی مەڕ و ماڵاتیشیان هەبوو سۆفی مستەفا پێش 
خۆیدان بەرەو شارەزوور، دوای دوو شەوو دوو ڕۆژ بە 
خۆی و مەڕوماڵاتی نادراواوە گەیشتە ئۆردووگا و خێرا 

هەرزانفرۆشیان كردن... 

مینەی حەكیمەگێژ بەرگەی ڕاگواستنی نەگرت، چونكە 
بە ئاوو هەوای نادراوا ڕاهاتبوو، لە دوای یەك هەفتە مرد، 
هەرچەند وەسێتی كردبوو لە نادراوا بینێژن، بەڵام نەیانوێرا 

تەرمەكەی ببەنەوە بۆ ئەوێ‌... 

خەڵكی زۆر بێتاقەتبوون، تاقەتی قسەكردنیشیان نەبوو 
لەگەڵ یەكتری، ڕاگواستن تەنانەت عەریف عەلیشی بۆ چەند 
مانگێك لە درۆ خست، نەیاندەزانی چیبكەن، كچان و ژنان 
هەمیشە كز و زەردەڵە و منداڵان دڵیان پڕبوو لە هەنسك...
پاش ماوەیەك دەوڵەت قەرەبووی كردنەوە، خەڵكەكە 

بینیبوو،  نەیان  خەونیشدا  لە  دەستكەوت  پارەیەكیان 
هێدی  هێدی  پێدرا،  تەلەفزیۆنێكی ڕەشوسپی  ماڵێك  هەر 
تێگەیشتن كە دنیا بریتی نیە لە نادراوا، پارەی كاغەزیان 
بینی، بە نیعمەتێك شادبوون كە ماندوو بوونی نەویست... 
و  پارەیە ڕەزبڕین و جووت و دروێنە  بەو  دەوڵ��ەت 
كێشە و گێرە و دەسكەنە و بژار و شەنكردن و گۆلهەڵدان 
و تووتنكردن و گۆرەویبازی و گەڕەلاوژەی لەبیر بردنەوە، 
هەندێكیان  ك��اڵ��ب��وەوە،  ج��اران  گ��ەرم��وگ��وڕی  هاتووچۆی 
شەوانە خەویان لێنەدەكەوت، بیریان لەلای كانی و كارێز و 
دێبەرەكان بوو، هەبوو وڕێنەی دەكرد دەیگوت حووكمەت 
و  مار  بیری  تەنانەت  هەشیانبوو  لێسەندینەوە،  وەتەنی 

دووپشكی كێوەكانی دەكرد...

دەبوو  خێرا  و  نەدەهات  خەیاڵیدا  بە  ئەسڵەن  هەبوو 
كشتوكاڵیەكان  فەرمانگە  لە  هەندێك  دەوڵ��ەت،  جاشی  بە 
دەبوون  بەشێكی كەم  بە كرێكاری و  دام��ەزران، هەندێك 
بە پێشمەرگە بۆئەوەی لە سروشتی كوردستان دانەبڕێن، 
هەندێكیش بێئەوەی لە تەمەنیاندا سواری ئوتومبیل بووبن 
بە پارەی تەعویز ئوتومبێلیان دەكڕی، هەر ڕۆژەش خۆیان 
بە شتێكدا دەكێشا، یەكێك بە عەمودی كارەبادا و یەكێك بە 
دیوار و یەكێكیش كە زۆر بە زەحمەت فێری لێخوڕین بوو، 
بكاتەوە  پێچ  نەیتوانیبوو  ش��ارەزووردا  دەشتی  هەموو  لە 
پێچبكاتەوە،  هەتا  خورماڵ  بۆ  چوبوو  ئۆردوگاكە،  بەرەو 

بە  كێشابوو  خۆی  خورماڵ  چوارڕیانەكەی  لە  لەوبارەش 
ئوتومبیلێكی تردا...

لە  كاتیان  هەمیشە  وەك  ن���ادراوا،  ئ��اوای��ی  هەیئەتی 
مزگەوتەكە  هەرچەند  بەسەردەبرد،  ئۆردوگاكە  مزگەوتی 
كۆڵەكەی نەبوو، بەڵام عەریف عەلی شوێنی بۆ درۆكردن 

پەیدا كردبوو... 
قەت  قەدەغەیە،  ڕیش  هێشتنەوەی  بیستبووی  حەیدەر 
حەشاردابوو،  خۆی  ماڵەوە  لە  هەمیشە  دەرەوە،  نەدەهاتە 
شەمشەمەكوێرە ئاسا تەنیا لە شەواندا دەبینرا، شەوێك سەرینە 
ڕەشەكەی خۆی برد بۆ لای میرزا تەیفور، داوای لێكرد لەسەر 
بۆ  بردبوویەوە  ئینجا  وەتەن(  )ئاخ  بنوسێت  بۆی  سەرینەكە 

دایكی، ئەویش نووسینەكەی بە شلیلەی سوور چنیبوو... 

ل��ە م��ەلای��ەت��ی خ��را، چونكە بەعسی  ب��ەدرەدی��ن  م��ەلا 
نەبوو، ئیدی وەك ئەوان ژیانی دەكرد، لەگەڵ شێخ هەمبیل 
بوو،  مزگەوت  لە  هەمیشە  یارئەحمەد  و  عەلی  عەریف  و 

عەسرە ڕەمەزانێك عەریف عەلی ڕووی تێكردن و گوتی:
»تەح ئەم شارەزوورە كاول بووە مشك و جرجی  	-
ماڵی  ئەوانەی  من  ب��ەڵام  هەیە،  عەجایەبی  عەجایەب 

خۆمانم بۆ ئاژداوو ئاباییان ئاقڵكرد«
»كێت عاقڵكرد؟« 	-

»مشك و جرجەكان« 	-
»سوبحانەڵڵا، چۆن چۆنی عاقڵت كردن؟« 	-

ع��ەری��ف ع��ەل��ی چ���اوی چ��ەپ��ی ب��ۆ ن��ووق��ان��د، ب��ە دوو 
پەنجەش سەری لوتی خوراند و قاچی چەپی خستە سەر 

قاچی ڕاست:
»مشكێك بە گیرفانم فێربوو، كە بۆی مەعلوم ئەبوو  	-
خەوم لێكەوتووە، ئەهاتە ژێر لێفەكە دینارێكی قاقەزی 
قوزەڵقورتی  كرمەكرم  و  كرتەكرت  ئینجا  لێئەدزیم 
وتم  گرتم،  و  بۆدانا  كەمینم  دوێ شەو  منیش  ئەكرد، 

وەڵڵاسا وایناخۆی، جا ئینجا بڵێن چیتلێكرد؟«
»چیتلێكرد؟« 	-

مشتێك  ب��ەس��ت��ەوە،  ح��ەوش��ە  ل��ە  ب���ۆرم  »مشكە  	-
پووشیشم ڕنییەوە، ئینجا پەنجەگەورەی قاچی ڕاستم 
پەنجە  م��ەل��ع��وون،  نەجوڵێی  وت��م  سەركلكی،  خستە 
بە  دەموفڵقی،  س��ەر  خستە  ت��رم  قاچەكەی  گ���ەورەی 
و  بنبار  بارەكرد،  كەرەدێزم  ن��ادراوا چۆن  دەستوری 
سەربارم لەسەر پشتی مشكەكە سازان، ئینجا ئاگرمنا 
بەو پووشەی سەر پشتیەوە و بەرەڵام كرد، مشكەبۆر 
پەتاتە(كە  )مەعمەلی  ب���ەرەو  گ���ڕاوی  گوللەی  وەك 
تێیتەقان، جەیشە شەعبیەكان)5)) كە ئەو ئاگرەیان دی 
بەرەو مەعمەلەكە ئەچێ‌ زۆر ترسان، فەقیرانە كردیان 

حكوومەتی  چەكدارەكانی  هێزە  لە  ب��وون  بەشێك  شەعبی:  جەیشی   -56
عێراق، كەسانێك بوون كە ڕاژەی سەربازییان تەواوكردبوو، یان خانەنشین 
كرابوون، حكوومەت لە چوارچێوەی هێزێكدا ڕێكیخستبوون، ناوی لێنابوون 

جەیشی شەعبی.

ساوەڵڵا  پێوەنا،  چاكیان  فیشەكی  تۆقەنێ‌  تەقە،  بە 
خەریبوو نەجیبەی داماویش پێوەبێ‌، ئیتر لەو شەوەوە 

بڕای بە بڕای مشك و جرج لە ماڵم نزیك وەبن«

مزگەوتی  پێشنوێژی  و  وت��ارخ��وێ��ن  م��ەلاغ��ەری��ب... 
بەڕێوەبرد،  ڕۆژەی  ئەو  نوێژی عەسری  بوو،  ئۆردوگاكە 
بە چاو بانگی مەلا بەدرەدینی كرد بۆ ئەوەی باسی دین و 
دنیا و حەڵاڵ و حەرام و سەرفترە و قیامەت و مارەبڕینی 

جاران بكەن، مەلا بەدرەدین گوتی:
»ئەمڕۆ زۆر ناساغم تۆ شتێكمان بۆ وەگێڕە« 	-

مەلاغەریب مێزەرەكەی دانا و گوتی:
»تەقریبەن چل ساڵ پێش ئێستا لە مزگەوتی )نایب  	-

ئۆغڵی( لە كەركوك«
عەریف عەلی خێرا قسەكەی پێبڕی:

»نایب ئۆغڵی یەعنی چی قوڕ بەسەرم نەكرابێ‌؟« 	-
كەس وەڵامی عەریف عەلی نەدایەوە، هەموان گوێیان 
شلكرد بۆ مەلاغەریب، ئەویش خۆی سازاند، دەستیكرد بە 

گێڕانەوەی ئەوەی دەیویست بیگێڕێتەوە گوتی:
-	 »لە مزگەوتی نایب ئۆغڵی فەقێ‌ بووم، ڕۆژێكیان 
وەك ئێستا بەڕۆژو بووم، دوای نوێژی عەسر، كابرایەكی 
مامۆستا،  هەیە  »قسەم  وت��ی  خەڵكەكەیا  لەناو  ن��ووران��ی 
دەرەوە«  نەچنە  پێیانبڵێ‌  گوێیانلێمبێ‌،  موسوڵمانانیش  با 

دیاربوو  بەڵام  لەبەرابوو،  شڕوكۆنی  جلوبەرگی  واقیعەن 
پیاوێكی قسەزان و خانەیان و نەجیبزادەیە، بە ناتیقیەكەیا 
لە مەلای دوانزەعیلم ئەچوو، ئەوەڵجار ڕوویكردە خەڵكەكە، 
وتی«سەلاتوسەلامی خوا لە ڕەسولەڵڵا، عەمرم حەفتاویەك 
ساڵە، چل وحەوت ساڵە شتێ لە دڵمایە، هەر ویستومە بیڵێم 
و نەموتووە، ڕەجائەن بە جلوبەرگم تێمەكەون، پێتان ناڵێم 
ناوم چییە و خەڵكی كوێم و كوڕی كێم، هەر ئەوەنە ئەڵێم 
ئەمڕۆ قەدەر هێناومی بۆ كەركوك، من كوڕی دەوڵەمەنترین 
و لێهاتووترین پیاوی مەنتیقەی خۆمان بووم، لە ناز و نیعمەتا 
ئەژیاین، عومرم گەیشتە بیست و چوار، باوكم داوای لێكردم 
ژن بێنم، كچیان زۆر بۆ دۆزیمەوە، دڵم نەچووە سەر هیچیان، 
لەبەرپێی  نۆبەنێكیان  دوور،  دێیەكی  بۆ  چووین  ڕۆژێكیان 
باوكما سەربڕی، كچە گەورەكەی خاوەن ماڵ دۆی ساردی 
ناو گۆزەڵەی بۆ هێناین، زۆر خوێنشیرین بوو، خێرا حەزم 
پێنج ڕۆژ هەموو شتێكمان بڕیەوە و ژنم  لێكرد، بە چوار 
هێنا، زیاتر كەوتمە ناو ناز و نیعمەتەوە، ژنەكەم خۆشویست، 
ئەویش خۆشی ویستم، دنیای لەبەر چاوم كرد بە جەننەت، 
وامەزانی دایمە خەوەبینم، دوای دوو مانگ باوكیشم ئەوەی 
هەیبوو كردی بە دوو بەشەوە و بەشێكیدا بە من، ئەیویست 
بۆ  خانوێكی  ئاوایی  لەوپەڕ  خ��ۆی،  وەك  پیاوێكی  بە  ببم 
عەیبی  یەك  تەنیا  ژنەكەم  ب��ووم��ەوە،  جیا  و  دروستكردم 
هەبوو، زۆر زۆر ترسنۆك بوو، شەوان نەیەوێرا بە تەنیا 
بچێتە دەرەوە، ئەبوایە بۆ میزكردنیش لەگەڵیبم، دەسم لەسەر 

سەری دائەنا تا میزەكەی ئەكرد، نەیەوێرا بەبێ‌ من هەنگاوبنێ‌، 
ڕۆژ لەدوای ڕۆژ جوانترەبوو، زیاتر یەكمان خۆشەویست، 
چوارساڵ و نیو ئاوا ژیاین، كە مەجبووریش ئەبووم بە لایەكا 
بڕۆم ئەو لە سەربان دائەنیشت تا ئەهاتمەوە، بووم بەخاوەن 
و جووتەگای خۆم،  ماین  و  ئەسپ  و  مەڕوماڵات  و  ئەرز 
عادەتی لای ئێمە وابوو هەر خەرمانێك سوورەكرا ئەبوایە 
بخەوێ‌،  خەرمانەكە  لەسەر  خەرمان  ساحەب  ش��ەوە  ئەو 
ساڵێكیان گەنمی زۆرم چاندبوو، وەختێ‌ خەرمانم سووركرا، 
تەنیا خەمی ژنەكەم بوو، كە چۆن بتوانم شەو لەلای نەبم، 
وتم ئەمشەو لای دایكم بخەوە ڕازی نەبوو، وتم دە باشە با 
دایكم بێ‌ بۆئێرە، وتی »قەینا خۆ هەر ئەمشەوە، دەرگاكان 
دائەخەم و پوزەوانەت بۆئەچنم« دەمەو ئێوارە خواحافیزیم 
لێكرد، بەرەو خەرمان ڕێكەوتم، بەدەم ڕێوە دڵم داخورپا، 
غایەلەیەك)5)) تەنگی پێهەڵچنیم، لەدڵی خۆما وتم باشە خۆ 
خێرە  بكا،  خۆیشی  سێبەرەكەی  سەیری  ناوێرێ‌  ژنە  ئەم 
وا ئەمشەو ئەوێرێ‌ بە تەنیا بمێنێتەوە، دیسان ئەموت ئاخر 
لە مێروولەش ئەترسێ‌ بۆچی ئەمشەو  خۆ ئەو ژنەی من 
غایەلەكە  ب��ەڵام  خ��ۆم،  لەگەڵ  شەڕكردن  كەوتمە  ناترسێ‌، 

وازی لێنەهێنام تا وایلێكردم بگەڕێمەوە...
گەڕامەوە... بەسەر حەسارا سەركەوتم، لە درزیی شانی 
خەریكی  چراكەیا  لەبەر  بینیم  ژوورەك��ەم��ان��ەوە  پەنجەرەی 

57- غایەلە: شك، خورپەی خراپ، گومان، وشەیەكە لە ناوچەكانی گەرمیان 
و كەركووك بەكاردێت.

كرد،  خۆم  لە  تفم  بوومەوە،  پەشیمان  خێرا  پوزەوانەچنینە، 
بڕنەوەكەم كردەوە شان، ویستم بڕۆم بۆ خەرمانەكەم، دیسان 
غایەلەكە یەخەی گرتمەوە، غایەلەكە ئەیوت جارێ‌ مەڕۆ، منیش 
ئەموت نەخێر ئەڕۆم، ژنەكەم منی خۆشەوێ‌ و خیانەتم لێناكا، 
ئەونەمزانی تەقەی دەرگاهات، ژنە ترسنۆكەكەم بەو نیوەشەوە 
پوزەوانە تەواونەكراوەكەی دانا و دەرگاكەی كردەوە، پیاوێك 
هاتە ژوورەوە نەمزانی كێ‌ بوو، ژنەكەم دەستیگرت و چوونە 
ژوورەوە  لە  خۆمانبوو،  دێكەی  كوێخای  ك��وڕی  ژورەوە، 
باوەشیانكرد بەیەكا، تا توانیان یەكتریان هەڵگوشی، تفەنگ و 
خەنجەری دەبانی ئەو زەمانەیشم پێبوو، چاوەڕێم كرد بزانم 
چیەقەومێ‌، خۆیان ڕووتكردەوە، تا توانیان بە قوربان و بە 
یەك  لێسایەوە،  یەكیان  عەیبوعاری  و  بوون  یەكتر  ساقەی 
دوو جار ویستم بە گوللەیەك هەردووكیان بكوژم، بەڵام وتم 
نا... لەبەر چاوی خۆما زینایان كرد، دوایی خەویان لێكەوت، 
و  دەرهێنا  خەنجەرەكەم  تەحەمولكەم،  زیاتر  لەوە  نەمتوانی 
چوومە ژوورەوە، نەمهێشت ژنەكەم بزانێ‌ توند توند دەسی 
چەپم خستە سەردەمی كابرا... خەنجەرەكەم چەقاندە ناو دڵی، 
بەناو دڵیا گێڕام هەتا بە دەسمەوە شلبوو، نەمهێشت نووزەی 
خەبەری  ژنەكەم  ئینجا چوومەوە شوێنەكەی خۆم،  لێوەبێ‌، 
بۆوە، چەند جارێ‌ بانگیكرد، كە زانی جواب نایاتەوە دەسی 
برد بۆ سنگی و دەسی كەوتە لینجاوی خوێنی دۆستەكەی، 
لە  جاجمێكی  لەبەركردەوە،  جلەكانی  خێرا  و  نەترسا  كەچی 

مەیتی دۆستەكە پێچا...



ئارام حەسەن164

ئیماندارانی ناو مزگەوت بەسەرهاتەكەیان لە حەدیس 
دەمی  لە  هەموو  نەدەهات،  دەنگی  كەس  ب��وو،  پێخۆشتر 

مەلاغەریب ورد دەبوونەوە:
»بە مردوویی دۆستەكەی دا بەكۆڵیا، لە حەوشەش  	-
خاكەنازێكی هەڵگرت، بەو شەوە لە ماڵ چووەدەرەوە، منیش 
دوایكەوتم،  مەیتەكەی برد بۆ شیوی خوارماڵان، لەبن كەندڕێكا 
داینا و كەندڕەكەیشی ڕووخان بەسەریا، ئینجا ڕوویكردەوە 
ماڵەوە، هەر بەو شەوە لێفە و دۆشەكە خوێناویەكەی شۆرد 
و لێی خەوتەوە، دوو سەعات شەوی مابوو، ویستم ئەویش 
بكوژم بەڵام نەمكوشت... وتم بزانم سبەینێ‌ چیەبێ‌... منیش 
چووم بۆ خەرمان، نوێژم كرد و زەكاتم لە گەنمەكە دەركرد، 
بەو حاڵەوە حاسڵاتم بردەوە بۆ ماڵ، كاتێ‌ چوومە ژوورەوە 
ژنەكەم لە جاران تووندتر و گەرموگوڕتر باوەشی پیاكردم، 
هیچ خۆی تێك نەیا، دەسیكردەوە بە نازكردن، وتی »بەخوا 
ئەمشەو بەبێ‌ تۆ خەریبوو بمرم لەترسا، وەرە لەهەقی ئەمشەو 
بمخە باوەشت«... هیچ خۆم تێكنەیا، ئەیویست بە ماچومۆچ 
گێژمكا، وتم هەڵیگرە بۆ شەوێ‌، جارێ‌ حەزم لە كولێرەی 
تەنوورمان  پێكەوە  داخەین...  تەنوورەكە  بچین  با  گەرمە، 
بەر  ئاگرەكە  شەوقی  وەختێ‌  بفەرموون  ب��اوەڕ  داخست، 
دەموچاوی ئەكەوت ئەوەنەی تر جوانەبوو لە بەرچاوم، هەر 
ئەتوت چرایە چرا، سەرباری ئەوەیش لە بەرچاوما كردبووی، 
بە  باوەشم،  نەئەبووم، خستمە  تێر  لە تەماشاكردنی  هێشتا 
بەو  بۆئەوەی  ئیتر...  ب��ەڵام  گوشیم،  خۆم  قەوەتی  هەموو 

ئازارەوە لەگەڵی نەژیم و درۆی لەگەڵ نەكەم، بە سەرەوە 
خستمە ناو تەنوورەكە... تەماشامكرد تا بە تەواوی  ئێسك 
و خوێن و گۆشت و جوانیەكەی بوون بە خۆڵەمێش، لەو 
كاتەوە ئیتر سەری خۆم هەڵگرتووە، ئیتر لەو ڕۆژەوە كەس 

نازانێ‌ لە كوێم و كەسیشم نەدیوە بمناسێ یا بیناسم« 

مەلا بەدرەدین و هەموو ئەوانەی ناو مزگەوت تا چەند 
عەریف  بەڵام  بوون،  تر  قسەی  چاوەڕێی  هەر  ساتێكیش 
عەلی كە هەتا تەواوبوونی قسەكان وەك قوتابی لەحاڵەتی 
وریابووندا گوێیگرتبوو خۆی پێنەگیرا، سەری لوتە تیژەكەی 

خوراندەوە و گوتی:
نەڕزێ  دەسانەت  ئەو  ئەی  زاڵمە،  ژنە  لەو  »ئەی  	-
پیاو، سا بەو )لەم یەلید وەلەم یولەدە( لەوانەیە ئەو ژنە 
لە قەحبەخانەكانی فیرعەونی بێنامووس گەورەبووبێ‌، 
ئەیی لەو بێعەیەبە خووا تۆبە، بە )زول جەلالی ئەحەد( 
ئەگەر ئەو پیاوە ئێستە مردبێ‌، سوێنەخۆم حاڵی حازر 
چل پەنجا حۆری لە باوەشیا سەوزەڵێ‌ خانم ئەڵێن« 

مەلا بەدرەدین لە مەلا غەریبی پرسی:
»ئەی نەتانزانی بۆ كوێ‌ ڕۆیشت؟« 	-

خۆی  س��ەری  كوێ  ب��ەرەو  نەمانزانی  »ن��ەوەڵ�اڵ،  	-
دوای  ن��ەك��ەوت��ەوە،  پێی  چ��اوم��ان  ئیتر  ه��ەڵ��گ��رت... 
قسەكانیشی بە هەموومانی وت »پەنجاوحەوت ساڵە 
باس  لەبەرێكی  هیچ ڕۆح  بۆ  و  دڵایە  لە  ئەو خەمەی 

نەكردووە« 

هیچ كات خۆی نەدەخستە بەر چاوی حكوومەت، ڕیشی 
مووی سپی تێكەوتبوو، دایكیشی تەمەنی هەڵكشابوو، زیاتر 
لە  دەك��ردن،  تەیفوور سەردانی  میرزا  لە هەموو كەسیش 

یەكێك لەو سەردانانە بە حەیدەری گوت:
بەڵام  بتاشی،  لێنەكردووی ڕیش  داوام  ئێستا  »تا  	-
ڕۆڵە ئاخر جایزنیە هەر لە ماڵەوە بكەوی، پارەی تەعویز 

تەواوەبێ‌ كوڕم« 
بچمەدەر،  ح��ەزەك��ەم  منیش  مامەگیان  خ��وا  »ب��ە  	-
ئەوەتە  ئەتەقێ‌،  مێشكم  خەریكە  ببینم،  دنیا  حەزەكەم 
لەسەر ڕیش و جلی  پێنجێك  حووكمەت ڕۆژی چوار 

ڕەش سجنەكا« 
گ��رت��ن و  ی��اخ��وا ه��ەر خ��ەری��ك��ی  بیانگرێ‌  »خ���وا  	-

بێسەروشوێن كردنی كوردن«

ل��ەپ��ڕ م��ی��رزا دەس��ت��ی كێشا ب��ە ئ��ەژن��ۆی خ��ۆی��دا، بە 
حەسرەتەوە گوتی:

»ئــــاخ مامەڕیشە)5)) لەكوێی؟« 	-
»مامەڕیشە كێیە؟« 	-

ئەڵێن  گەرمێنەیە،  ئەو  بەوەفای  »پێشمەرگەیەكی  	-
ناوی نەجمەدینە، سیاسەت و میاسەت و درۆودەلەسە 
سەگ  وەك���و  بەعسییەك  چ��ەن  نییە  ش��ەو  ن��ازان��ێ، 

نەتۆپێنێ«
»بەڕاستە، ئەی بۆ من ناویم نەبیستووە؟« 	-

» جا تۆ لە ترسی ڕیش ئاگات لە دنیا ماوە؟« 	-
» دەی... دەی... بۆم باسكە بزانم مامەڕیشە كێیە؟« 	-
ب��ەو خۆشە،  دڵ��ی  ڕووت��ە  و  میللەتە ڕەش  »ئ��ەم  	-
زۆر ئازا و بەغیرەتە، بە خۆی و پێنج شەش كەسەوە 
لە  ش���ەوە  ه��ەر  هەڵچنیوە،  ح��ووك��م��ەت  ب��ە  تەنگیان 
لێئەوەشێنێ،  دەسیان  و  پێئەبا  زەفەریان  كونێكەوە 

گوندی  لە   1955 ساڵی  لە  ڕەئ���وف(ە،  شكور  )نەجمەدین  مامەڕیشە:   -58
بوردوویی  لەخۆ  و  دڵسۆزی  بەوپەڕی   1978 ساڵی  لەدایكبووە،  تاڵەبان 
لەناو ڕیزەكانی هێزی پێشمەرگەی یەكێتی نیشتمانی كوردستاندا دەبێت بە 
پێشمەرگە، لە ماوەیەكی زۆر كەمدا بەهۆی سەركێشی و چالاكییەكانیەوە لە 
ناوبانگی  ناوو  ئەفسانەیی  و  كەموێنە  پاڵەوانێكی  بەعس، وەك  ڕژێمی  دژی 
قادركەرەم و دەوروب��ەری  ناوچەكانی هەمەوەند و جەباری و  لە  دەرك��رد، 
شاری كەركووك، گورزە جەرگبڕەكانی لە حكوومەتی عێراق دەوەشاند، ڕۆژ 
لەدوای ڕۆژ لەناو دڵی جەماوەری كوردستاندا زیاتر جێی خۆی دەكردەوە، لە 
ساڵی 1985 بە پلانێكی ترسنۆكانەی كۆمەڵێك بەكرێگیراوی كورد شەهیدكرا.

لە  شەوێ  كوێستان،  لە  شەوێ  گەرمیان،  لە  شەوێ 
عەرەبستان، بەخوا ئەڵێن لەناوجەرگەی بەغا بەعسی 

ئەكوژێ«
سەرسام  زیاتر  حەیدەر  م��ی��رزادا...  قسەكانی  لەگەڵ 
زیاتر  پێشچاو،  دەه��ات��ە  خ��ۆی  مامەڕیشە  وەك  دەب���وو، 

شانازی بە ڕیشیەوە دەكرد، لە میرزای پرسی:
»ڕیشی من درێژترە یا هی ئەو؟« 	-

»ڕیشی تۆ دوو ئەوەنەی ڕیشی ئەو درێژە، بەڵام  	-
ئەو ئازایە!«

»ئەی بەقوربانی ئەو ڕیشەی بم« 	-
دڵ��ی��ەوە مامەڕیشەی  ق��ووڵای��ی  ل��ە  ب��ەو چەند وش��ەی��ە 
خۆشویست، سات لەدوای سات ڕیش خۆشەویستتر دەبوو 
لەلای حەیدەر، ئەگەر لەبەر دایكە پیر و نەخۆشەكەی نەبایە 
هەر ئەو ڕۆژە مامەڕیشەی دەبینیەوە، پەیوەندی پێوەدەكرد 

هەتا لە چالاكیەكاندا بەشداربێت...
لە  كوردایەتی  تیكۆشانی  و  خەبات  ئیتر  ساتەوە  لەو 

پاراستنی ڕیشی خۆیدا بینییەوە، بە میرزای گوت:
ئەم  مامەڕیشەیە،  ئ��ەو  ل��ەب��ەرخ��ات��ری  »ش��ەرت��ب��ێ  	-

ڕیشەی خۆم لە مووسی دوژمنان بپارێزم«
»چون چۆنی ئەیپارێزی، ئەبی بە پێشمەرگە؟« 	-

»نەوەڵڵا ئەبم بە جاش!« 	-
لە  تێكچوو،  میرزا  چاوەكانی  ج��ووڵ��ەی  وەڵام���ە  ب��ەم 
چركەیەكدا چوارپێنج كەڕەت چاوی دەترووكاند، جارێكی تر 

سەرێكی لەقاند و گوتی:

»جـــــاش!« 	-
هەیە  بۆیان  بیستوومە جاشەكان  ئا جاش...  ئا   « 	-
ڕیش وەهێڵن، ئەمەوێ لەبەرخاتری مانەوەی ڕیشم ببم 

بە جاش!«

میرزا كەمێك هاتەوە هۆش خۆی، ئینجا گوتی:
»ئاخر حەیدەر گیان خۆ تۆ تەسكەرە و شتت نیە،  	-

چۆن ئەبی بەجاش؟« 
داگرتنی  كاتی  لە  ئەڵێم  خەڵكە،  ئەو  وەك  »منیش  	-

دێكەمانا تەسكەرە و شتەكانم فەوتاوە«

تا ڕادەیەك بیرۆكەی حەیدەری بەلاوە باشبوو، چونكە 
تاكە  ئ��ەو دەم��ە  ب��وو،  م��ان��ەوەی ڕیشی  تاكە زامنی  ئ��ەوە 

بەڵگەنامەی ڕیش جاشێتی بوو...
حەیدەر لە ناخەوە دەكوڵا، ڕقی لە جاش و جاشایەتی 

دەبۆوە، بەڵام گوتی:
»ئەڵێن سابیرەسڵقە.. سەرۆكی جاشگەلێكی زۆرە،  	-

دەسیشی زۆر ئەڕوا، با بچین بۆ لای ئەو«
»ئەگەر لەبەر خاتری قەبری باوكت نەبێ‌، هەموو  	-
دنیام لەسەر تاپۆكەن قێزمنایە بچمە بەر دەرگای هیچ 

جاشێك«



ئارام حەسەن170

سابیرەسڵقە...
ترسان  لە  بوو، خەڵك  كوڕی شازەمانی ڕەعناكوردە 
نەیدەوێرا  كەس  دەك��رد،  بانگیان  باوكییەوە  بەناوی  هەر 
دەمارێكی  هیچ  بێنێت،  سابیر  و  سڵق  ن��اوی  ئاشكرا  بە 
كوردبوون لە جەستەیدا نەمابوو، لە گەنجییەوە جاسوسی 

بۆ دامودەزگا سیخوڕییەكانی حكوومەت دەكرد...
قسەهێن و قسەبەرێكی باشبوو، هەتا پۆلی شەشەمی 
سەرەتایی خوێندبوو، كابرایەكی كەتە و چوارشانە، سمێڵ 
كڵاشی  و  س��وور  م��ەرەزی  شاڵی  بە  هەمیشە  ئەستوور، 
ئەبوبەكریەوە دەبینرا، جۆرەها مشكی و جامانەی هەبوو، 

نزیك لە شاری سلێمانی دەژیا...

سەری  پشت  لە  گ��ەورەب��وو،  یەكجار  دیوەخانەكەی 
خۆیەوە وێنەیەكی گەورەی سەدام حوسەینی هەڵواسیبوو 
لەسەر  ق��اوەی��ی  قایشێكی  م��ی��وان��ەك��ان��ی،  ت��رس��ان��دن��ی  ب��ۆ 
چ��واردەخ��ۆرەك��ەی  دەمانچە  دەب��ەس��ت،  پانەكەی  پشتێنە 
یەكێكیان  هەبوو،  ژنی  دوو  چەپیدا شۆڕدەكردەوە،  بەلای 
شەوەكان  زۆربەی  مامۆستا،  دیكەش  ئەوی  نەخوێندەوار 
لەگەڵ مامۆستاكە دەخەوت چونكە باشتر دەیزانی ناوگەڵی 

شازەمان ڕازی بكات...
چ���وار ك���وڕی ل��ە ژن��ە ن��ەخ��وێ��ن��دەوارەك��ەی ه��ەب��وو، 
هەریەكەیان دوو جاش لە خزمەتیدا بوون، هەمیشە چوار 
ئوتومبیلی شانسی بڵند لەبەر دەرگای ماڵەكەی ڕاگیرابوون، 
لە هەر شوێنێك سوسەی چەكدارێكی كوردی كردبا بۆی 
دەچوو، ئیتر پێشمەرگە بوایە یان تەنانەت ڕاوچی، بۆ ئەو 
پێبێت، دوای هەر  ئەوەبوو چەكی  نەبوو، گرنگ  جیاوازی 
چەكدارێكیش كەوتبا، ئەگەر هەڵنەهاتبێ‌ لە چنگی ئەوە یان 
دەیكوشت یان سەری دەبڕی، لە بەرامبەریشدا )بارەكەڵڵا(
یەك بە زمانی عەرەبی، یان دەمانچەیەك، یان ئوتومبیلێكی 
ئ��ەوەب��وو،  چالاكیشیی  دواه��ەم��ی��ن  پێدەبەخشرا،  ت���ازەی 
پێشمەرگەیەك  س��ەری  قیمەتی  بە  شوانێكی  س��ەری  كە 

فرۆشتبوو...



ئارام حەسەن172

دیوەخانی شازەمان جمەی دەهات، هەر جاش و هەر 
نۆپڵان)5)) بوو لە ئاوازێك دەیزەڕاند، دوو جاش لە تەنیشت 
یەكتر چوارمشقی دانیشتبوون جگەرەیان دەكێشا، یەكێكیان 

گوتی:
سوتفە  بە  هەر  سوتفە،  بە  جارێكیان  »ب��اوەڕك��ە  	-
دەسمكرد بە گیرفانی كابرایەكی دراوسێمانا، كەچی بە 
ئیرادەی ئەوخوایە حەفتاوچوار دینار هات بەدەسمەوە«

جاشێكی تر:
لەماڵێك مامەوە،  -	 »جارێكیان ڕێمكەوتە بۆكان و 
وتم  كوێی«  »خەڵكی  لێیپرسیم  ماڵ  ساحەب  كابرای 
سلێمانی، وتی »هەر سلێمانی سلێمانی« وتم بەڵێ‌، وتی 
»ئەرێ‌ كاكە ئەوە ڕاستە ئەڵێن خەڵكی سلێمانی قەت 
قەت نەخۆش ناكەون« وتم نەوەڵڵا وانیە، وتی »دە بەو 
گوللەدێ‌،  بە  عەنجەلیان  هەموویان  بیستوومە  خوایە 
هەرچەن نەخۆشبن و بە گیانەڵڵاوە بن  تا گوللەیەكیان 

پێوەنەبێ‌ ڕۆحیان دەرناچێ‌«

چەپی خستبووە  ئانشكی  دانیشتبوو،  پلەدار  جاشێكی 
سەر سەرین، بەوەی تەنیشتی گوت:

59- نۆپڵان: كەری هاروهاج و تازە پێگەیشتوو.

»شەش برا بووین، دایكمان لەگەڵ باوكم نەئەخەوت،  	-
پانزە جار  دە  یەكێك، ڕۆژی  بۆ  باوكم خەریبوو هارەبوو 
ئەیبۆڵان بە سەرمانا ئەیوت »توخوا ئاخر من كوڕم هەیە 
ب��وای��ە، سەیری  كوێر  وەج��اخ��م  شاڵڵا  وەج��اخ��ك��وێ��رم،  ی��ا 
لێی  خوا  هەیە  كوڕی  ئەو  بكەن،  سدیق  حاجی  كوڕەكانی 
نەسێنێ‌، بە دایكیان وتووە ئەگەر بە خۆشی خۆت لەگەڵ 
چوارپەلت  هەر  نایشخەوی  باشە،  ئەوە  ئەخەوی  باوكمان 
مانگ  ئەوە  منیش  باوەشی،  ئەیەینە  فڕێت  و  ئەبەسینەوە 
زیاترە دایكتانم نەدیوە، بزانە یەكێكتان ئەڵێ‌ ئەوە دایە بۆ 
باوكم  بۆڵەبۆڵی  لەتاو  ئێمەیش  باوكمانەوە،  لای  بە  ناچی 
قسەی  دایكمان  خواهەڵناگرێ  كرد،  دایكمان  لە  تەكلیفمان 
نەشكانین، ئەو شەوە دایكم و باوكم هەر ویتەویتیان بوو تا 
بەیانی، بەیانیەكەی دیسان دەسیكردەوە بە بۆڵەبۆڵ، چونكە 
دایكمی كەنەفت)6)) كردبوو، داماوە خەبەری نەئەبۆوە، كەچی 
نەبم  وەجاخكوێر  ئەگەر  ئاخر  ئەیوت  باوكم  ئەمجارەیان 
نەچێ‌  كوڕێك  كوڕەیا  هەموو  ئەم  لەسەر  قەتبووە  توخوا 
خەڵكی  كوڕی  دایكی،  پیرێژنەی  ئەو  بۆ  ببا  نانێك  پارووە 

ئەگەر پشیلەیش لە ماڵیابێ‌ تێرنانی ئەكا«

جاشێك بە جاشێكی تری گوت:
»خۆزگەم بەو وەختەی ماڵمان لە دێی ڕاوگ��ان)6))  	-
بوو، خەڵك و خوا دەسیاننایە دروسكردنی مزگەوت، 

60- كەنەفت: شەكەت، ماندوو.
61- ڕاوگان: ناوی گوندێكە لە باشووری كوردستان!

چوار ڕۆژ ئیشم تیاكرد، كەچی موسوڵمانی وامان تیابوو 
خەڵكەكەی  بە  مەحموو  وەسا  دایمە  ئەدزیەوە،  خۆی 
ئ��ەوت »ئ��ەرێ‌ كاكە بۆ ئیش ن��اك��ەن« دەس��ی بۆ من 
ڕائەكێشا ئەیوت »تەماشای حەمەچكۆلكەن، بەكەلامی 
بە خاوەنەكەی، كەچی  نە  بە مزگەوتە  نەباوەڕی  خوا 
تەواوبوو،  مزگەوتەكە  تیاكردووە«  ئیشی  ڕۆژ  چوار 
»حەمەگیان  وت��ی  ب��ۆلام  ه��ات  مەحموو  وەستا  ئینجا 
ڕوون��ە  زەینت  تۆ  ك��ەوی،  فریامان  تۆ  مەگەر  بەخوا 
بەشكو لەسەر قاقەزێك ڕەسمی مانگ و ئەستێرەمان 
بە  ئاسنگەر  لای  سلێمانی  بۆ  ئەیبەم  دروس��ك��ەی،  بۆ 
مزگەوتەكە«  م��ن��ارەی  س��ەر  بۆ  ئەیەم  دروس��ك��ردن��ی 
منیش ڕەسمی هیلال و ئەستێرە و چەكوش و داسم بۆ 
دروستكرد، وەختێ‌ چووبوو بۆ سلێمانی كابرای ئاسنگەر 
پێیوتبوو »كاكە ئەم عەلامەتانەت بۆچیە« وتبووی »بۆ 
منارەی مزگەوت« ئاسنگەرەكە بە پێكەنینەوە وتبووی 
»وامزانیوە بۆ سەربانی مقەڕی حیزبی شویعیت ئەوێ‌، 
وەسامەحموو  ك��ە  دروس���ك���ردووی«  ب��ۆی  ك��ێ‌  ئەمە 
گ��ەڕای��ەوە یەكسەر هات ب��ۆلام وتی »ئ��ەرێ‌ ئ��ەوە تۆ 
لە خوا ناترسی، ئاسنگەرەكە وتی ئەمانە بۆ سەربانی 
مقەڕی حزبی شویعی ئەبێ‌ نەك مزگەوت« منیش وتم 
داسەكە  چییە،  حیزب  مقەڕی  و  مزگەوت  فەرقی  جا 
بۆ فەللاحی گ��ەوواد، چەكوش بۆ كرێكاری نەگبەت و 

ئەوانی تریش بۆ مزگەوت، وتی »كوڕە كەرەكەر مەكە« 
وتم كەرەكەری چی وەستا، مزگەوت ئەو توڕەبوونەی 
بۆچییە، خۆ هەمووی چوار پێنج كەری وەك تۆ نوێژی 

تیائەكا«
جاشەكەی تر لە جیاتی ئەوەی پێبكەنێت لێی پرسی:

لە چیەوە  ڕاوگان  كەلیمەی  كاكەحەمە  ئەوە  - »باشە 
هاتووە؟«

    - »قسەی قۆڕ مەكە ئەزانم ئەتەوێ‌ بڵێی چی«            

حەیدەر بێخەبەر بوو لە دیوەخانەكەی شازەمان، ئەو 
هەر لە خەمی ڕیشدا بوو، دیوەخان بە دەست كۆنەجاش 
بە  قاقا  شازەمان  لێهەڵدەستا،  تەپوتۆزی  تازەجاشەوە  و 
میوانەكانی  پیشان  ئاڵتونیەكەی  ددانە  و  پێدەكەنی  زەمەن 
ژوورەوە،  هاتە  بەردەرگا  پاسەوانەكانی  لە  یەكێك  دەدا، 

كەمێك سەری بۆ شازەمان دانەواند و گوتی:
»قوربان گیان دوو كەس هاتوون بۆ خزمەتتان« 	-

»چكارەن؟« 	-
»یەكێكیان كابرایەكی ڕیشنە ئەیەوێ‌ خۆی قەیدكا،  	-

وا بزانم ئەوی تریشان مامەیەتی«
»با بێن« 	-

بە بینینی حەیدەر تەواوی جاشەكان سەرسام بوون، 
سەرنجەوە  ب��ە  ش��ازەم��ان  ت��رس��ان،  تەنانەت  هەندێكیان 
ل��ە س��ەروڕی��ش��ی ح��ەی��دەری ڕوان���ی، چ��رپ��ان��دی ب��ە گوێی 

جێگرەكەیدا:
»ئەم عەبو ڕیشە بۆ حیمایەی خۆم باشە، تۆ ئەڵێی  	-

چیی؟«
»خراپ نییە قوربان« 	-

شازەمان ڕوویكردە میرزا:
»ئیشتان چیبوو؟« 	-

میرزا شەرمی دەكرد، ئارەقە بە ڕوخساریەوە دیاربوو، 
ناچار دەستی بۆ حەیدەر درێژكرد و  نەدەكرا،  قسەی بۆ 

وەڵامی دایەوە:
ئ��ەی��ەوێ‌ لای جەنابت خۆی  ئ��ازای��ە  ك��وڕە  »ئ��ەم  	-

قەیدكا«
»ناوی چیە و خەڵكی كوێیە؟« 	-

هەر كە میرزا گوتی خەڵكی نادراوایە، كتوپڕ شازەمان 
ڕوویكردە حەیدەر:

»سامسامت ئەناسی؟!« 	-
حەیدەر جگە لەوەی شەرمەزار بوو، بۆ یەكەمین جار 

بە خاتری ڕیشی درۆیەكی كرد و گوتی:
»نەخێر قوربان« 	-

شازەمان وەك ئەوەی بیەوێ‌ قسەی لێ دەربێنێ‌ و بە 
گرتیبا گوتی:

»سامسام ڕۆڵە بوو ڕۆڵە بە ناهەق كوژرا« 	-
وەختێ‌ زانی حەیدەر هیچ ناڵێ‌ ئیشارەتی بۆ جاشێكی 

جوانكیلە كرد:
عەدەم  و  بنوسێ‌  ن��اوی  با  كاتبەكە  ب��ۆلای  »بیبە  	-

تەعەروزی)6)) بۆبكا«
»بەسەر چاو بەگم« 	-

ح��ەی��دەر ب��ە ش��ەرم و ت��رس و ل���ەرزەوە ڕووی��ك��ردە 
شازەمان:

»من واجب و شت ناگرم؟ 	-
»بۆچی؟« 	-

خوا  ب��ەڵام  جەنابتا،  ڕووی  لە  عەیبیشە  »ئەزانم  	-
بۆ  ئەكەم،  ئەمە  ڕیشم  خاتری  لەبەر  تەنها  شایەدە 
وەرەق��ەی  نەتاشن چونكە  پێم  و شت  پۆلیس  ئ��ەوەی 

جەنابت لە هەموو شوێنێ‌ ئەخوا!«

هەموو دەستیان كرد بە پێكەنین، میرزاش تەریق بوەوە، 
مەجلیسی جاشەكان بە پێكەنین گەرمداهات، هەریەك لە خەیاڵی 
بۆئەوەی  ئیتر  بەرچاوان،  هاتە  شێت  وەك  حەیدەری  خۆیدا 

وەختی  ب��ووە،  بچووك  لاكێشەیی  كاغەزێكی  پارچە  تەعەروز:  ع��ەدەم   -62
ئەوەی  بۆ  دروستدەكردوە،  كوردەكانی  جاشە  بۆ  عێراق  حكومەتی  خۆی 

دەست نەهێنرێتە ڕێگەیان.

موچەكەی حەیدەریش وەك سەدان مووچەی تر بچێتە گیرفانی 
شازەمانەوە، ڕازیبوون بەبێ ئەرك عەدەم تەعەروز بۆ حەیدەر 

بكرێت و هەر پانزە رۆژ جارێكیش بۆی تازە بكرێتەوە...

دواجار شازەمان گوتی:
قەیدبووی،  ئیتر تۆ لای من  نەبێ‌  »خەمی ڕیشت  	-
ب���ەڵام هەركاتێك  ب��ەس��ەرت��ەوە،  ن��اب��ێ‌  ه��ەق��ی  ك���ەس 

خەبەرمان بۆ ناردی ئەبێ‌ بگەیتە لامان«

ئەدەبەوە  بە  ژوورەوە،  هاتە  پاسەوانەكان  لە  یەكێك 
لە شازەمان نزیكبۆوە، دەمی خستە لای گوێچكەی چەپی 
تاسا،  بە هەواڵەكە زۆر  پێڕاگەیاند، شازەمان  و هەواڵێكی 
وەك ئەوەی باوەڕنەكات، دوای كەمێك بێدەنگی جامانەكەی 

داگرت و دەستیكرد بە پێكەنین، ڕوویكردە جاشەكانی تر:
»ئۆخەی... ئیتر پشتێنی لێبكەنەوەو بە ئیسراحەت  	-

لێی بخەون!«

لەگەڵ  ح��ەی��دەر  دەرەوە،  هاتنە  ح��ەی��دەر  و  م��ی��رزا 
دەك��رد،  شەرمەزاریی  بە  هەستی  زیاتر  هەنگاوێك  ه��ەر 
بەربوو،  ویژدانی  لە  و  ئاگر  بە  بوو  گیرفانی  وەرەقەكەی 
كەس  هەموو  وایدەزانی  سەرهەڵبڕێت،  نەدەهات  لەڕووی 

پێیزانیوە...

دەدای��ەوە و دەیگوت »كوڕە  دڵی خۆی  ب��ەدەم ڕێوە 
خۆ نیوەی عالەم جاشە، جا قەیچێكە ئەگەر منیش جاشبم، 
نیم، هەموو  خۆ من عایدی كوشتن و دزی و ئەو شتانە 
ئەگەر  خوا  بە  ڕیشمە،  خاتری  لەبەر  من  خیانەتەی  ئەم 
كورد بیتوانیایە ڕیشم لە دەست و مووسی بێگانە بپارێزێ‌ 
قاقەزەی  پارچە  ئەو  نییە  بە جاش، هەیەو  نەئەبووم  قەت 
گیرفانمە، ئەویش وا حسابكە ئیجازەی ڕیشە، ئیتر لە بەهانە 

و پەڵپی حووكمەت نەجاتمەبێ‌« 
لە ڕێگەدا میرزا هەستی بەو بێتاقەتیە كردبوو، ویستی 

بە قسەیەك سەری پێهەڵبڕێت و بیهێنێتە پێكەنین:
»حەیدەرگیان تۆ ئەزانی ئێستە چ جۆرە جاشێكی؟« 	-

 سەری هەڵبڕی، بە درۆ خۆی تووڕەكرد:
»چ جۆرێ‌؟« 	-

»ئەو جاشانەی واجب ناگرن پێیان ئەوترێ‌....« 	-
-	 »ئەوترێ‌ چیی؟«

»ئاخر توڕە نابی؟« 	-
لەوە  ئیتر  جاشم  نییە  ئەوە  بەسە،  خوا  توو  »دە  	-

زیاتر چی؟«
»وەڵڵا ڕۆڵە حالییەن بە تۆ ئەڵێن جاشە مێچكە« 	-

»چیی؟« 	-
»جاشە مێچكە« 	-

ڕیشم  ئ��ەوەی��ە  موهیم  ق��ب��وڵ��ە،  ئ��ەوی��ش��م  »ق��ەی��ن��ا  	-
سەلامەتبێ‌.. تۆ لەوەگەڕێ مام میرزا، باشە بە مەزەنەی 
عەقڵی تۆ، ئەو جاشە چی چرپاند بە گوێی شازەمانا، 
ئەتوت  دوای��ی  كەچی  نەما،  لەخۆی  ئاگای  هەوەڵجار 
مۆتەكەكەی سەر دڵی ڕۆیشتووە، ئەی باشە بۆچی بە 

جاشەكانی تری  وت ئیتر پشتێنی لێبكەنەوە؟«
وەڵڵا ئەو جۆرە سەگانە قەت كەیفیان بە شتێ نایە  	-

لە مەسڵحەتی كورد بێ... خوا ڕەحمكا!«
چاوچەقەنە  مچە  ل�����ەدوورەوە  ڕێ���وە،  ب���ەدەم  ه��ەر 
دەرك��ەوت، بەرەو ڕوویان دەهات، زۆر بە پەلە هەنگاوی 
لەسەر  پ��ەژارە  بەردەمیان،  گەیشتە  كاتێك  دەهاویشت، 
ڕووخساری دەركەوت، دڵی پڕبوو لە هەنسك، وەك ئەوەی 
تەریق  حەیدەر  كەوتبوو،  گۆ  لە  زمانی  كەوتبێ  كۆستی 
دەبۆوە، وایدەزانی مچە چاوچەقەنە زانیویەتی كە بووە بە 

جاش... 
دوای تەوقەكردنێكی سارد، میرزا لێیپرسی:
»ئەوە چییە... چیبووە... چی قەوماوە؟« 	-

»ئەی نەتانبیستووە؟!« 	-
چ��ی��م��ان ن��ەب��ی��س��ت��ووە... چ��ی��ب��ووە م��چ��ەگ��ی��ان بۆ  	-

قسەناكەی؟«
ئەڵێن ئەمشەو مامەڕیشە شەهید بووە!« 	-

بەشی پێنج:
کەر چوزانێ نرخی نوقڵ و نەبات چییە

بە ڕاپەڕین و ئازادكردنی باشووری كوردستان، كەم 
كەس هەبوو هێندەی حەیدەر خۆشحاڵبێ، چونكە مەترسی 
بەعسییەكان لەسەر ڕیشی نەما، نیوەی مووەكانی ڕیشی 
سپی دەكردەوە، چاوەكانی دایكی توانای بینینیان نەمابوو، 

ڕۆژ بەڕۆژ پیربوون زیاتر بەرۆكی ڕەحمەی دەگرت... 
یەكەمین كار كە كردی، دڕاندنی وەرەقەكەی شازەمان 
بوو، لە ڕۆژێكدا دەیان جار دەستی بە ڕیشیدا دەهێنا و 

دەیگوت »شكوور ڕیشی منیش ئازادبوو« 
بەڵام... كەمتەرخەمیی و پەڕۆبازیی و بێسەروبەرەیی 
حزبە كوردییەكان، بەعسییەكانی والێكرد ڕێگە نەدەن دۆخی 
باشوور بەو شێوازە بمێنێتەوە، هەر زوو نەخشەی هێرشێكی 
گەورەی دانا بۆ داگیركردنەوەی شار و شارۆچكە وناوچە 

ئازادكراوەكان، بە بیستنی هەواڵی هێرشەكە، دانیشتووانی 
سلێمانی  و  ك��ەرك��وك  و  هەولێر  و  ده��ۆك  پارێزگاكانی 
ڕۆژێكدا  ش��ەوو  لە  دەرچ���وون،  ماڵەكانیان  لە  سەڵتی  بە 
ماڵوحاڵی خۆیان بەجێهێشت و  بەرەو سنورەكانی باكوور 
و خۆرهەڵات و خۆرئاوا ڕۆیشتن، ئەوەی ئوتومبێلی هەبوو 

بە ئوتومبێل و ئەوەی نەیبوو بە پێ‌...

دیسانەوە هەر مانگی ڕەمەزان بوو! 
دەشت و دۆڵ و گردەكان و چەم و شیوەكان پڕبوون 
باڵندەكان  كەژوكێوان  ڕژابوونە  كورد  ئەوەندە  كورد،  لە 
بە  چڵكن  ه���ەوری  گ��ەواڵ��ە  س���ەدان  لێنیشتبوو،  ترسیان 
بیانەوێت  ئ��ەوەی  وەك  مەڵاسدابوو،  خۆیان  ئاسمانەوە 
یاخود  بخووسێنن،  كوردستان  ب��اش��ووری  ج��ەم��اوەری 
ئازاری  بەعسییەكان  عەرەبە  بۆ  پشتیوان  هێزێكی  وەك 

كوردەكان بدەن! 
هەر كوردێك كۆڵێك بە كۆڵیەوە بوو...

دەستی منداڵێك یان دووانی گرتبوو، بەشێك لە دنیادیدە 
و قایمكاران بنۆڵە ئاردیان پێبوو، تا دەهات باران زیاتر خەڵكی 
وەڕەس و هەراسان دەكرد، میللەتێك هاتبووە دەرەوە، بەپێ 
ڕێیدەكرد، وەك ئەو قیامەتەی كە مەلا بەدرەدین بەردەوام 

لە مزگەوتەكەی نادراوا باسی لێوەدەكرد...

دەستی  ه��ەردوو  ڕەحمە  كۆڵكردبوو،  دایكی  حەیدەر 
توندتوند كردبووە ملی حەیدەر لاقەكانی بەسەر كەمەری 
ح��ەی��دەرەوە  ڕیشی  بەهۆی   ، ش��ۆڕك��ردب��ۆوە  كوڕەكەیدا 
دەستەكانی تەڕ نەدەبوون، نایلۆنی لە سەر و شانومل و 
كەوتبوون،  بینین  لە  چاوەكانی  هەرچەند  پێچابوو،  پشتی 

بەڵام بە باشی هەستی بەو قیامەتە دەكرد...
سەرپشتی  ب��ە  قایمدەكرد  خ��ۆی  باشتر  دەه���ات  ت��ا 
ك���وڕەك���ەی���ەوە، پ����زووی دەرپ����ێ‌ س��پ��ی��ی��ەك��ەی ل��ە خ��وار 
ئەژنۆكانیەوە دیاربوو، باران لە پووزە چرچ و باریكەكانی 
بەدەم ڕێوە  پێبكات كەوشەكانی  بێئەوەی هەستیان  دەدا، 

كەوتبوونە خوارەوە... 
نان و كەمێك خورما و شانە و  حەیدەر پێج شەش 
ئاوێنەكەی ڕیشی خستبووە گیرفانی، پەتوویەكی خستبووە 
سەر دەفەی شانی، بۆئەوەی سمتی دایكی ئازاری پێنەگات، 
لە ترسی ئەوەی ڕیشی نەكەوێتە بەر مووسی بەعسییەكان 

ئازایانە هەنگاوی دەنا...
یەك لەدوای یەك خەڵكی پیادەی بەجێدەهێشت، وەك 
ئەوەی ئەو دەوڵەتە بێبەزەییەی عێراق بە تاقی تەنیا شوێنپێی 
حەیدەری هەڵگرتبێت، ئەوەندە خێرا دەڕۆیشت هیچ كەس 
نەیدەتوانی پێیبگاتەوە، نزیكەی حەوت سەعاتەڕێ‌ بێوچان 
دوای  تەماشایەكی  بێئەوەی  ڕێیكرد،  بارانەدا  ئەو  ژێر  بە 

خۆیەوە بكات، لەم شیو بۆ ئەو شیو، لەو كەندڕ بۆ ئەم 
دۆڵ، لەم تولەڕێ‌ بۆ ئەو لاڕی، لەم كێو بۆ ئەو تەپۆڵكە... 
كێوەكانی  و  درەخ���ت  گوێچكەی  م��ن��داڵ  قیژەقیژی 
كەڕوكاس كردبوو، هەر بن دار و بن بەردێك خانەوادەیەك 
بە خوساوی لە بنیا لایاندابوو، لێرەولەوێ‌ وشكە گەڵایان 

لە باوەشی دار بەڕووەكان دادەگرت و دەیانسووتاند...
نەفەرەكانی  كتوپڕ  دەك��ەوت  پەكی  ئوتومبێلێك  هەر 
لە  كورد  س��ەدان  دەكەوتنەڕێ‌،  بەپێ‌  و  دادەبەزین  ناوی 
سەرما ڕەقبوەوە، سەدان لە پەڕینەوەی ڕووبارەكاندا ئاو 

بردنی، سەدانیش بە مین پارچەپارچە بوون... 
حەیدەر و دایكی لە نزیك سنوور گەیشتنە گوندێكی 
بە  ویستی  دەگێڕا،  خۆیدا  بەملاولای  چ��اوی  وێرانكراو، 
بانگی  هێواشی دایكی لەسەر بەردێك دانێت، وەك منداڵ 

ڕەحمەی كرد:
»دایە... دایەگیان« 	-

ڕەحمە وەڵامی نەدایەوە، دووبارە بانگیكردەوە:
»دایە... دایە بەقوربان«  	-

ح��ەی��دەر دەی��وی��س��ت ب��ە دای��ك��ی بڵێ‌ ك��ە م��ان��دووە و 
دەیەوێ‌ پشووبدات، بەڵام ڕەحمە بێوەڵام بوو، كوڕەكەی 
كۆڵیەوە  بە  هەر  دایكی  زیاترە  سەعات  دوو  نەیدەزانی 

گیانی دەرچووە... 

وەك چ���ۆن ل��ە ئ��ۆردوگ��اك��ە داب����ووی ب��ە ك��ۆڵ��ی��ا بە 
داینا  بەردێك  لەسەر  هێواشی  بە  مردبوو،  شێوە  هەمان 
تەماشای ڕوخساری دایكی كرد، ڕەحمە چاوە چكۆلەكانی 
بانگیكردەوە، دەستی  نەدەترووكان، دیسان چەند جارێك 
دەدا لە كوڵمی شین هەڵگەڕاوی، ئەو هەر وەڵامێكی نەبوو، 
حەیدەر هاواریكرد، دایكی گووشی بە دڵیی خۆیەوە، پڕ بە 

كێوەكان قیژاندی:
»دایــــــــــــە... دایـــــــــــــــــــــە«   	-

هاواری حەیدەر باڵندەكانی دوور خستەوە، هەتا توانی 
بەسەر تەرمی دایكیدا گریا، لەسەر زەوی تەرمەكەی درێژ 
بێئەوەی  دەڕۆیشتن  خەڵك  دایپۆشی،  نایلۆن  بە  و  كرد 
بكات،  تەرمەكە  لە  چی  نەیدەزانی  بكەن،  هەڵوەستەیەك 
بگری بەسەریدا یان ئەویش بمرێت، هیچیش نەبوو هەتا 

گۆڕیچەیەكی پێهەڵبكەنێت بۆ دایكی... 
ئێوارە داهات، باران تووڕەتر بوو، نە بواری بە حەیدەر 
لێشێواوەش  لەو خەڵكە سەر  نە وازی  بكاتەوە،  بیر  دەدا 
خەڵك  ئەوەندە  نزیكبۆوە،  حەیدەر  لە  تراكتەرێك  دەهێنا، 
دی��ارن��ەم��اب��وو،  شۆفێرەكەی  هەڵواسیبوو  پێوە  خ��ۆی��ان 
یەكێك لەسەرنشینان كە حەیدەری بینی كتوپڕ تێگەیشت 
لەژێر  كە ئەوەی بەردەمی تەرمە، بۆیە هەر بەدەم ڕێوە 
كورسی شۆفێرەكەدا پاچێكی بچكۆلەی دەرهێنا و فڕێیدایە 

خوارەوە بۆ حەیدەر و گوتی:

»خێرا چاڵێكی بۆ هەڵكەنە و بیشارەوە، حووكمەت  	-
نزیك بۆتەوە«

دنیا زیاتر تاریك بوو، زوو زوو نێوان برۆكانی دایكی 
ماچ دەكرد و نایلۆنەكەی دەدایەوە بەسەریدا، دەستیكرد بە 
هەڵكەندنی قەبر، لەگەڵ بەرزكردنەوەی هەر پاچێك زۆراب 
دەهاتەوە یادی، لە ژێر چۆڕاوگەی ڕیشیدا چاڵێكی پڕ بە 

بەری دایكی هەڵكەند...
دێڕێك  نە  دەزان����ی...  قورئانی  لە  ئایەتێك  نە  ئیدی 
لە  ن��ە وش��ەی��ەك  ت�����ەورات...  ل��ە  ن��ە وش��ەی��ەك  ئینجیل... 
زەبوور... نە گاتایەك لە ئاڤێستا... نە یەك گوتەی مەسیح... 
بەدرەدین...  مەلا  نە  ب��ودا...  نە  موسا...  نە  محەممەد...  نە 
جارجارە  بیخوێنێت،  دایكیدا  نەعشی  بەسەر  ب��ۆئ��ەوەی 
سەری بەرزدەكردەوە و لە ئاسمانی دەڕوانی، بە بێدەنگی 

گلەیی لە خودا دەكرد...
دن��ی��ا ت����ەواو ت��اری��ك��ب��وو، دەس��ت��ەوئ��ەژن��ۆ دان��ی��ش��ت، 
لە  بوو  پڕ  گۆڕەكە  دەك��رد،  قەبرەكەی  و  تەرم  تەماشای 
باراناو، بە مشت ئاوەكەی دەردەدا، چەن جارێك ویستی 
چاڵەكەی  باران  جارێك  هەموو  بەڵام  بشارێتەوە،  دایكی 
پڕدەكردەوە لە ئاو، تا نیوەشەو ئاوی دەردا، باران بواری 

نەدا دایكی بشارێتەوە...
تەماشایەكی  ناكەوێت،  ئاو دەرهێنان  فریای  زانی  كە 
لە  ئەملاولای خۆی كردەوە، ئوتومبیلێكی جۆری تەكسی 

فافۆنی  مەنجەڵێكی  بینی،  شتوومەكی  پڕ  چەقیوی  قوڕدا 
ئەوەندەی  تەرمەكە،  لای  بۆ  گەڕایەوە  بەپەلە  و  دەرهێنا 
ئاو،  هەڵگوێزانی)6))  بە  كرد  دەستی  بێتەوە،  ڕۆژ  نەمابوو 
دڵی نەدەهات دایكی بە تاریكی بخاتە چاڵەوە، بە دیاریەوە 
دانیشت تا دنیا ڕۆشن بۆوە، حەیدەر وەك ئەو خەڵكەی كە 
لە سنوور پەڕینەوە بیری لە ڕاكردن نەكردەوە، ئەمجارەیان 

خەمی ئەو تەرمی دایكی بوو نەك ڕیش... 
تاكوتەرا كەسانێك بە پەلە بەلای حەیدەردا تێدەپەڕین، 
پەلە  بە  ه��ەر  هەموو  لێنەدەكرد،  س�اڵوی  كەسیش  هیچ 
لە  پێبكەن،  س�اڵوی  نەبوو  زمانیان  هێزی  و  دەڕۆیشتن 
ترسی حكوومەت ئەو حاڵەتە ئاسایی بوو، چونكە خەڵك 

وا هاتبوونە دەرەوە كە نەگەڕێنەوە...
 باران خۆشیكردەوە... هێشتا هەڕەشە و گوڕەشەی 
پەڵەهەورەكان دەبیسترا، بۆ دواهەمین جار دایكی ماچكرد 
سەرین  جیاتی  لە  پێچایەوە،  تەرمەكە  لە  نایلۆنەكەی  و 
هێواش  هێواش  و  دانا  بۆ  چاڵەكەدا  لەناو  تەختەبەردێكی 
دایكی شاردەوە، دوو تەختە بەردی درێژكۆلەشی لەبری 
كێل بۆ چەقاند، دواتر وەك عادەتی نادراواییەكان تەختە 
قاچی  ل��ەلای  ل��ەوان،  بچوكتربوو  كە  هێنا  تری  بەردێكی 
دایكیەوە ئەویشی چەقاند بۆئەوەی بزانرێت كە مردووی 

ناو گۆڕەكە ئافرەتە...
63- هەڵگوێزان: هەڵێنجان یاخود دەرهێنان.

جلەكانی  ب��ەردەوام  جێنەهێشت،  دایكی  ئەو شەوەش 
ئاویان لێدەچۆڕا و سەرمای بوو،  برسی برسی و ماندوو 
ماندوو، ئەو چەند نانەی هەڵیگرتبوون لە گیرفانیدا بوبوون 
و  دەركەوتنی سەربازی حكوومەت  چاوەڕێی  هەویر،  بە 

تۆپ و تانك و فڕۆكە بوو، بەڵام هیچیان نەهاتن... 

دوای چەند ڕۆژێك... 
حكوومەتی  زلهێزەوە،  دەوڵەتانی  فشاری  ه��ۆی  بە 
ع��ێ��راق ل��ێ��خ��ۆش��ب��وون��ی گ��ش��ت��ی ب��ۆ ه���ەم���وان دەرك����رد، 
جەماوەری ئاوارەبووش دوای ئەو لێبووردنە گشتییە، بە 
ب��ەرەو م��اڵ و حاڵی خۆیان لە ش��ار و  لێشاو گ��ەڕان��ەوە 

شارۆچكەكاندا...
حكوومەت  نەخایاند  هێندەی  لێبووردنەش  ئەو  دوای 
بە یەكجاری دەستبەرداری پارێزگاكانی هەولێر و سلێمانی 
و دهۆك بوو، تەواوی هێزەكانی خۆی كشاندەوە، حیزبە 
كوردیەكان لەو سێ پارێزگایەدا هەڵبژاردنیان ئەنجامدا و 
لە ئاكامدا پەرلەمان و حكومەتی هەرێمی كوردستان هاتە 

كایەوە...
خۆیاندا  لەناو  حزبەكان  چاوترووكانێکدا  لە  كەچی 
گیان  بەربوبوونە  ك��ورد  گەمژەكەی  چینە  بەشەڕهاتن، 
و  م��ان��ەوە  خ��ات��ری  ل��ەب��ەر  تەنیا  یەكتری،  س��ەروم��اڵ��ی  و 
ئاغاكانی  دەسەڵاتی  قەڵەمڕەوی  سنووری  فراوانكردنی  

ه��ەزاران  كوشت،  بە  دا  وڵاتیان  گەنجی  ه��ەزاران  ح��زب، 
زیندانی  لە  دەیانیش  ب��وون،  شەلوكوێر  و  بریندار  كورد 

حزبە بەشەڕهاتووەكاندا بێسەروشوێن كران!  

ئەو گوندانەی پێشتر ڕاگوێزرابوون، زۆر بە زوویی 
لەلایەن گوندنشینانەوە ئاوەدان كرانەوە...

ئەو جێگەیەش كە حەیدەر دایكی بە خاكسپارد تیایدا، 
كاتێك  ئ��اوەدان��ك��ران��ەوە،  كە  گوندانەی  ل��ەو  ب��وو  یەكێك 
نزیك  لە  بچووكی  ژوورێكی  حەیدەر  وا  بینیان  خەڵكەكە 
قەبرەكەی دایكی بە قوڕوبەرد هەڵچنیوە هیچیان نەگوت، 
ناوی،  ئەو زەویەی كە گۆڕی ڕەحمە كەوتبووە  خاوەنی 
دەتوانێت  دەبێت  بێتاقەت  هەتا  كە  حەیدەردا  بە  ڕێگەی 

لەزەویەكەدا بمێنێتەوە...  
قەبرەكەی  نزیك  لە  تەنیا  بە  گوندە  لەو  ساڵ  چ��وار 
خەڵكەكە  ب��ك��ات،  ك��ارێ��ك  هیچ  بێئەوەی  م��ای��ەوە،  دای��ك��ی 
ئەوێی  حەیدەر  دەكرد،  دابین  بۆ  جلوبەرگیان  و  خواردن 
ڕیشی  لەسەر  خەتەرێك  هیچ  ه��ەم  چونكە  پێخۆشبوو، 
خەڵكەكە  هەمیش  س��رووش��ت،  لە  نزیكبوو  ه��ەم  ن��ەب��وو، 
خۆشیاندەویست، هەموو بەیانیەك دەڕۆیشت بۆ دەشتودەر 
شەوانەش  نەدەگەڕایەوە،  خۆرئاوابوون  تا  كێوەكان،  و 
بەدەم یادەوەرییەكانی قوتەی كەرەهار و نادراواوە خەو 

دەیبردەوە... 

بەڵام... لەپڕێكا بڕیاریدا ڕووبكاتە سلێمانی، هەرچەند 
هەرچەند  بمێنێتەوە،  لێكرد  داوای��ان  گوندەكە  دانیشتوانی 
ببێت،  شتێك  هیچ  بە  پێویستی  نەهێڵن  كە  پێدا  بەڵێنییان 

بەڵام حەیدەر ماڵئاوایی لێكردن و ڕۆیشت...

دۆڵی هەسەنە گورگ... 
بەردەوامی  هەورازێكی  سامناك،  و  توولانی  دۆڵێكی 
هەناسەبڕ، بەبێ ماندوو بوونێكی كەمەر پچڕێن نەدەبڕایەوە، 
ئ���اوی ش��ی��وەك��ان دوان��زەم��ان��گ خ��ووڕەی��ان دەه���ات ، لە 
لاپاڵەكان  دەبوون،  تەسك  ڕووبارێكی  بە  تێكەڵ  دامێنەوە 
لەبەر دڕكەزی و پێكوڵ و چقڵە زەردە دیارنەبوون، قالۆر و 
كەرتەشی و شیلان و تووتڕك و دڕوو، ئاوی ڕووبارەكەیان 

داپۆشیبوو...
)كێوی  ب��ەرەو  بوو  ڕێیەك  باریكە  دەوەن��ەك��ان  پشت 
سوڵتان مەجی(، لقوپۆپی بییە چەمیلە)6)) بۆ ناو شیوەكان 
بۆ  لەمسەر  چەقەڵ  و  گ��ورگ  ل��وورەی  بوبوونەوە،  شۆڕ 
دۆڵی  بە  كەس  زۆر  دەدای��ەوە،  دەنگی  دۆڵەكە  ئەوسەری 

شیوەكان  و  چۆم  كەنار  لە  كە  دەگوترێ  درەختانە  بەو  چەمیلە:  بییە   -64
خۆڕسكانە دەڕوێن. 

دادەگەڕان  گورگەكان  ناوبەناو  دەهێنا،  ناویان  بێمەحكەمە 
بۆ ئاوخواردنەوە... 

گەیشتە دەروازەی دۆڵەكە، لەناو ئەو هەموو قامیش و 
زەل و پونگە و گژووگیایەدا توانی ڕێگەكەی سەڵتەزەلام 
بدۆزێتەوە، بەدەم ڕێوە تەماشای ئاوی شیوەكەی دەكرد، 
لەسەرڕاوە  لەقلەقەی  ئەو حاجی  تەقی  تەقە  دابووە  گوێی 

تەقەی دەهات...
حەیدەر زەردەخەنەی دەكرد، هەر بەدەم ڕێوە ئاوڕێكی 
دایەوە لە دڵی خۆیدا گوتی »دایەگیان بۆخۆت لەوێ‌ بخەوە 
با باوكیشم لەو شارەزوورە بخەوێ‌، ئاگاتان لە یەكتربێ‌، 
خەمی من مەخۆن خەمتان زۆر بۆ خواردووم، ئیتر كۆڵ 
لە  كوردە،  حوكمی  حوكم  ئێستا  هەڵمەگرن،  ڕیشمەوە  بە 
لەم  كورد  غەیرە  شكور  ناترسم،  ڕیشم  مەحفبوونەوەی 
ئیشەكەم،  بۆ شار  ئەچم  بخەون، من  ئێوە  نەماوە،  ناوەیا 
خەمتان نەبێ‌ هەر كە گەیشتمە شار كڵاوو جامانەی تازە 
و قاتێك جلی كوردی قەنەواچە ئەكڕم و خۆیشم ئەشۆم«

دۆڵەكە،  تەسكایی  گەیشتبووە  پێشەوە،  ڕوویكردەوە 
ئاو خێراترو خووڕتر هاژەی دەهات، تەنیا شینایی ئاسمانی 
لێدیار بوو، تاوتاو ڕێی گومدەكرد و دەهاتەوە سەرێ‌، بە 
ق��ەڵاس و گژووگیا و  قامیش و زەل و  ه��ەردوو دەس��ت 

قامیشی لە خۆی دوور دەخستەوە...

دنیا  مەجی،  سوڵتان  كێوی  گەیشتە  ئ��ێ��وارە  دەم��ەو 
تاریكبوو، لەناو دڕووە سوتاوەكاندا دەنگی ڕاكێشانی میلی 

تفەنگێك هاتە گوێی:
س��ەر سەرت  دەسخە  ك���وژراوی،  بجوڵێی  »ه��ەر  	-

زەلام«

لە شوێنی خۆی ڕاوەستا، كابرایەكی چەكداری چڵكن 
هاتە بەردەمی، لوولەی تفەنگەكەی خستە سەر سنگی، كە 
ڕیشی حەیدەری بینی هەنگاوێك چووە دواتر و هاواریكرد:

»پێشمكەوە قەحبەباب« 	-
»بۆ كوێ‌؟« 	-

بۆ قەبری باوكت، بەس گووبخۆ، بەخوا بەو ڕیشە  	-
بەخوا  سەگباب  نەكەی  درۆ  مەلاییت،  دی��ارە  حیزەتا 
بە  دی��ارە  وا  نەتاشیوە،  حیزەت  ڕیشە  ئەو  بۆ  ئەزانم 

كەرمانەزانی هەتیوە جامانە قووتە«
»ڕیشی چی و مەلای چی و مەلایی چی براكەم!« 	-

»بێدەنگبە قەحبەباب پێشم كەوە« 	-
بەهۆی  چونكە  هاتەوە،  وەبیردا  مامەڕیشەی  حەیدەر 
یەكێتی  ب��ە  س��ەر  ك��ە  تێگەیشت  چ��ەك��دارەك��ان��ەوە  قسەی 
نیشتمانی كوردستانن، لەدڵی خۆیدا گوتی« ئاخ مامەڕیشە 
تۆ لە كوێی، وەرە لە كونێكەوە تەماشای گەجەروگوجەری 

دوای خۆتكە« ڕووی دەمی كردە یەكێك لە چەكدارەكان:

»ئێوە كێن ڕۆڵە بۆچی وا هاربوون... لە جەماعەتی  	-
مامەڕیشەن؟!«

»دەمت داخە خوێڕی، ناوی كەس مەهێنە، نەخێر  	-
لە جەماعەتی مام جەلالین«

كە  دهاتەوە،  دەمانەشی وەبیر  ئەو  هەرچەند حەیدەر 
لەگەڵ سامسام ڕاوو ڕووتیان دەكرد، بەڵام بێخەبەر بوو 
كورد،  چەكداری  هێزێكی  بۆسەی  ناو  كەوتووەتە  لەوەی 
بێخەبەر بوو كە )یەكێتی و پارتی( شەڕیانە، نەیدەزانی دەور 
یەكتریشەوە  دیلی  بەسەر  تەنانەت  و  كوژییە  برا  دەوری 
ناڕۆن، بێئاگابوو لەوەی كە ئەو حكوومەتی هەرێمەی دڵی 
داگیركاران،  مووسی  لە  بپارێزێت  بۆ  ڕیشی  پێیخۆشبوو 

كەوتوەتە ناو شەڕێكی ناوخۆیی خوێناوییەوە...

چەكدارەكە پێش خۆیدا بۆ لای سەردەستە، بێئەوەی 
گوێی لێبگرن، ڕیشیان كردە بەڵگە بۆ پارتیبوونی حەیدەر، 
سەردەستە چەند جارێك لەقنی ڕیشی برد، ئینجا بەدەست 
ئ��ام��اژەی ب��ۆ پ��ی��رەدارێ��ك ك��رد و ڕووی��ك��ردە یەكێك لە 

چەكدارەكان:
با  قەپاتكە  دەم��ی  بیبەستەرەوە،  دارەوە  »ب��ەو  	-

هاوارنەكا، هەرچیشی پێیە لە گیرفانیا دەریبێنە«
ت��ووڕەی��ی  ب��ە  بۆسەكە  س��ەردەس��ت��ەی  كەمێك  پ��اش 

لێیپرسی:

»خەڵكی كوێی؟« 	-
»نادراوا« 	-

»نادراوا كوێیە؟« 	-
»نادراوا نادراوایە« 	-

»سەر بە كێی؟« 	-
»سەر بە خۆمم« 	-

»درۆ مەكە سەگباب، كێ‌ هەیە لە كوردستانا سەر  	-
بەخۆی بێت!« 

هێزی  هەموو  بە  غافڵگیرانە  دواوە،  چووە  هەنگاوێك 
خۆی یەك مستی كوتایە شەویلگەی چەپی حەیدەر، هەر 
لەجێدا دووبارەی كردەوە، ئەوەندەی نەما حەیدەر بێهۆش 

بكات، دەمولووتی خەڵتانی خوێن كرد و گوتی:
-	 »ئێستا پێمانبڵێ‌ پارتیت یان نا؟«

»نەخێر پارتی نیم، ئەچم بۆ سلێمانی، نە جاسوسم  	-
نە هیچ، هەچیم پێیە بۆخۆتان بەس وازم لێبێنن«

سەردەستە تەماشای ئەوانی تری كرد:
»بەرەڵایكەن با ملی خۆی بشكێنێ‌« 	-

هێشتا ئاسەواری مستەكۆڵەی یەكێتی بە شەویلگەیەوە 
مابوو، خوێنی لوتی نەگیرسابوەوە، كەچی چەند گوریسێك 
دوورتر لە یەكێتییەكان، كەوتە بۆسەی كۆمەڵێك چەكداری 

پارتی دێموكراتی كوردستانەوە...

لەسەر خواردبوون،  مستەكۆڵەی  دوو  پارتیانەی  ئەو 
دیسان  هەڵتۆقی،  چ��ەك��دار  پارتیەكی  گ��اب��ەردێ��ك��دا  لەبن 

تێیاخوڕیەوە:
»بۆستە قەحبەدایك« 	-

ئەمجارەش ڕاوەستا، دەستەكانی هەڵبڕی و گوتی:
-	 »ئەی نەتانوت بڕۆ!«

»ئەوە ئەڵێی چی هەتیو« 	-
»ئەڵێم ئەی نەتانوت بڕۆ، ئەی هەرچیم پێبوو لێتان  	-

نەسەندم، ئیتر بۆ ئەمگرنەوە«
»كێ‌ گرتیتی سەگباب« 	-

»ئەی ئێوە نەبوون« 	-
»دەمت داخە هیچوپووچ پێمبڵێ چیت پێیە« 	-

»لەولاتر ڕووتكرام« 	-

چەكدارەكەی پارتی، حەیدەر بە جاسووسی یەكێتییەكان 
تێگەیشت، بۆیە پێش خۆیدا بۆلای بەرپرسەكەیان و پێیگوت:
»با هەر ئەمشەو بیبەین بۆ بارەگای سوپا بەگم« 	-

»ئەم دەعبایە چییە گرتووتە« 	-
»دەعبا نییە قوربان جەلالییە!« 	-

لێبكەن، یەكسەر دەم و دەست و  بێئەوەی پرسیاری 
قاچ و چاویان بەستەوە، سواری ئوتومبیلێكی سپییان كرد 

و بردیان بۆ بارەگای سوپا لە شارۆچكەی قەڵاچوالان... 
هەموو  هەبوو،  ڕەه��ای  دەسەڵاتی  سوپا  فەرماندەی 
شتێك خۆیبوو، كەس بۆی نەبوو لێی نزیك ببێتەوە، تازە 
بە تازە چەكدارەكانی یەكێتیان ڕاونابوون و بارەگاكانیان 

داگیركردبوون...
حەیدەر گەیەنرایە سوپا، بە شەق و زللە و سوكایەتی 
ئەو  س��ووپ��ا،  ف��ەرم��ان��دەی  لای  بردیانە  ڕیشی،  بە  ك��ردن 
چوار چەكدارەی كە بە درێژایی ڕێگەكە چوار هەزار جار 
حەیدەریان  فەرماندەی سوپا  ژووری  لە  برد،  ڕیشیان  لە 

تەختی زەوی كرد، یەكێكیان گوتی:
»ئەمە جاسووسی جەلالییەكانە قوربان« 	-

»چۆن زانیتان جاسووسە« 	-
هەموویان  جەلالییەكان  بەگم،  دی��ارە  ڕیشیا  »بە  	-

ڕیشیان هەیە، ڕیشیان ئەڵیی ڕیشی ئەم سەگبابەیە«

گیرفانی فەرماندە بەشی یەك خانووی دووقات دۆلاری 
ئەمریكی تێدا بوو، تەماشایەكی حەیدەری كرد و بە نوكەپێ‌ 
بە  تیژ  نووكەشەقێكی  چەند  دوای  سرەواند،  قەبرغەی  لە 

خزمەتكارە تایبەتییەكانی خۆی گوت:
»ئ����ادەی ئ��ەو ح��ەب��ل و ش��ت��ەی ل��ێ��ك��ەن��ەوە ئەڵێی  	-

بارگیرتان بۆ تەنگەكردووم«

دەست و قاچ و چاویان كردەوە، نەیدەتوانی بە باشی 
ببینێ‌، برسی و تینوو، نەشیدەزانی چ ڕۆژێكە تێی كەوتووە، 
ژوورەك��ەی  لە  ق��ون  لەسەر  سەرپێ‌،  هەستێتە  نەیتوانی 

فەرماندە لێی دانیشت... 
بە  ح��ەی��دەر،  چاوەكانی  ن��او  خستە  چ��اوی  فەرماندە 
بە  دەستیكرد  ح��ەی��دەر  دەك����رد،  ت��ەم��اش��ای  س��ەرن��ج��ەوە 
چاونوقاندن و چاوكردنەوە و سەربادان، ئەویش باوەڕی 
سوپا  فەرماندەی  چڕوچاوی  دەیبینێت،  كە  نەدەكرد  بەوە 
غ��ەری��ب ن��ەب��وو ل��ە پ��ێ��ش��چ��اوی، مێشكی ح��ەی��دەر ت��ەواو 

تێكەڵبوو...
شێوە  بەهەمان  ئەمیش  دەك��رد،  ئەمی  تەماشای  ئەو 
لەوی دەڕوانی، نەیاندەزانی لەكوێ‌ یەكیان بینیوە، دڵنیابوون 
لەوەی یەكتری دەناسن، بەڵام ناوی یەكتریان بیر نەمابوو، 
زیاتر سەریان لە یەكتر بردە پێشەوە، بەڵام حەیدەر ئەوی 

ناسیەوە، گوتی:
»ئەرێ‌ تۆ شازەمان نیت؟!« 	-

»بەرەوەڵڵا ئەوم، تۆیش حەیدەری تووخوا وا نییە،  	-
باشە ڕیشت هەر نەتاشیوە، ئەی ئافەرین ساوەڵڵا تۆ 
بگرەوبێنەیا  هەموو  لەم  توانیوتە  چۆن  سەگی،  زۆر 

ڕیشت بپارێزی« 

بەدەم تەماشا كردنی شازەمان و دەسەڵاتەكانیەوە لە 
دڵی خۆیدا گوتی »بڵێی هێشتا بەعس لەسەر حوكم مابێ‌، 
ئەی نەیانوت كوردستان عەرەبی تیانەماوە، خۆ ئەم سەگبابە 
هەر وەك خۆی ماوە، هەموو دەور و زەمانێك هەر شایە، 
جلەكانی هەر جلەكانی جارانە، وا بزانم ئەو حەلەیش هەر 
ئەو جووتە كڵاشەی لە پێیابوو، هەر ڕەسمی ژوورەكەی 
ئەی  مەسعود،  كاك  بە  كردوێتی  سەدامەوە  لە  گۆڕیوە، 
نابێتەوە،  تەریقیش  خۆ  زۆڵ��ە،  كوڕی  زۆڵی  لەم  باوكەڕۆ 
وەكێرم بە نەرمایی كوزی دایكت شازەمان، لە تام و بۆی 
خوایە  ئەی  حیزەت،  دەمە  ئەو  سەر  نایانە  شیرەبەم  ئەو 
بە قوربانتبم لە دەس داماویی و ساویلكەی گەمژەیی ئەم 
كوردە، ئاخر بڵێ‌ بۆ ئەمەتان نەكوشتووە، یەعنی كەسێكی 
ئەم  مەسوولی  بە  بیكەن  گ��ەووادە  ئەم  لەجێی  نەبوو  تر 

سەگ و گورگە؟!«

بەپێكەنینەوە  پچڕاند،  خەیاڵەكەی حەیدەری  شازەمان 
گوتی:

»ناشێ‌ ئێستا جەلالی بی عەبو ڕیش؟« 	-
»نەوەڵڵا نە جەلالیم و نە سەر بە جەماعەتی مام  	-
جەلالم، ویستم لە هەسەنە گورگەوە بچم بۆ سلێمانی و 
ئیتر گیرام، ئەمڕۆ ئەوە دوو كەڕت بگیرێم، پێش ئێوە 

جەماعەتێكی تر گرتیانم هەچیم پێ بوو لێیان سەنم«

»دەی قەینا ئێستا من پارەت ئەیەمێ‌« 	-
لێی  ترسا  لە  حەیدەر  دەرهێنا،  عێراقی  دیناری  سەد 
وایاندەزانی  بانگی چەكدارەكانی كرد،  وەرگرت، شازەمان 

ئەمری كوشتنی حەیدەری دەركردووە، بەڵام گوتی:
»با بڕوا، ناسیاوی خۆم دەرچوو« 	-

هەر  هێشتا  دەب��اش��ان  گەیشتە  وەختێ‌  ڕزگ��اری��ب��وو، 
ئەو  و  ش��ۆرد  چ��اوی  و  دەم  كانییەك  لەسەر  تاسابوو، 
خوێنەی بە ڕیشیەوە مابوو لێیكردەوە، لە دڵی خۆیدا هەر 
بەرخۆیەوە دەیگوت  لە  لێكیدەدایەوە،  دەیهێنا و دەیبرد و 
»باشە ئەمە یەعنی چی، خۆ شازەمان لە هەموو دەورێكا 

هەر شای زەمانە، لە هەموو زەمانێكیشا هەر شایە!
ئەخوات،  قیامەتیش  بۆ  بەچەیە  ناكەس  ئەو  وەرەقەی 
ئەفرۆشت،  ك��وردی  سەری  كەللە  زوو  زەمانی  خۆ  باشە 
با بیخوا  لێیگەڕێ‌  ئەی ئەبێ‌ ئێستا چ كەسابەتێك بكا، دە 
لێیەزانێ‌،  ئەو  هەر  بەخوا  میللەتەوە،  بێمێشكی  سایەی  لە 
كە ئەمان ئەونە بێموبالات بن، ئیتر من بۆچی خەم بخۆم... 
وەڵڵاسا وامەزانی ئەگەر ڕۆژێك ئەو شازەمان و مازەمانە 
بكەوێتە دەس كورد هەلاهەلای ئەكەن، كوڕە بەخوا منیش 
كەرم، ئاخر بڵێ‌ بۆ بیر لەم شتانە ئەكەمەوە، موهیم ئەوەیە 

ئەمجارەیش ڕیشم سەلامەت دەرچوو«

دینارەكەی  بە گیرفانیدا، سەد  بەدەم ڕێوە دەستیكرد 
شازەمانی دەرهێنا، هەر هەمووی دڕاند و پارچەكانی دایە 
دەم ئەو بایەی كە خەریكبوو لە ئەزمڕ هەڵیدەكرد، لەگەڵ 
لە  پارەكەت  ئەوەش  خۆیدا دیسان كەوتەوە قسەكردن » 
قیمەتی  ئەزانێ‌  خۆی  بۆ  خوا  هەر  ب��ەم،  بەدیناری  دینار 

سەری چ داماوێكە«

گەیشتە ناو )سنەوبەرەكانی دەباشان(
لەوێ‌... پیرەمێردێك كە خەریكی كۆكردنەوەی قوتووی 

بیرە بوو، لە دوورەوە حەیدەری بینی...
ق��ال��ەت��اژان��ی... ڕۆژان���ە دەچ���ووە ن��او س��ن��ەوب��ەرەك��ان 
ب��ۆئ��ەوەی ق��وت��ووی ف���ڕێ���دراوی ب��ی��رە ك��ۆب��ك��ات��ەوە، ئەو 
فڕێیان  مەستبوون  دوای  ش��ار  گەنجانی  كە  قوتووانەی 
دەدایە بن سنەوبەرەكان، قالەش دەیچنینەوە بۆ فرۆشتن، 

ناوبەناو ژنەكەشی لەگەڵ خۆی دەبرد...
چۆغەكەی قالەتاژانی ڕەنگێك و شەڕواڵەكەی ڕەنگێكی 
تر، پشتێنەكەی بە پەلی سنەوبەرێكەوە هەڵواسیبوو، وەختێ‌ 
حەیدەری بینی بە سەرخۆشێكی زۆر ترسناكی تێگەیشت، 
لە ترسا بە گەرمی بە دەمیەوە چوو، قالەتاژانی لە هەموو 
حەیدەر  بەڵام  ترسابوو،  تاژان  ئاغاكەی  لە  تەنیا  تەمەنیدا 

زیاتر ترساندی و ئەژنۆكانی هێنایە لەرزین...

تاژانیش  لە  بوبوو،  دای��ك  لە  ت��اژان  لە  خۆی  وەختی 
منداڵەكانی  و  ژن  خواستی  سەر  لە  وەختەی  ئەو  تا  ژیا 
دوك��ان  سابونكەران  لە  سلێمانی،  بۆ  هاتبوو  ماڵەوە  بە 
دادەنێت، گوزەرانیان خۆشتردەبێ‌، بەڵام لەبەرئەوەی فێری 
بێگاركێشان)6)) و خزمەتكردنی ئاغاكانی تاژان بوبوو، دڵی 
بەو خۆشگوزەرانیەی سلێمانی خۆشنەبوو، هەمیشە بۆڵەی 
كاولبی  یاخوا  سلێمانی،  كاولبی  »دەی  دەیگوت  و  دەهات 
بووە  قەت  تووخوا  وەرە  دە  عادەتت،  و  خۆت  بۆ  وڵات 
دوو ساڵ لە شوێنێكابی و یەكێ‌ نەڵێ‌ ئا مامەقالە ڕۆژێك 
یارمەتیم بە، ئاخر تووخوا ئەمە كەی شوێنە یاخوا كاولبێ‌» 
لێكردبوو واز  ژن و منداڵەكانی چەندین جار داوایان 
لەو قسانە بهێنێت، بەڵام قالە هەر گوێیان پێنادات و دیسان 

بە ماڵەوە گەڕابوەوە تاژان...
هەر یەكەم شەوی دوای گەڕانەوە، یەكێك لە پیاوەكانی 
ئاغا لە سەربانی ماڵی ئاغاوە بانگی دەكات و دەڵێت »هۆ 
مامەقالە هۆو، سبەینێ‌ زوو خۆت حازركە هەرەوەزی ماڵی 

ئاغا خۆیەتی« 
ئەو شەوە قالە لە خۆشیا خەو نەچووبووە چاوی، بە 
منداڵەكانی گوتبوو »ئا ئەمەیە مەملەكەت  توو خوا سلێمانی 

كەی مەملەكەتە« 
قالە بە ترسەوە لە حەیدەری پرسی:

»زۆرت خواردۆتەوە ڕۆڵە؟« 	-
65- بێگاركێشان: واتە ئیش پێكردنی زۆرەملێ .

چیم خواردۆتەوە؟« 	-
»عارەق« 	-

»جا عارەق ئەخورێتەوە؟«  	-
قالە كە زانی بە هەڵەدا چووە ئینجا گوتی:

» بۆ كوێ‌ ئەچی برا؟« 	-
»بۆ سلێمانی، ئەچم كاسبی ئەكەم« 	-

»جا بەم گرانییە كاسبی كوا؟« 	-
»گرانیی چی، بۆچی لە شار گرانییە؟« 	-

مامەقالە خواخوای شتێكی وایبوو بۆ ئەوەی قسەبكات، 
زانی حەیدەر ئاگای لە هیچ شتێك نییە:

نازانی  ئ��ەی  گرانییە،  ئ��ەرەوەڵ�اڵ  ب��را،  »ئەیچۆن  	-
حووكمەتی  و  سەرمان  خستووەتە  حەساری  س��ەدام 
برسا  لە  بەخوا  بەخوا  ك���ردووە،  برسی  خۆیشمانی 

ئەمری هەتا زووە وەگەڕێ‌.«
»ئەی حووكمەتی خۆمان؟« 	-

»حوكمەتی چی برا، بڵێ‌ یەكێتی و پارتی، ئەوانیش  	-
دایمە خەریكی ڕاونانی یەكترین، ئێمەیان لە فكر نەماوە«

»یەعنی شت گرانە لە سلێمانی؟« 	-
بكەوێتە  خەڵك  نەماوە  ئ��ەوەن��ەی  بەخوا  »بەڵێ‌،  	-
برا،  لەچییە  ئاگات  تۆ  خ��ۆی،  مناڵی  و  ماڵ  فرۆشتنی 
بە  كۆئەكەمەوە،  قوزەڵقورت  قوتووی  من  نابینی  ئەی 
پارەیەكی كەم ئەیفرۆشم، بە كەلامی خوا ئیشی مانگێكم 

فەقیر  ساڵە  دوو  یەك  ئەوە  خۆ  ناكا،  ئارد  كیلۆ  یەك 
چایی ناخواتەوە، شەكر لە كڕین نایە، مەگەر ئەو خوایە 

فریامانكەوێ‌ ئەگینا پیاو پیاو ئەخوات لەبرسا«

بە بیستنی ئەم قسانە ناڕەحەت بوو، قسەكەی بە قالە 
بڕی:

»من سەڵتم هەر چۆنبێ‌ ئەژیم« 	-
» سا بەخوا بەخوا حەماڵیشت دەسناكەوێ‌  هەتا  	-

زووە وەگەڕێ‌«

گەیشتە  نەخایاند  ئەوەندەی  بەجێهێشت،  قالەتاژانی 
بەرەو  پرسیاركردن  بە  لەوێشەوە  مەجیدبەگ،  گەڕەكی 
شەقامی  پ��ردەك��ەی  ژێ��ر  هەتا  داگ���ەڕا،  گ��ەورە  مزگەوتی 

مەولەوی ڕانەوەستا... 
لەوێ‌ كەمێك تەماشای ئەو پەلەوەرانەی كرد كە خەڵك 
دەیانفرۆشن، هەستی بە برسێتی دەكرد و پارەشی پێنەبوو، 
شار  كۆنەكەی  بەلەدیە  بەرەو  بەجێهێشت،  پردەكەی  ژێر 
ڕۆیشت، لەو كاتەدا دەستەیەك چەكداری پارتی بەبێ‌ هیچ 
هۆیەك كەوتنە تەقەكردن بەسەر خەڵكیدا، حەیدەر خۆیكرد 
بە یەكێك لە چایخانەكاندا، داوای چایی نەكرد، بۆنی چایەكە 
لەسەر  بە لایەوە، چونكە زۆر ماندووبوو،  زۆر خۆشبوو 

كورسیەك دانیشت...

شاگردی چایخانەكە هات بەدەمیەوە:
»شیرین یا دیش« 	-

»هیچیان« 	-
»ئاخر نابێ‌ ئەبێ‌ یەكێكیان هەربخۆی« 	-

»بابە گیان ناخۆم نا« 	-
»دەی كە چایی ناخۆی فەرموو بڕۆ دەرەوە« 	-

»باشە با تۆزێ‌ بحەسێمەوە« 	-

خاوەن چایخانەكە لە دەرەوە بوو، چاوی بۆ ئەو كەسانە 
دەمەقاڵێی  لە  گوێی  ك��رد،  ڕێژەكەیان  دەس��ت  كە  دەگێڕا 
حەیدەر و شاگردەكە بوو، بەرەو ڕوویان ڕۆیشت، وەختێ‌ 
تەزوێكی  بینی،  حەیدەری  سەروڕیشی  چایخانە  خ��اوەن 
گەرم بە كەللەیدا هات، زیاتر تەماشای سەروگوێلاكی كرد، 
لێی دەچووە پێشەوە و چاوەكانی زیاتر دەكرانەوە، لەدڵی 
خۆیدا گوتی »وەڵڵا ئەوە... تەڵڵا ئەوە... بیللا خۆیەتی... بە 

نامووسم خۆیەتی«
دەستەڕاستی  ڕێ��زەوە  بە  كرد،  بێدەنگ  شاگردەكەی 

خستە سەرشانی حەیدەر:
ئەم  لێئەكەم،  ڕجات  دانیشە  حەیدەر  كاك  »فەرموو  	-
شاگردە مناڵە هێشتا نایئاوزێ)6)) ئیحترام چییە، لێی مەگرە!«
بەلایەوە سەیر بوو كە لە دەم خاوەن چایخانەكە گوێی 
نەدەكرد هەتا دەستی گرت و  ب��اوەڕی  ناوی خۆیبوو،  لە 

گوتی:
66- نایئاوزێ‌: عەقڵی پێناشكێت، وشەیەكە لە سلێمانی دەوروبەری بەكاردێت.

»چی ئەخۆیتەوە... چا، ماستاو، ئاو، ئەمركە كاك  	-
حەیدەر، هەرچی داواكەی عایدی خۆمە«

»سەلامەتبی، وەڵڵا لەتێك نان بە چاییەوە ئەخۆم  	-
برسیمە«

و  گەرم  نانێكی  كوڕە  ئادەی  بەسەر سەر،  »ئەی  	- 
چایەكی شیرین بێنە بۆ مامەت!«

-	 »من ئەناسی؟«
»تۆ جارێ‌ نانەكەت بخۆ جا پێتەڵێم« 	-

لە بری یەك نان، سێ‌ نانی خوارد بە چاییەوە، ئینجا 
پرسیاری كرد:

»توو خوا تۆ كێی براكەم؟« 	-
»دە تۆ جارێ‌ پێمبڵێ‌ چۆن بوو هاتی بۆ سلێمانی؟« 	-

»هاتووم بۆ كاسبی كردن« 	-
ئەو  ه��ەروەك  خۆیەتی،  وەك  هەر  »ڕیشەكەشت  	-

ڕۆژەیە«
»چ ڕۆژێ« 	-

دانی  ئێستا  هەتا  حەیدەر،  كاكە  بفەرموو  »ب��اوەڕ  	-
خێرم بە پارتییەكانا نەناوە، بەڵام ئەمڕۆ مەمنوونیانم، 
دەستڕێژەی  ئ��ەم  ب��ەق��ەدەر  پارتییە  پارتی  ل��ەوەت��ەی 
جا  باشە  ن��ەك��ردووە،  ك��ورد  بە  خزمەتیان  ئەمڕۆیان 
تۆ  تر  جارێكی  بمتوانیایە  چۆن  نەبوایە  پارتی  ئەگەر 

ببینمەوە حەیدەرگیان!«
»ئێ‌ ئاخر تۆ كێی كاكە؟« 	-

»تۆ هەستە با بچینە بەر چایخانەكە جا پێتەڵێم« 	-

چوونە دەرەوە، خاوەن چایخانەكە بانگی شاگردەكەی 
حەیدەر  ب��ۆ  چایخانەكە  س��ەر  تابلۆی  داوای��ل��ێ��ك��رد  ك��رد، 
تابلۆكەوە  خوێندنەوەی  بەدەم  شاگردەكەش  بخوێنێتەوە، 

ڕوویكردە حەیدەر:
كاكە گیان ئەوە نوسراوە ))چایخانەی حەیدەر!(( 	-

پاشان خاوەن چایخانە گوتی:
»ئ��ێ��س��ت��ا زان���ی���ت چ���ەن���م خ����ۆش����ەوی، ئ���ەوەت���ە  	-

چایخانەكەشم بە ناوی تۆ ناوناوە!«
»ئاخر تۆ كێی، ئەی نابێ‌ بزانم؟!« 	-

و حاجی  جاران  »من شەفیقم، شەفیق شەقاوەی  	-
لە  ك��ەل��ل��ەی��ەك  ب��ە  ئ���ەو ش��ەف��ی��ق��ەی  ئ��ەم��ڕۆ،  شەفیقی 
شەقاوەییت خست و كردت بە پیاوی ناو پیاوان، ئەها 
ئەوەی ئەو ڕۆژە لەبەردەم مزگەوتی گەورە زنجیری 
یەك  بە  تۆش  كرد،  ڕیشت  بە  گاڵتەی  و  هەڵەسوڕان 

كەللە دەم و لوتیت شكاند!«
شێخ  ئەحمەدی  كاك  و  تەیفور  میرزا  حەیدەر  كتوپڕ 
و  قومری  و  ع��ەب��ەدووس��ەرە  و  حەمەباوە  ك��وڕەك��ەی  و 
بەرامبەر شەفیق كەمێك  هاتەوە،  تۆقێنی وەبیر  ڕەزا كەر 

شەرمەزاریی نواند و گوتی:
»خەجاڵەتخۆم كاك شەفیق كە نەمناسیتەوە« 	-

»قەینا گوێ‌ مەیەرێ‌ تۆ عەزیزی لەلای من، ئیتر تۆ  	-
میوانی منی هەتا لەم شارەیابی، ئێستا وەرە بچین بۆ 
حەمام، پاك پاك خۆت بشۆ، هەتا تەواوەبی جلوبەرگی 
تازە و كڵاوو جامانە و جلی ژێرەوە و پشتێن و پێڵاوت 
بۆ ئەهێنم، خەمی هیچت نەبێ‌، دواییش ئەڕۆینەوە بۆ 

ماڵی خۆمان«  

یەكەم جاربوو بۆ خۆشۆردن بچێتە گەرماوی بازاڕ، 
وەختێ‌ چووە شوێنی خۆ ڕووتكردنەوە شەرمیكرد، بەهەر 
كەمەر  لە  سپی  پەشتەماڵێكی  دان��ا،  جلەكانی  بوو  حاڵێك 
ئاڵاند و چووە شوێنی خۆشۆردن، بەو هاڵاوە گەرمەی كە 

دەهات بە سەریدا زۆر ناڕەحەتبوو...
چەند ژوورێكی بێدەرگای یەك نەفەری لە حەمامەكەدا 
بە شێوازێكی بازنەیی بەرامبەر یەكبوون، هاڵاوی گەرماوەكە 
كۆڵنجیان  ئەوانەی  دادەماڵی،  لە جەستە  ئاسانی چڵكی  بە 
كردبوو لەسەر پشت درێژ دەبوون و ناتری)6)) گەرماوەكە 
پشتی بۆ دەشێلان، هەرچەند لەبەر زۆری هەڵم و بوخار 
خەڵكەكە بە ئاسانی یەكتریان نەدەبینی، بەڵام حەیدەر هەتا 
لە  خاولیەكە  ڕووینەهات  ژوورەك��ان  لە  ژوورێك  گەیشتە 
كەمەر بكاتەوە، ئاوی ساردوگەرمی تێكەڵكرد و دانیشت...

67- نــاتر: بەو كەسانە دەگوترێت كە لە گەرماوە گشتییەكاندا پشتی بەساڵاچووان 
یان نەخۆش دەشۆرن، یان ئەگەر پێویستیان بە شێلانبێت دەیانشێلن.

س��ێ چ���وار گ��ەن��ج ل���ەو ب�����ەرەوە وەك ئ����ەوەی بۆ 
ناو  بە  بێشەرمانە  هاتبن  ئەو  گەڵووگونی  تەماشاكردنی 
دەكردە  دەمیان  ڕووی  دەچوون،  و  دەهاتن  حەمامەكەدا 

ژوورەكەی حەیدەر و هەر یەكەیان شتێكی دەگوت...
یەكەمیان گوتی:

»پەلەی لێمەكەن با جوان بیخوسێنێ‌ حەیاتم« 	-
دووەم:

»جا خۆ مووسی ئەم شارە بەشیناكا لالۆ« 	-
سێهەم:

» خێرا خۆتان بشۆن، نەوەك خوانەكردە زێرابی  	-
ئەم حەمامە تووك بیگرێ«

گەنجانە  ئەو  دەشیزانی  نەكردبوو،  تەڕ  خۆی  هێشتا 
دەهاتەخوارەوە،  لەشیدا  بە  چڵك  دەك��ەن،  لەگەڵ  گاڵتەی 
ج��ارج��ارە ت��ەم��اش��ای ژوورەك��ان��ی ت��ری دەك���رد، یەكێك 
تر  یەكێكی  ب��وو،  بنباڵ  م��ووی  پ��اك��ردن��ەوەی  خەریكی 
یەكێك  و  ڕانی  یەكێك  دەتاشی،  سنگی  سەر  مووەكانی 

ملی شۆڕ كردبوەوە خەریكی بەر تاشین بوو...
عالەمە  ئەم  »باشە  دەیگوت  خۆیدا  لەدڵی  حەیدەر 
ئاخر  لووسەكەن،  خۆیان  بۆ  تووكن،  دوژمنی  ئەونە  بۆ 
ژن  ئەیوت  قەیدار  خۆ  لێگرتوون،  ڕێیەكی  چ  مووانە  ئەو 
زۆر حەزی لە مووی پیاوە، ئەی ئەم شێت و وێتانە بۆ 

ئەیتاشن«

خۆی شۆرد، یەكەم جاربوو بەو شێوەیە پاكوخاوێن 
ب��ەدەم  هێنابوو،  ب��ۆ  ت��ازەك��ان��ی  جلە  شەفیق  دەرك��ەوێ��ت، 

تەماشاكردنی حەیدەرەوە دەستیكرد بە پێكەنین:
»وەی ماشەڵڵات لێبێ‌ زۆر قۆزی ڕیشەگیان« 	-

حەیدەریش بە پێكەنینەوە وەڵامی دایەوە:
»چیە گاڵتەم پێئەكەی، وادیارە بێزوو بە كەللەیەكی  	-

ترەوە ئەكەی«
»نە بە قوربانتبم باسی كەللە هەر مەكە ناماقوڵم  	-

كرد«

بوو،  )پیرمەسوور(  لە گەڕەكی  ماڵی حاجی شەفیق... 
بە  شەفیق  ماڵەوە  بۆ  چ��وون��ەوە  حەیدەر  لەگەڵ  وەختێ‌ 

ژنەكەی گوت: 
»ئا ئەمەیە ئەو حەیدەرەی كە دایمە باسیەكەم« 	-

بینینی  بە  بوو،  بەماریفەت  زۆر  شەفیق  خانمەكەی 
لە دڵی خۆیدا  میوانەكەی كەمێك  لە ڕیشی ترسا، بەڵام 
گوتی »وەی بە ساقەی ئەو ڕیشەت بم، بەخوا ئەگەر تۆ 
نەبویتایە قەت قەت ئەم مێردەم عاقڵ نەئەبوو، تۆ نەبویتایە 
ڕۆژێك لەبەردەم مەكتەبەكەمانا بە چەقۆ ورگیان ئەدڕی«
بە ئەدەبەوە دەستی خستە سەرسنگ، سەری دانەواند 
و بە گەرمی بەخێرهاتنی لە حەیدەر كرد، خێرا دۆشەكێكی 
حەیدەر  دان��ا،  لەسەر  سەرینی  دوو  ڕاخست،  بۆ  لۆكەی 

ئاغایانە ئانیشكی ڕاستی خستە سەر پشتیەكان، بەڵام لەبەر 
شەفیق  ژنەكەی  هەتا  بوو،  ماندوو  زۆر  زۆر  كە  ئ��ەوەی 
چووە دەرەوە،  پەرداخێك ئاوی بۆبێنێت حەیدەر خەوی 

لێكەوت...
دەرگایان داخست و بەجێیان هێشت بۆ ئەوەی پشوو 

بدات، شەفیق گوتی:
»با بخەوێ‌، مەگەر هەر خوا بزانێ‌ چەن هیلاكە، بە  	-
خوا لەوانەیە دوو سێ‌ رۆژ بێ خەو نەچووبێتە چاوی«
تا ئێوارە خەبەری نەبوەوە، كە زانیان هەستاوە شەفیق 

چوو بۆلای:
»سلێمانیت ڕووناك كردەوە حەیدەر« 	-

تۆم  چاكەیەی  ئەم  مەكە،  خەجاڵەتم  زیاتر  »لەوە  	-
لەبیر ناچێتەوە«

»جا چیمكردوە برای خۆم، یاخوا بەخێربێی« 	-

گوتن  پێی  كرد،  منداڵەكەی  چوار  هەر  بانگی  شەفیق 
» كە ئەو میوانە لە مامیان خۆشەویست ترە، دەبێ‌ ڕێزی 
لێبگرن، بە هێواشی پێشی گوتن نابێ‌ تەماشای ڕیشی بكەن، 
هەر كامتان گاڵتە بە ڕیشی بكات بە شەق دەمی ئەشكێنم« 
حەیدەر كە هەرگیز ئەو هەموو ڕێزەی نەبینیبوو لێی 

بگیرێت بە ژنەكەی شەفیقی گوت:
هەموو  ئ��ەم  شەفیق،  ك��اك  بەسە  ب��راژن،  »بەسە  	-
نەبووە،  و  نیە  م��اڵان  لە  ح��ەزم  من  بەسە،  ئیحتیرامە 

عەزێتبێ‌،  تووشی  منەوە  هۆی  بە  كەس  هیچ  نامەوێ 
ئەوەی ئێوە ئەیكەین زۆر زۆرە«

»ماڵ ماڵی خۆتە، حەدی ساحەب ماڵیمان نییە، تۆ  	-
پێمبڵێ‌ ئەتەوێ‌ چیبكەی لەم شارە؟«

بە  باوكم  و  دایكم  ه��ات��ووم،  كاسبی  و  ك��ار  »ب��ۆ  	-
و  خۆم  ساحەبی  هەر  ئێستا  چ��وون،  خوا  ڕەحمەتی 

ڕیشم و هیچی تر«
»خوا عەفویانكا ئیشەڵڵا« 	-

»بەڵام پێش ئەوەی بگەمە شار كابرایەكی پیرم دی  	-
خەریكی قوتوو كۆكردنەوە بوو ئەیوت گرانییە«

گرانییە  ب��ەم  ك��ەس  ه��ەم��وو  گرانییە،  »ڕاس��ت��ەك��ا،  	-
ناوێرێ« 

»چی گرانە؟« 	-
كرێكاری  ڕۆژ  سێ‌  كرێی  گرانە،  شتێك  »هەموو  	-

یەك كیلۆ شەكر ناكا«
» وەڵ�ڵ�ا م��ن ب��ۆ ك��رێ��ك��اری ه��ات��ووم، ئ��ەی باشە  	-

حووكمەتی كوردی ئەڵێ‌ چی و ناڵی چی؟«
نەبوایە،  ه��ەر  شاڵڵا  ح��ەی��دەر  چ��ی  »حووكمەتی  	-
بێنەوە  با  ڕایكردوە  سلێمانی  حووكمەتەكەی  جارێ‌ 

بزانین چیەڵێ‌«
»بۆ كوێ‌ ڕایكردووە... حووكمەت چۆن ڕائەكا؟« 	-

»چووزانم، كەراوكەر كەوتن و یەڵڵاویەحەی، كورە  	-
سلێمانی  لە  نیە،  هیچ  لە  ئاگات  كە  بەخۆت  خۆزگەم 
یەكێتی حووكمەت بوو، ماوەیەک لەمەوپێش پارتی و 
حووكمەتی عێراق یەكێتیان هەڵبڕی و بڕۆ بەخێراتی«

ئەی  ك��ەوێ...  كەراوكەر  »جا چۆنەبێ حووكمەت  	-
نایەنەوە؟«

»دیعایە گەرمە ئەڵێن ئەمڕۆ یا سبەی پەیائەبنەوە،  	-
ئەمشەو  ئیش،  سەر  ئەتخەمە  نەبێ‌  ئیشت  خەمی  تۆ 

تێرتێر بخەوە خوا كەریمە تا بەیانی«

هەموو  گوللە  دەستڕێژی  بەدەنگی  دیسان  بەیانی  بۆ 
لە خەو هەستان، وەختێ‌ هاتنە دەرەوە، دەركەوت كە هەر 
ئەو شەوە یەكێتیەكان بە پاڵپشتی ئێران پارتیان لە سلێمانی 

دەركردووە، چەندین كەسیش لە هەردوولا كوژراون... 

ڕۆیشتن  ك��ردن  بەرچایی  دوای  شەفیق  و  ح��ەی��دەر 
لە خۆشی  گەنجێكی كڵاو سەوز  ب��ازاڕ، جارجارە  ب��ەرەو 
لە  كڵاشنكۆفەكەی  ل��وول��ەی  یەكێتییەكان  گ���ەڕان���ەوەی 
پێكەنینەوە  ب��ە  و  دەردەه��ێ��ن��ا  ئوتومبیلەوە  پ��ەن��ج��ەرەی 
دەستڕێژێك فیشەكی بە ئاسماندا دەپرژاند، دوكان و بازاڕ 

كرانەوە، شەفیق بەدەم ڕێوە بە حەیدەری گوت:
»ئەمەوێ‌ مێزێك بكڕم« 	-

»مێز چییە، بۆچیتە؟« 	-

كیسەیەك  چەند  و  مێزێك  ئەچین  ئێستا  ت��ۆ...  بۆ  	-
خەنە و وسمە و تەزبێحی شووشە ئەكڕین، بۆ خۆت 
بفرۆشە،  شتانە  ئەو  دانیشە،  چایخانەكەیا  لەبەردەم 
ئەمشەو زۆر بیرمكردەوە لە ئیشێك دەسمایەی كەمبێ‌«

كەمێك  بدەن،  ئازاری  شەفیق  قسەكانی  ئەوەی  وەك 
بە  پێویستی  بەڕاستی  هەستیكرد  تێكچوو،  ڕوخ��س��اری 
بۆیە  پێخۆشبوو،  زۆری  تریشەوە  لایەكی  لە  یارمەتییە، 

گوتی:
»باشە بەڵام بە شەرتێ‌« 	-

»شەرتی چی؟« 	-
»ئەو پارەیەی خەرجیەكەی ئەبێ‌ ناوی قەرزی لێ  	-

بێنین«
شەفیق لە هەموو كەس باشتر دەیزانی كە حەیدەر چ 

قیر سچمەیەكە، بەبێ بیركردنەوە گوتی:
»باشە بابە باشە، با قەرز بێ‌ بە لاتەوە، ئەگەر بە  	-
لە خزمەتتاین، ئەگەر حەزیشت  ماڵی ئێمەش ڕازیەبی 
لە ماڵمان نییە، ئەوە پێخەفت بۆ ئەهێنم بۆ چایخانەكە و 
بۆخۆت لەوێ‌ بخەوە، بەخوا كرێ‌ ئوتێل بە تۆ نایرێ«

»بابڕۆین و ناوی خوای لێبێنین« 	-
چایخانەكەی شەفیق... بە ناوی حەیدەرەوە ناونرابوو، 
دوكانێكی درێژكۆلە، نزیكەی بیست كەسی دەگرت، دوو ڕیز 
كورسی بەرامبەر یەك دانرابوون، لەگەڵ چەند تەپڵەكێكی 

لە پلێت دروستكراو، دیوارەكانی هەمووی كرابوو بە تابلۆ 
لەوبەری دیوارەكە، وێنەی  خەیاڵیەكانی عومەری خەییام، 
نالی شاعیر بەدەست و پەنجەی خالید زامداری هونەرمەند 

كێشرابوو... لەژێر وێنەكەش نوسیبووی:
»لە باتی خوێنی خۆم ڕازیم بە ماچێ‌ 
 دەســــا بیدە هەتا زیندووم و ماوم«

لەمبەرەوە ئەم دوو دێڕەی لە شیعری مەلا حسەینی 
ڕەنگێنە)6)) نوسیبوو:

»ڕەحمەت لە گۆڕی بە مەردیی ژیاو
 كلكە سووتەكێ‌ كەس ناكا بەپیـاو«

وەجاخ)6)) و سەماوەر و قۆری و پیاڵە و نان و كیتەڵە 
ماست و قەیماغ و گوێز و پەنیر و هەنگوین لە دوای دواوە 
بوون، شاگردێكی بێدایك و باوكی هەبوو، شەفیق پارەی 
وەردەگرت، لە ناو چڕەدووكەڵی جگەرە و تەقەتەقی پوولی 
دۆمینە و خڕەخڕی زاری تاوڵەدا، هەندێك لە مشتەریەكان 
تەماشای تابلۆكانی خەییام و پەریەكانی باوەشیان دەكرد... 

68- مەلا حسەینی ڕەنگێنە: شاعرێكی میللیە، ساڵی 1942 لە گوندی )ڕەنگێنە( 
سەر بە قەزای شارباژێڕ لە دایكبووە، ساڵی 2018 لە شاری سلێمانی كۆچی 

دووایی كردووە.
بۆئەوەی  دادەنرێت  لەسەر  قۆری  چایخانەكاندا  لە  شوێنێكە  وەج��اخ:    -69

چاییەكە سارد نەبێتەوە.

خەڵكی جۆراوجۆر ڕوویان دەكردە ئەوێ‌، پیر و گەنج 
و كاسبكار و خوێندكار، مامۆستا و حاكمی بێكار، و پۆلیس 
فێری  تازە  كە  منداڵانەش  ئەو  خانەنشین،  ئەندازیاری  و 

جگەرەكێشان دەبوون...

ملوانكەی  و  تەزبێح  و  خەنە  تەماشاكردنی  ب��ەدەم 
چایخانەكەش  دەنگوباسی  لە  گوێی  حەیدەر  مێخەكەوە 
حاجی  »ئاخ  دەیگوت  خۆیەوە  لەبەر  جارجارە  ڕادەگ��رت، 
ئاخر  ژنانەوە،  تڕوتفاقی  بە  توشتكردووم  چۆن  ناشەفیق 
بە  خەنە  لەسەر  ڕۆژێ  هەموو  هەیە  تاقەتم  لەكوێ  من 

زەعیفەیەكا بتەقێمەوە«
دەناسییەوە،  چایخانەكەی  مشتەریەكانی  زۆرب���ەی 
هیچیشیان تەماشای ڕیشیان نەدەكرد چونكە شەفیق تێی 

گەیاندبوون كە نابێ‌ تەماشای ڕیشی بكرێت... 

ب��ەس��ەر ك��اری پزیشكیەوە  ف��ڕی  دك��ت��ۆر ع��ەلادی��ن... 
هەمیشە  دەك��رد،  بانگیان  دكتۆر  بە  خەڵكی  كەچی  نەبوو، 
لەگەڵ حاكم سوبحان كە ئەویش كۆنەدزێكی كەموێنە بوو، 
پێبەخشرابوو،  حاكمی  نازناوی  خەڵكەوە  لەلایەن  ب��ەڵام 
پێكەوە دەهاتنە چایخانەكە بۆ دۆمینەكردن، هەموو جارێك 
سڵاویان لە حەیدەر دەكرد و دەچوونە ژوورەوە، زۆریان 
تاوڵەوە،  زاری  هەڵدانی  بەدەم  ڕۆژێك  دەگێڕایەوە،  قسە 

دكتۆر عەلادین گوتی:

»جا قسەكەی دوێنێم بۆ تەواو نەكردی« 	-
»ئێ‌ فەرموو تەواویكە« 	-

»كرێكارەكە، هەر ئەو كوڕەی هەبوو ئەویش مرد،  	-
بردمان بۆ سەرقەبران، مەلا نەریمان زۆر بە پەلەپەل 
تەڵقینێكی كرد، بۆ ڕۆژی دوایی كوڕە شێتەكەی سالاراغا 
سەیارە لێییا و كوشتی، ئەویشمان برد بۆ سەرقەبران، 
كەچی سەیرەكەم دیسانەوە مەلا نەریمان لەوێیە، ئەو 
هەموومانی  درێژكردەوە  تەڵقینەكەی  ئەوەنە  بێئیمانە 
سڕكرد، بێقیمەتە هەر كوشتینی، لە داخا خەریبوو لە 
پەلیمگرت  ناو خەڵكەكەیا  لە  بێمەدەرەوە،  كەوڵی خۆم 
و هێنامە نزیك قەبرێكی تر، وتم ئەرێ‌ ئەوە پێم ناڵێی 
بۆچی تەڵقینی ئەمڕۆت وەك ئەوی دوێنێ‌ نەبوو، وتی 
»تەڵقین هەر تەڵقینە ڕۆڵە فەرقی دوێنێ‌ و ئەمڕۆی بۆ 
دوێنێ‌  دزب��ێ‌،  و  حیز  درۆزن  پیاوی  ئاخر  وتم  نییە« 
كەس نەیزانی چۆن تەڵقینی كوڕی ئەو كرێكارە داماوەت 
كرد، كەچی ئەمڕۆ لە لای سەری كوڕەكەی سالاراغاوە 
لای  و  ڕاست  لای  تر،  دانەیەكی  قاچی  لای  تەڵقینێك، 
تەنها  دوێنێش  تەڵقینبووی،  خەریكی  هەر  چەپیشەوە 
وتت ئەی فڵانی كوڕی فڵان تۆ مردوویت دنیات بەرە و 
دارولبەقا بەجێهێشت، بە حاڵ فریای فاتیحایەك كەوتین، 
كەچی ئەمڕۆ سی جزمەی قورئانت بەسەر كوڕەكەی 

سالاراغایا خوێند«
نەما  فێڵە  لەو  ئاگای  پێكەنی  ئەوەندە  سوبحان  حاكم 
لە  گ��واس��ت��ەوە،  پ��ول��ی  دوو  لێیكرد،  ع��ەلادی��ن  دك��ت��ۆر  ك��ە 

باسی  منیش  با  گوتی »دە  پێكەنین حاكم سوبحان  دوای 
مەولوونامەكەی پێرێ شەوت بۆبكەم«

»دەی فەرموو« 	-
» بێتۆناخۆش نیوقاپ عەرەقم خواردەوە و چووم  	-
بۆ مەولوونامەكە، تێروپڕ نان و گۆشتم خوارد و لە مەلا 
نزیك بوومەوە، وتم مامۆستا سوئالێك، وتی »فەرموو 
هەیە  بەحرێك  بەهەشت  لە  ئەڵێن  ڕاستە  وتم  ڕۆڵ��ە« 
پێیەڵێن بەحری عەرەق، وتی »بەڵێ‌ ڕاستە« وتم ئەی 
بۆچی ئێوە ئەڵێن حەرامە، وتی »وەڵڵا بڵێم چی منیش 
تیاماوم، بەڵێ لە بەهەشت بەحری خەمر و خمووری 
ئەفەرموێ  ئەبێ، جا خوا  تا هەولێر  لێرەوە  لێیە،  وای 
عارەقی ئەو بەحرە زۆر خۆش و بەلەزەتە« وتم بۆچی 
ئەویش ئەخواتەوە، وتی »نازانم« وتم ئەیچۆن ئەزانێ‌ 
بەلەزەتە، وتی » كافرم  ئەو بەحرە خۆش و  عارەقی 

مەكە بێشەرەف، بۆنی دەمت كوشتمی لاچۆ«   
ع��ەلادی��ن  دك��ت��ۆر  ك��ە  دەگ����ەڕا  لەفرسەتێک  ئ��ەوی��ش 
سەرگەرمی پێكەنین بێت و شوێنی چوار پول بگوێزێتەوە 

بۆئەوەی یاریەكە بباتەوە...

هەرچەند ریشی حەیدەر ناوبەناو دەكەوتە بەر تانە و 
تەشەری ئەو ڕێبوارانەی بە بەردەم چایخانەكەدا تێدەپەڕین، 
بەڵام ئەو هەر بە كاری خۆیەوە خەریكبوو، وەك ئەوەی 

گوێی لە هیچ نەبێت...

شاعرێكی شێتۆكەی خێل... كڵاوێكی سووری لەسەر 
هاتووچۆی  دەئاڵاند،  مل  لە  پرتەقاڵی  ملپێچێكی  و  دەكرد 
لە  سڵاوی  جارێك  هەموو  دەك��رد،  شەفیقی  چایخانەكەی 
حەیدەر دەكرد و بە پەلە خۆیدەكرد بە ژوورا، فەقیرە لە 
ناوەندە ڕۆشنبیریەكان و كۆڕ و كۆبوونەوەی هۆڵەكاندا، 
كەس گوێی بۆ شیعرەكانی شلنەدەكرد، ناچار چایخانەكەی 
خوێندنەوەی  بۆ  ژاوەژاو  پڕ  هۆڵێكی  بە  كردبوو  شەفیقی 

هەناسە شپرزەكانی...
لەناو تەقەتەقی پوولی دۆمینە و زاری تاوڵە و دووكەڵی 
جگەرە و چكەچكی كەوچكەكاندا، ئەوەی تازە نوسیبووی 
بۆ مامۆستا سەڵاحی مینەخوری دەخوێندەوە، ئەو بێچارەیە 
دەبوو هەموو جارێك دوو سێ‌ چایی بۆ مامۆستا بكڕێ‌ 

بۆئەوەی گوێی لێڕاگرێت...

م��ام��ۆس��ت��ا س��ەلاح��ی م��ی��ن��ەخ��وری... ی��ەك��ێ��ك ب���وو لە 
مشتەریەكانی شەفیق، سەرقاڵی فیلمسازی بوو، قژە درێژە 
سوورەكەی بە كڵاوێكی فەڕەنسی دەشاردەوە، بە حسابی 
چەناگەیەوە  بە  تەنكی  ڕیشێكی  دەچ��وو،  لینین  لە  خ��ۆی 
كە  دەك���ردەوە،  ل��ەوە  بیری  بوو  لەمێژ  زۆر  هێشتبوەوە، 
زاتی  بەڵام  بەكاربێنێت،  سینەماییدا  گرتەیەكی  لە  حەیدەر 

ئەوەی نەدەكرد پێیبڵێت، ئێوارەیەك بە شەفیقی گوت:

بڵێم،  خەنەفرۆشە  بەو  شتێك  ئەمەوێ‌  »دەمێكە  	-
بەڵام جورئەتم نییە«

»ئەتەوێ‌ چی پێبڵێی؟« 	-
فیلمە تازەكەما دەوری بەمێ‌، دەوری  لە  ئەمەوێ‌  	-
پیاوێكی ئەنفالكراوی پێ ببینم، تەنیا دوودەقە پێویستیم 
بە  بەعسییەكان  كورتا  گرتەیەكی  لە  ئەمەوێ‌  پێیەتی، 

شمشێر ڕیشی بتاشن، چەنیش پارەی بوێ‌ ئەییەمێ‌«
شەفیق قسەكەی پێبڕی:

»نەبابە شتی وانەكەی ، بە زاتی خوا باسی تاشینی  	-
ڕیشی بكەی بەلەسە ئەبێ‌ و لەوانەیە بیقەومێنێ‌، لەبەر 

فلیمێك خۆت بەكوشت مەیە«
»كوڕە وانیە ئەزیزم ئا تۆ بانگیكە بۆم« 	-

»بانگی ناكەم خۆت بانگیكە من ئەڕۆم بۆ نوێژ« 	-

سەڵاح، حەیدەری بانگكردە ژوورەوە، سەرەتا كەوتە 
پیاهەڵدان بە شانوباڵی شانۆ و سینەما و كاری هونەریدا، 
و  شارستانی  ئاوێنەی  ئ��ەوەی��ە،  و  ئەمەیە  شانۆ  گوتی 
وەك  ب��ەڵام  ئ��ەوەی��ە،  پیشاندانی  و  ئەمەیە  ڕەن��گ��دان��ەوەی 
گوێز بۆ حەیدەر بژمێرێت وابوو بۆیە قسەكانی بە كاكی 

دەرهێنەر بڕی و گوتی:
-  »كورت و موختەسەر چیتەوێ‌؟«

»ئەمەوێ‌ لە گرنگترین كاری هونەری نەتەوەكەمانا  	-
دەورت هەبێ‌«

»من!« 	-
»بەڵێ‌ تۆ« 	-

»چۆن چۆنی، حەزەكەم خزمەتی كورد بكەم، بەس  	-
نازانم چیبكەم؟«

»تۆ لە فیلمی ئەنفالدا دەرەكەوی، دەوری پیاوێكی  	-
زیندانیكردن،  ساڵ  چەندین  دوای  كە  ئەیەمێ‌  كوردت 
موو  ئەمەوێ‌  ئەتاشن،  ڕیشی  بە شمشێر  بەعسیەكان 
بەمووی ڕیشت زووم بكرێ‌، تا هەموو دنیا ببینێ‌ كە 
میللەتە  بەرامبەر  ب��ووە  زۆردار  و  زاڵ��م  چەن  بەعس 

ستەم دیدەكەمان«
حەیدەر هەر چەند لە هیچ تێنەگەیشت بەڵام پرسی:

»زووم چییە و بەعسیەكان ڕیشی كێ‌ ئەتاشن؟«  	-
باسی  بەیانیەوە  لە  من  ئەی  سەلامەتبی،  »یاخوا  	-
چیەكەم، ئەبێ‌ ڕیشی تۆ بتاشرێ‌ و پێنج سەد دۆلاریش 

هەقی ئەوە وەرەگری«
»یەعنی ئەتەوێ‌ بە پێنج سەد دۆلار ڕیشم پێبتاشی  	-

و ڕەسمم بگری!«
»بەڵێ‌ بەڵێ‌« 	-

ش��ەف��ی��ق ك��ە ب��ە ب��ەه��ان��ەی ن���وێ���ژەوە چ��ای��خ��ان��ەك��ەی 
چایخانەكەوە  گۆشەی  لە  نەبوو،  هۆ  بەبێ  بەجێهێشت، 
تەماشای دەكردن، چونكە دەیزانێ‌ حەیدەر ئەوەی پێقبووڵ 

ناكرێت...

تاكێك  ڕاچڵەكی،  هەورەبروسكە  وەك  حەیدەر  لەپڕ 
لە پێڵاوەكانی خۆی گرت بە دەستەوە، ئەوەندەی نەمابوو 
پێڵاوەكەش  پێڵاو بشكێنێت و  پاژنە  بە  چڕوچاوی سەڵاح 
بخاتە دەمیەوە، هەستایە سەرپێ‌، بە تاكە پێڵاوەكە دەرگای 
بەسەر  هاواریكرد  بەرز  بەدەنگی  و  پیشاندا  چایخانەكەی 

سەڵاحدا گوتی:
سەگی  بڕۆ  خوێڕی،  بێقیمەتی  هەی  دەرەوە  »بڕۆ  	-
سەگباب، لە كوزی دایكی ئەو كەسەش بەم فێری فلیم و 
فلیمكاری كردی، بڕۆ هەتا نەمكردوی بە كاڵەكی گەنیو، 
ساوەڵڵا  حییز،  دەرەوە  ب��ڕۆ  زۆڵ،  ك��وڕی  زۆڵ��ی  ه��ەی 
ئەدڕم،  قنت  بەشەق  چایخانەیا  بەم  بێیتەوە  تر  جارێكی 
ئەتەوێ‌ لەبەر خاتری پێنج سەد دۆلار ڕیش بتاشم، یەعنی 
ڕیشم بفرۆشم بە پارەی ئەمەریكی، بچۆ بۆ لای حووكمەتە 
كوردییەكەت با فریای ئەنفالكراوەكان بكەوێ‌، بڕۆ هەی 
خوێڕی، فلیمیان بۆ دەرمەكەن، فلیم چۆن ئەتوانێ‌ برینی 
ئەوان تیماركا، بڕۆ دەرەوە سەگی سەگباب، تف لەخۆت 

لە فلیم و لەو كەسەیش كردیتی بە مامۆستا«
وەختەدا  لەو  دەرەوە،  بردە  سەڵاحی  بەپەلە  شەفیق 
كەس  پێنج  چ��وار  بە  بینی  كاتێك  پ��ەی��داب��وو،  شاعیرەكە 
ئەو  بۆ  برد  دەستی  دەنێن،  تاقانەكەیەوە  گوێگرە  بە  پاڵ 
خۆیدا  لەدڵی  نوسیبووی،  شەوە  ئەو  كە  شیعرەی  پارچە 
ڕائەگرت  هەناسەكانم  بۆ  گوێی  ئەم سەڵاحە  گوتی »هەر 

ئەویشیان چاخانەبەدەر كرد«

شەفیقی  بە  داواك��ەی  لەسەر  سووربوو  هەر  هێشتا 
دەگوت:

سەد  بە شەش  ئەكەم  بۆی  نامخوا،  خۆ  »بەرییە  	-
دۆلار«

»بیكە بەخاتری خوا سەڵاح، بەخوا هەرچی دۆلار لە  	-
ئەمەریكا هەیە بۆی بێنی و بیخەیتە باخەڵی ئەو ڕیشەی 
چایخانەیە  ئەم  بۆ  مەیەرەوە  تریش  جارێكی  ناتاشێ‌، 
بەخوا ئەتكوژێ‌، بڕۆ لەوبەر چا بخۆرەوە هەرچیشت 
خواردەوە با لەسەر من بینوسن، بەو شەرتەی نەیتەوە 

بۆ ئێرە، بڕۆ با قەتڵێك نەكا«

ئەوانەی  هەموو  حەیدەر  شێرئاسای  ن��ەڕەن��ەڕی  بە 
ترسەوە  بە  وشكبوو،  دەمیاندا  لەناو  تف  چایخانەكە  ناو 
چاوی  هەموو  بینی  خەڵكەكەی  كە  دەك���رد،  تەماشایان 

لێدەكەن تووندتر نەڕاندی بەسەر ئەوانیشدا:
»چ���ای���ەك���ەت���ان ب��ك��ەن ب���ە زەه�����ری م����ار، ب��ەس  	-

تەماشامكەن« 
هەڵیگرت...  دانرابوو  لەبەردەم  پیاڵەی  ئەوەی  كتوپڕ 
ئەوەی پوولی دۆمینەی لە دەستدا بوو داینا...ئەوەی زاری 
دەستەوە  بە  جگەرەی  ئ��ەوەی  هەڵیدا...  گرتبوو  تاوڵەی 
لە دەمدا بوو  بوو بردی بۆ دەمی... ئەوەش كە پارووی 

قووتیدا... 

بەهۆی )شەفیق(ەوە، حەیدەر پێویستی بە یارمەتی هیچ 
كەسێك و  تووشی ئازار و مەینەتی نەدەبوو، چەند جارێك 
ویستی ئەو پارەوپوولە بداتەوە بە شەفیق كە پێشتر بۆی 

خەرج كردبوو، بەڵام شەفیق لێی وەرنەگرتەوە...
دەهاتە  پۆشتەتر  دەكڕی،  تازەی  بۆ خۆی جلوبەرگی 
زۆرت��ر  ژم��ارەی��ان  ڕیشی  سپیەكانی  م��ووە  پێشچاوان، 
ئەو سۆفیانە  وەك  نەدەناسی  حەیدەریان  ئەوانەی  بوون، 
هەتاهەتا  بۆ  خواردبوو  سوێندیان  كە  تێدەگەیشتن،  لێی 
عەشق لەگەڵ خودا بكەن، لە كاتی تەڕكردن و خەوتن و 
دەستهێنان بە ڕیشیدا هەر تاڵەموویەك لە ڕیشی هەڵوەریبا 
سەرینەكەی  باشی  بە  بەیانیایش  تەنانەت  هەڵیدەگرتەوە، 
هەڵوەریوی  مووی  ئەوەی  بۆ  دەكرد،  ئەمدیواودیو  خۆی 

ڕیشی كۆبكاتەوە... 
خێرا  نەبوو،  جیاوازی  ئەو  بۆ  سپی  و  ڕەش  م��ووی 

مووەكانی  ساڵهابوو  كە  بۆرەی  كیسە  ئەو  ناو  دەیخستە 
ڕیشی تێدا دەپاراست، نەیدەهێشت یەك تاڵەمووی لەبەین 
بچێت، مەگەر تەنیا ڕەشەبا تاڵێك مووی لێ دزیبێت، زۆر 
تێروپڕی  چێشتخانە  لە  نیوەڕۆیان  بوو،  برنج  لە   حەزی 
خۆی،  لەگەڵ  دەب��رد  شەفیقیشی  ناوبەناویش  دەخ���وارد، 
و  وسمە  و  خەنە  جۆرەكانی  لە  ت���ەواوی  شارەزاییەكی 
ملوانكەی مێخەك و قەزوانی جۆراوجۆر پەیداكردبوو، هەر 
لە قەزوانی دارەبەنەكانی كوردستان و تەزبێحی شوشە و 
دار و دەنكەخورماوە تا دەگاتە قەزوانی ئەبڵەق، ئاشنایەتی 
لەگەڵ زۆر لە كەسانی گوندنشین هەبوو، جۆرەها تەزبێحیان 

بە ئامادەكراوی بۆ دەهێنا، ئەمیش لێی دەكڕینەوە...
مشتەریەكانی زۆربەیان ژن بوون، ئەوەندە ملوانكەی 
دانابوو هەر ژنێك بەو ڕێگەیەدا گوزەری كردبا  مێخەكی 
بۆنی مێخەك گێژی دەكرد، ئەگەر پارەشی پێ‌ نەبایە دەستی 
بۆ ملوانكەیەك دەبرد و بەدەم مامەڵە كردنی نرخەوە بە 

بۆنی مێخەك خۆیان سەرمەست دەكرد... 
گوێنییەكدا  ل��ەن��او  پێخەفەكەی  بەیانییەك  ه��ەم��وو 
دەپێچایەوە، لە ژێر یەكێك لە كورسیە درێژەكانی چایخانەكە 
دەخ��ەوت، زۆریش خەوی سوكبوو  زوو  دایدەنا، شەوانە 
گوتبویان  ن��ادراوا  خەڵكی  خۆی  وەختی  كە  دایكی،  وەك 
بە  مێشوولەیەك  ئەگەر  وریالكەیە  ئەوەنە  »پورەڕەحمە 

دزییەوە بەسەر ئاواییدا بفڕێ‌ پێی دەزانێت«
ماڵەوە،  بۆ  دەڕۆیشتەوە  شەفیق  ئ��ەوەی  دوای  ئێواران 
حەیدەر بەتەنیا دەمایەوە، شەوێك بە دەنگی بڕینەوەی قفڵی 

بەدەم  وەخەبەرهات،  دەرەوە  لەدیوی  چایخانەكە  دەڕاب��ەی 
دۆزینەوەی ئەو كوتەكەی لە ژێر كورسیەكدا حەشاریدابوو لە 
دڵی خۆیدا دەیگوت »باشە ئەم داماوانە ئێرە بە كوێ‌ ئەزانن« 
بڵێی وا بزانن دوكانی ئاڵتوون چییە، ئاخر ئێرە چیی 
كوتەكەوە خۆی  بە   ... هاتبن«  دزین  پیاڵە  بۆ  قابیلە  لێیە، 
و  بڕییەوە  قفڵەكەیان  دزەك��ان  تا  نەكرد  قسەی  لێداگرتن، 
لەسەر  بینی  كەسی  دوو  تارمایی  چایخانەكە،  ناو  هاتنە 
دزەكان  تاریكبوو،  زۆر  چایخانەكە  ژوورەوە،  هاتنە  سك 
لە  ئاگردانەكە،  ڕوویانكردە  و  پێكرد  دەستیەكەیان  چرا 
كوتەكەكەی  و  حەیدەر  ڕیشی  ب��ەر  چراكە  ڕۆشنایی  پڕ 
دەستی كەوت، بە بینینی حەیدەر زمان و ئەژنۆیان شكا، 
ئەوەندەی نەما بە دەردی ئەو كەرە بچن كە ڕەزا كەرتۆقێن 

تۆقاندبووی، لەجێی خۆیان بە چۆكداهاتن...
ئاسانی  ب��ە  خ����وارەوە،  كەوتنە  شانیان  چەكەكانی 
دزەكانی  وەختێ‌  لێوەرگرتن،  دەستیەكەی  لایتە  حەیدەر 
دەكردن  تەماشای  ببێت،  لاڵ  خەریكبوو  حەیدەریش  بینی 
و سەری بادەدا، بەدەم دەستهێنان بە كڵاوە خورییەكەی 

یەكێكیانەوە گوتی:
»ئەمە ئێوە پۆلیسن كافرباوكانە، هەتیو چۆن ئەبێ‌  	-
پۆلیس دزی بكات، یاخوا كرمەڕێزبن بۆ خاتری ئیمامی 
ساوەڵڵا  هەیە،  پۆلیس  خۆشە  دڵیان  خەڵكیش  زام��ن، 
لەبەر قەبرەكەی دایكم نەبێ‌ ئا ئێستا بەم كوتەكە وەك 
خوری ئەتانكوتم، ئەوە بۆچی هاتوون، تا ئەم كوتەكەم 

نەبڕیوەتە قونتان پێمبڵێن«

ح��ەی��دەردا،  كەوشەكانی  بەسەر  خۆیاندا  پۆلیسەكان 
دەستیانكرد بە پاڕانەوە:

»بیكە بە خاتری قورعان، بیكە بە خاتری ئەو ڕیشە  	-
جوانەت، قسە مەكە و چەكەكانمان بەرەوە مناڵ وردین، 

قفڵێكی تازەت بۆ ئەكڕینەوە«
خۆ  حەیاتانەبەم،  هاتوون  بۆچی  پێمنەڵێن  »ئەگەر  	-

ئێرە دوكانی ئاڵتوون فرۆش نییە بۆچی هاتوون ها؟«
»معاشمان زۆر كەمە، بەشی قەرز و قۆڵە و كرێ‌  	-
خانوو ناكا، بە گۆڕی شەهیدان دە دانە ڕۆژەبێ‌ شەكر 
لە ماڵمانا نییە، چایی بە خورماوە ئەخۆین، سەگەسەگەی 

دنیامان پێئەكەن و مناڵیشمان برسین«
بخوا  سوێن  ئ��ەوەی  مەخۆن،  سوێن  هەتیو  »باشە  	-
من باوەڕی پێناكەم، ئەو سوێنەی ئێوەش خواردتان بۆ 

درۆكردن نەبێ‌ هیچ كەسێ نایخوا«
»هەموو ساڵێ‌ حووكمەت سێ‌ چوار معاش لووشەیا« 	-
»باسی سیاسەت و شت مەكەن لە قەبری باوكتان  	-

بەم، یەكی بە دوو كیلۆ شەكر ڕازی ئەبن؟!«
»كورە وەڵڵا بە ڕوعبە كیلۆیەكیش ڕازین« 	-

ئێوە  عەیبە  دزی  ب��ۆ  م��ەچ��ن  ت��ر  جارێكی  »ئ��اخ��ر  	-
پۆلیسن«

»تۆبە، ئیتر تەواو قەت دزی ناكەین« 	-
هەر یەكەو دوو كیلۆ شەكریان وەرگرت، حەیدەر هێلكە 
و ڕۆنیشی دەرخوارد دان، ئەیزانی كە برسیانە، پێش ئەوەی 
پڕ  لە  بە ماچكردنی ڕیشی،  بڕۆن دەستیانكرد  پۆلیسەكان 

حەیدەر بانگی كردنەوە، پۆلیسەكان وایانزانی شەكری تریان 
بەشدەدات، وەلێ‌ گوتی:

»دەڕابەكە دایەنەوە، قوفڵ و شتیش مەهێنن خۆم  	-
ئەیكڕمەوە«

وەختێ‌ شەفیق بەمەی زانی زۆر پێكەنی و گوتی:
وڵات��ە  ئ��ەم  چ��ەك��داری  ڕاس��ت��ەك��ەن،  »پۆلیسەكان  	-
لەتاو  هەموو  دام���اون،  زۆر  پێئەكرێ‌،  شەڕیان  دایمە 
یەك  ئەگینا  حیزبەكان،  چ��ەك��داری  بە  ب��وون  بێئیشی 
نەماوە،  موردایەتی  و  كوردایەتی  بە  باوەڕیان  تۆزیش 
دەستت خۆشبێ‌ ئەو خێرەت كرد، پێشمەرگە و پۆلیس 

سەرفترەیان پێ ئەشێ«
»باشە بۆ معاشیان نایەنێ‌؟« 	-

پێمەكە حەیدەرگیان، سەروەت و سامانی  »قسەم  	-
ئەم وڵاتە بۆ خەڵك نییە، بۆ ئەوانە برای من«

»ئەوان كێن؟« 	-
»كوڕە بابە بۆ حیزبەكانە حیزبەكان« 	-

»باشە ئەی ئەوان كەراوكەر نەكەوتبوون؟« 	-
نییە،  میوانیان  مێش  بەقوربان،  چی  »کەراوکەری  	-
دایمە  خۆیشیان  و  ئەكەن  فەقیروهەژار  بە  شەڕەكە 

بەیەكەوەن«
»ب��اش��ە ی��ەع��ن��ی م��ام��ەڕی��ش��ە ئ��ا ئ��ەم��ان��ەی ل���ەدوا  	-

بەجێماوە؟!«
»ئەرەوەڵڵا... مامەڕیشە كردی و ئا ئەمانە ئەیخۆن«  	-

خەڵك لە دەست بێكاریی سەریان كردبووە سەر چایی 
خواردنەوە، هەمیشە چایخانەكان پڕبوون لە عاشقانی چایی 
و دۆمینە، سلێمانی لە نەزەر حەیدەردا لە نادراوا بچووكتر 
بوو، هەمان عەقڵ لە كەللەكاندا بوو، بەڵام دیوی دەرەوەی 
خەڵكی شار جلەكانیان پینەی پێوە نەبوو، قسە هەر قسەی 

كۆن و بیركردنەوەش هەر هەمان بیركردنەوە...

بە  ب��وون  ت��ەم��ەن��ەوە،  چووبوونە  ح��ەی��دەر  و  شەفیق 
دوو پیرەهاوڕێ، شەفیق بۆ حەیدەر لەجێی هەموو كەس 
بوو، زۆر جاریش شەفیق داوای لێدەكرد ژن بێنێت، بەڵام 

حەیدەر بە باسی ژنهێنان تووشی ژانەسەر دەبوو..
مووەكانی ڕیشی حەیدەر تاڵی ڕەشیان تێدا نەمابوو، 

جگە لە شەفیق هاوڕێی تری نەبوو...

بە  عادەتیان  دەستەكانی  دەڕۆیشت،  بێهێزیی  بەرەو 
لەرزینەوە گرتبوو، هیچ یادەوەرییەكی خۆشی نەبوو هەتا 
ه��ەواداری  ن��ەدەدا،  سیاسەت  بە  گوێی  لێبكاتەوە،  بیری 
خەنە و مێخەك و وسمە و تەزبێحی قەزوان بوو، ڕەنگ 

و بۆنی خەنە و مێخەكی گرتبوو ...
بۆ  لەوسەر  حیزبۆكە،  و  حیزب  لە  پڕبوو  سلێمانی 
لەوبەرەوە  ڕاست،  ئەوپەڕی  بۆ  لەمپەڕ  ئەمسەری چەپ، 
بۆ ئەمبەری ئیسلامی، حیزب گەلێكی بێشومار خزابوونە 
حیزب  دوو  هەڵبژاردندا  لە  جارێكیش  هەموو  ش��ارەوە، 

دەیانبردەوە!
حەیدەر بۆی نەبوو دەنگ بدات، چونكە هەم ناسنامە 
بانگەشەی  س��ەروب��ەن��دی  ل��ە  ن��ەب��وو،  تاقەتی  هەمیش  و 
حیزبەكان  كادری  دەنگدەر،  خەڵكی  هێندەی  هەڵبژاردندا 
دەلەسە  و  درۆ  بە  دەك��رد  دەستییان  دەب��وون��ەوە،  ب�اڵو 
هەڵمەتی  ل��ەو  ئیسلامیەكانیش  حیزبە  خەڵك،  بۆ  ك��ردن 
درۆكردنە بەدەرنەبوون، كادرەكانیان ڕوویان لە خەڵكانی 
گێژ، یان گەمژە، یان ڕوخسار ناشرین، یان قەیرەكچ، یان 

نەخوێندەوار، یان بێئومێدەكان دەكرد...
نزیكەی  خۆیان  قەولی  بە  كە  ئیسلامیەكان  كادرێكی 
هەشت نۆ مانگێك بوو گەڕابوەوە، شەڕواڵ كورتێكی ڕیش 
تەنك، قولاپەی  پێیەكانی دیاربوون، وەختێ‌ لە دوورەوە 
چاوی بە حەیدەر كەوت لەدڵی خۆیدا گوتی »دۆزیمەوە، 

خوا  دەنگێك  ئەمەش  خۆیەتی،  ئائەمە  دۆزیمەوە  بەخوا 
مامەی  كەسبتكەم  شەرتبێ‌  ئێمەیە،  بابەتی  ئەمە  نەیبڕێ‌، 
نوێژ  لە حەوت ساڵییەوە  دیارە  بەو ڕیشەیا  ڕیش درێژ، 
قورئانە  بەو  بەڵام  نەچووە، ڕوبەما سۆفیشە،  و ڕۆژوی 
لە سۆفیش ناچێ‌، كوڕە خۆ ئەمە ئەڵێی ئایەتەل كورسی 

سوتاندووە«
بیانووی  بە  ڕاوەستا،  حەیدەر  لەبەردەم  كادر  كاكی 
هەڵگرتنی كیسەیەك خەنەوە دانیشت، زۆر بە ئەدەب و بە 

دەنگێكی قەبە و جیاواز و قورسەوە گوتی:
»سەلامووڵڵاهی عەلەیكە برای دینیم« 	-

حەیدەر ئاشنا نەبوو بەو جۆرە سڵاوكردنە، بەڵام لە 
ئاماژەی دەستی تێگەیشت، وەڵامی دایەوە:

»بەخێر بێی كاكە، ئەوەی دەستت خەنەی هیندیە،  	-
بۆ  ئ��ەگ��ەر  باشترە  ئێرانیەكە  ئێرانی،  تریش  ئ��ەوی 

ژنەكەت ئەوێ‌«
ب��ەدەم  تەزبێحێك،  دەستیدایە  دان��ای��ەوە،  كیسەكەی 

تەماشاكردنی دەنكە قەزوانەكانەوە گوتی:
»ناوی بەڕێزتان چییە؟« 	-

»حەیدەر« 	-
كاسب  باتەوە،  بەخیرت  ج��ەزای  گ��ەورە  خ��ودای  	-

خۆشەویستی خوایە«
»ئەزانم، ئەی تۆ ناوت چییە؟« 	-

»موصعەب« 	-
»جا ئەوە ناوە برا؟« 	-

»ئەیچۆن ناو نییە براكەم ئیسمە ئیسم« 	-
»ئیسم چییە؟« 	-
»ئیسم ناوە« 	-

»حاڵی نەبووم«  	-
»بۆ حاڵی نەبووی براكەم، ئاخر ئەگەر ئەو خەڵكە  	-
ترسیان لەخوا هەبوایە مناڵەكانیان بە ناوی شاخوداخ 
و دار و بەردەوە ناو نەئەنا، ناوی موسوڵمانان فەرقی 

هەیە حاجی گیان«

بە  كەمێك  ب��وو،  قەڵس  حاجی  وش��ەی  ب��ە  ح��ەی��دەر 
توڕەیی وەڵامی دایەوە:

»حاجی نییم كاك مەسعووب« 	-
»مەسعووب نا براكەم موصعەب« 	-

»جا فەرقیان چیە سەعب و مەعب و كەعب، هەر  	-
یەكێكە، خەنەت ئەوێ‌ یا تەزبێح؟«

»هیچیان، براكەم ڕاستیەكەی پرسیارێكم هەیە« 	-
»دە بیكە و بڕۆ« 	-

»تۆ دەنگ بەكام لایەن ئەدەیت؟« 	-
»هیچ لایەنێك« 	-

»بۆچی« 	-

»تاقەتی ئەو شتانەم نییە« 	-
»ئاخر چۆن؟« 	-

»كاكە من تەسكەرەم نییە دەنگ نایەم« 	-
»تەسكەرە موهیم نییە ئەگەر دەنگمان پێبەی بۆت  	-

پەیائەكەم!«
»لە كوێ‌؟« 	-

»تۆ هەقت نەبێ‌« 	-
»نە بابە وتم دەنگ نایەم و تەواو« 	-

-	 »دەنگ بە هەقیش نایەی«
»هەق چییە ئەویش حیزبە؟« 	-

»نە كاكە هەق دینی خوایە، دەنگ بە خوا نایەی؟« 	-
»بۆچی خوایش حیزبی هەیە؟« 	-

»نە كاكە ئەستەغفیروڵڵا، دینی خوا ئەڵێم« 	-
»ئاخر برا خۆ من تا ئێستا سەرم بەفەرزی خوایا  	-
نەیاوە و نایشی یەم، یەك دەقە بە ڕۆژویش نەبووم 

و نایشبم، حاڵی بووی؟
نەمابوو  هێندەی  وەڵامە  ئەم  بیستنی  بە  موصعەب   

كفرێك بكات، بەڵام خۆی هێمن كردەوە:
»ئەی بۆ تەوبە ناكەیت و ناگەڕێیتەوە« 	-

»بۆ كوێ‌ بگەڕێمەوە، بۆ نادراوا؟« 	-
»نادراوا و مادراوای چی ئەیهاوار، بۆ لای خوای  	-

جەللە جەلالوهو«

»ناییەم برا ناییەم ، من دەنگ نایەم« 	-
»یەعنی تۆ لەخوا ناترسی؟« 	-

»نەوەڵڵا، جا بۆچی لێی بترسم، چیمكردوە!« 	-
»ئەستەغفیروڵڵا ئەوە كوفرە براكەم كوفر« 	-

»بڕۆ برا بڕۆ وازم لێبێنە، ئێوە خواتان لەم عالەمە  	-
كردوە بە جەلاد، ناخۆشتان كردووە«

بوونایە  تەنیا  بە  ئەگەر  گرت،  چ��اوی   بەری  خوێن 
بەو  دەب��ڕی،  سەر  حەیدەری  مریشك  وەك  لەوێدا  هەر 
سەرپێ‌،  هەستایەوە  ڕاچ��ڵ��ەك��ی،  ئیمانی  و  دی��ن  قسانە 
چەند هەنگاوێك ڕۆیشت، حەیدەر بە دەنگی بەرز  بانگی 
كردەوە، موسعەب وایزانی حەیدەر ڕازی بووە كەچی بە 

زەردەخەنەوە پێیگوت:
-	 »داینێرەوە مەصعووب، مەیدزە، ئەو تەزبێحەی 

دەستت دانێرەوە!«

كزەبایەكی سارد سەمای بە ڕیشی دەكرد، ئەو ڕۆژە 
لە  نەفرۆشتبوو، سەرنجی ملوانكەكانی دەدا، گوێی  هیچی 
دەنگی هەنگاوی ڕێبوارانی جادەكە نەبوو، یەكەم جاربوو بەو 
ڕابمێنێت...  بەردەمیەوە  بازاڕە چكۆلەكەی  بەدیار  شێوەیە 
تەماشاكردن  ب��ەدەم   و...  مێخەك  ملوانكەی  دەستبداتە 
ناو  بكەوێتە  دواتریش  دابخات...  سەری  بۆنكردنییەوە  و 

قووڵایی گێژەنی خەیاڵێكی سپییەوە...
لە ناكاو تارماییەك بەری خۆری لە چاوە سیسەكانی 
خانمێكی  هەڵبڕی،  س��ەری  دان��ای��ەوە،  ملوانكەكەی  گ��رت، 
بەسەر  سەوزەكانی  چ��اوە  خ��ۆی،  هاوتەمەنی  ب��اڵاب��ەرز، 
ملوانكەكاندا دەگێڕا، بە پەنجە باریكەكانی عەباكەی لەسەر 
پشت  لە  سپییەكەی  لەچكە  گرتبوو،  ت��وون��دی  بە  سنگی 

برۆكانییەوە وەك بەفری یەكشەوەی قەدپاڵ دەینواند...

لاواز، بەڵام هێشتا بە گوڕ، نەرمە گۆشتی ژێر چەناگەی 
درێژكۆلە  خەتێكی  چەند  دەردەك����ەوت،  سافولووس  هێشتا 
تەختی  لەسەر  تینوو،  زەوییەكی  وەك  برۆكانیەوە  لەپشت 
نێوچاوانی دەبینرا، نەیدەهێشت مووە سپیەكانی نزیك گوێچكەی 
دەركەوێت، دەستیدایە هەمان ئەو ملوانكەی كە حەیدەر بۆنی 

پێوەدەكرد، بە دەنگێگی پڕ لە نەشئەی كچانە گوتی:
»ئەم ملوانكەیە بایی چەندە؟« 	-

حەیدەر زیاتر سەری هەڵبڕی، تەماشای چاوی خانمە 
نەبێ  غەریب  دەنگەكە  ئ��ەوەی  وەك  ك��رد،  بەتەمەنەكەی 
لەلای، وەختێ‌ چاوەكانیان ڕژانە چاوی یەكترەوە، شان و 
باسك و مەچەك و دەست و پەنجەی خانم بە عەباكەوە 

شلبوون، كراسە ڕەشەكەی دەركەوت... 
ئەژنۆكانی بۆ لەحزەیەك نوشتانەوە و دەستیانكرد بە 
چاوەكانی  دەهات  تا  نەدەكرد،  باوەڕی  بوو،  گێژ  لەرزین، 
ملوانكەكە  دەبیست،  خۆی  دڵی  دەنگی  دەك��ران��ەوە،  زیاتر 
لەدەستی كەوتە خوارەوە، زیاتر سەرنجی دەدایە حەیدەر...
تێكەڵ  و  هێنا  زەردەخ��ەن��ەی��ەك��ی  ڕۆژە  ئ��ەو  ك��زەب��ای 
سەرلێوە  خستە  ب���زەی  ك���رد،  بێهێزەكانی  ه��ەن��اس��ە  ب��ە 
كە  دەركەوتن  ددانەی  دوو  ئەو  شوێنی  درزبردووەكانی، 
سلێمانی  بە  پڕ  دەیویست  كەوتبوون،  پێشتر  س��اڵ  دوو 
هاواربكات و وەك كچۆڵەیەكی تازە پێگەیشتوو بقیژێنێت...

لەسەرخۆ... بەدەم تەماشاكردنی ڕیشی حەیدەرەوە بە 
دەنگێكی نەرم گوتی:

»حەیدەر گیان ئەمە تۆی؟!«  	-
سپییەكەیدا،  ڕدێنە  بە  هێنا  دەستێكی  هەمیشە  وەك 
شەفیق  لە  جگە  نەمابوو  ب��اوەڕەدا  لەو  سەرپێ‌،  هەستایە 
كەسێك لە ژیاندا مابێت و بیناسێتەوە، حەپەسا، خانمەكە 

دەستیكردەوە بە قسەكردن:
»تۆ حەیدەری، بە كاكەحمەیی شێخ تۆ حەیدەری،  	-

بە ڕیشتا ئەزانم«  
»بەڵێ‌ بەڵێ‌ من حەیدەرم دایكەكەم، ئەی تۆ كێی؟« 	-
»زانییم... كە ئەو خاڵەم بینی لەسەر لووتت زانیم...  	-
نارنجی  نارنج،  نارنجم...  م��ن...  خ��ۆم...  كوتاومە  خۆم 

خاڵەعیسا!«
 

پڕبوون  ت��ەزان��د،  هەردووكیانی  دڵ��ی  چەخماخەیەك 
سیسیان  هەناسەی  ڕۆح،  كوڵهاتووەكانی  بروسكە  ل��ە 
لێچۆڕایەوە...          بەساڵاچوویان  خ��ۆزگ��ەی  ل��ێ��ه��ەڵ��دەوەری، 
دەس��ت��ی ه��ەردووك��ی��ان ل��ە ل��ەرزی��ن ك���ەوت، وەك ئ��ەوەی 
ن��ادراوا  خەرمانەكانی  لە  یەكێك  لەسەر  و  بووبێتن  لاڵ 

دانیشتبێتن، پچڕپچڕ حەیدەر وەڵامی دایەوە:
»نا... نارنج... نارنج گیان... ئەمە تۆی؟!«  	-

وەك چۆن پێشتر لەسەر بانیژەكە مەكرونازی دەكرد، 
نارنج بە هەمان شێوە، بە هەمان نازی دەورانی جەوانی، 

وەڵامی دایەوە:
»ئەی بێوەفا... نەتناسیمەوە؟« 	-

»ئاخر چۆن بتناسمەوە بە قوربانتبم!« 	-
»ئەی من بۆ تۆم ناسیەوە؟« 	-

»ئاخر من هێشتا ڕیشم نەتاشیوە« 	-
»دەك دەردوبەڵای ئەو ڕیشەت لە منكەوێ« 	-

و  ع��ەزێ��ت  ئ��ەو  دوای  م���اوە،  مەیلت  هێشتا  »ج��ا  	-
عەزابەی تووشی ئێوەم كرد، هێشتا دڵت نەگۆڕیوە؟«

ئەم  مەیلەگۆڕم،  چۆن  قسەیە،  ئەوە  جا  »ئەیەڕۆ  	-
ب��ەخ��وا هێشتا شوویشم  ت��ۆی��ە،  ه��ی  ه��ەر  م��ن  دڵ���ەی 
نەكردووە، هەر دوعامەكرد بتبینمەوە، شكور مرادیشم 

حاسڵبوو، وەی خوایە شووكر، ئیتر بیشمرم قەینا«
»یەعنی شووت نەكردووە؟« 	-

جا چۆن شووەكەم، بەخوا دوان سیانێكیشم ئیزن  	-
لە  نایكەم  و  ناكەم  شوو  من  بیللا  و  ئیللا  وتم  ی��اوە، 
ئەووەڵ  ژنەكە  و  هێناوە  ژنت  بیستم  حەیدەر،  دوای 

شەو مردووە ڕەبیی خوا عافویكا«
»كچێ‌ ژنی چی بە قوربانی ئەو لەچكەی سەرتبم،  	-
بە كەلامی خوا دەسم بەری نەكەوت، عەنجەلی هاتبوو، 

ژن  بەر  هێشتا  ن��ەك��راوە،  ن��ەك��راوەم  بوخچەی  هێشتا 
نەكەوتووم«

»دەمێكە لە سلێمانیت؟« 	-
»زۆر دەمێکە« 	-

»ئەی دایكت و باوكت؟« 	-
»هەردووكیان مردن« 	-

»دایك و باوكی منیش مردن، ئێستا لەگەڵ كەمالی  	-
برامم«

»ئەی ماڵتان لە كوێیە؟« 	-
»لە مەڵكەنی، ئەی تۆ حەیدەرگیان؟« 	-

شەفیقی  چایخانەكەی  و  وەرگ��ێ��ڕا  ڕووی  ح��ەی��دەر 
پیشاندا:

»لەم چاخانەیە ئەژیم و ئەخەوم« 	-
»وەی كوێربم بۆت، جا چۆن ئیدارە ئەكەی« 	-

»ئەیكەم« 	-

نارنج خەریك بوو دڵی پڕبێ‌ و لە پێش چاوی حەیدەر 
دەست بكات بە گریان، بەڵام بینین و زانینی شوێنی حەیدەر 
لە ملی تووند كردەوە،  دڵخۆشی كرد و نەگریا، عەباكەی 

تەماشای ئەملاولای خۆی كرد:

»دەباشە... چاوو دڵم ڕۆشن بۆوە، ئێستا ئەڕۆم،  	-
ئیتر هەموو ڕۆژێ‌ یەم بۆلات«

»دەی باشە... بڕۆ با كەمال لێت تووڕە نەبێ‌«. 	-

 شەو داهات، نارنج خەوی لێنەكەوت، ئاوێنەكەی گرت 
حەفتا  تەمەنی  هەرچەند  لابرد،  لەچكەكەی  دەستەوە،  بە 
نەدەچوو،  ڕاب��ردوو  شەوانی  لە  بەڵام  ساڵبوو،  حەوت  و 
خۆی بە گەورەكچ دەزانی، زوو زوو شكوورانەی خودای 
درەنگە  بەو شەوە  تەماشاكردنی خۆیەوە،  بەدەم  دەكرد، 
مووەكانی سەری شانەكرد، دەرگای ژوورەكەی داخست 

و دیسان لەبەر ئاوێنەدا لە خۆی دەڕوانی...
چرچەكانی،  و  پووچەڵ  مەمكە  سەر  خستە  دەستی 
خۆی،  جەستەی  تەماشاكردنی  كەوتە  هێواش  هێواش 
هەڵگەڕاوەكانیەوە  زەرد  و  باریك  ڕانە  بە  سپی   مووی 
دەبینی، بیری لەحەیدەر دەكردەوە، لە ناو خەیاڵی عاشقانەدا 
و  فەرامۆشكرد  سپیەكانی  مووە  دواجار  بەڵام  نغرۆبوو، 

دەستیكردە ملی تارمایی حەیدەرەكەی...
ئەو شەوەش حەیدەریش خەوی لێنەكەوت، پەلەیبوو 
بیری  ڕاب���ردوو...  قوڵایی  ناو  بۆ  گ��ەڕای��ەوە  بێتەوە،  ڕۆژ 
لەو ڕۆژە دەكردەوە كە هەرەوەزی ماڵی خۆیان بوو، بە 
تورەگەیەك دۆ و كیتەڵەیەك ماست و شەمامەیەكەوە چوو 



243 ڕیشی حەیدەر

بۆلایان، بەچاو نارنجی تێگەیاند، كە شەمامەی بۆهێناوە، بە 
شاپەلی دارێكەوە تورەگە دۆی هەڵواسی، دڵۆپ دڵۆپ ئاو 
مێروولەیەی  ئەو شارە  دەچۆڕایەوە سەر  توورەگەكە  لە 
دەستیكرد  نارنج  لەبەرخاتری  هەر  بوو،  دارەك��ەدا  لەبن 
كردەوە،  ئاگری  و  كۆكردنەوەی چیلكە و سپڵۆكین)7))  بە 
بەخاتری ئەویش لەكانیەكەی )مام شەوەڵان( ئاوی هێنا و 

چایی دەمكرد...
نارنجیش... بیری لەو شەوە دەكردەوە كە باوكی لەماڵ 
باریبوو، حەیدەر سێ‌  نەبوو، ئەو شەوەی بەفرە زۆرەكە 
جار بەفری سەربانی خانووەكەیانی بە وەروەرە)7)) ماڵیی... 
بیری لەو شەوە دەكردەوە كە دایك و باوكی حەیدەر 
ئەوان میوان بوون، كاكەمین زوو زوو دەیگوت  لە ماڵی 
هەستە ڕەحمە با بڕۆین درەنگە، حەیدەریش دەیگوت »نا 

باوە گیان خۆ هێشتا مریشك نەنیشتووە«
بیری لەو شەوە دەكردەوە بۆ یەكەمجار دەستی حەیدەر 
بەر مەمكی ڕاستی كەوت، ئەو شەوەی بەدەم دەستبازییەوە 
چەند تاڵێك مووی لە ڕیشی حەیدەر هەڵكێشا بۆیادگاری، 

كەچی لە نزیك سەلوێنكەكە)7)) مووەكانی لێ ونبوو...
70- سپڵۆكین: دار و چیلكەی زۆر باریك بۆ خۆشكردنی ئاگر.

71- وەروەرە: بەفرماڵ، لە دار و تەنەكە دروست كراوە، بەفریان پێماڵیوە.
پاشەڕۆی  فڕێدانی  شوێنی  سەڵوێنك،  یاخود  سەرەنوێلك  سەلوێنك:   -72

ئاژەڵە.

 بازاڕ جمەی دەهات ، لەناو هاتوهاواری میوەفرۆش 
و شیڕەی ماتۆڕی سێ‌ پێچكە و فرۆشیارە دەستگێڕەكاندا 
نارنج دەركەوتەوە، بەرامبەر چایخانەكەی شەفیق دوكانێكی 
كوتاڵفرۆش هەبوو، بە پارچەیەك قووماشی كرێمەوە خۆی 
حەیدەر  كە  هەر  بیبینێت،  حەیدەر  ئ��ەوەی  بۆ  خەریككرد 
بوو،  نانخواردن  كەوتەكەوڵی، خەریكی  كێچ  بینی  نارنجی 
 ، سەرپێ‌  هەستایە  و  قووتدا  دەم��ی  ناو  پاروەكەی  خێرا 

گەیشتە ئەودیو دەرگای چایخانەكە و شەفیق بانگیكرد:
-	 »بۆ كوێ‌ وا بە پەلە؟«

-	 »پیاسە ئەكەم«
»ب�������ەرەو ب�����ەردەرك�����ی س�����ەرا م������ەڕۆ، ن��زی��ك  	-
تووشی  با  نەگبەتی  تۆ  م��ەك��ەوە،  خۆپیشاندەرەكان 

بەڵایەك نەبی«
»نا نا بۆ ئەوێوە ناچم« 	-

بەرەو ڕووی نارنج ڕۆیشت، نارنج نەیدەویست كەس 
تازە  گەنجانەی  كچە  و  كوڕ  ئەو  وەك  پێبكات،  هەستیان 
كەوتەڕێ،  نارنج  دەبوون،  دڵداریكردن  و  چاوبڕكێ‌  فێری 
عەباكەی  دەهات  تا  دوایكەوت،  دووراودوور  حەیدەریش 
زیاتر لە ملی توند دەكرد، ڕوویكردە جادەی مەولەوی، لە 
چاوی خەڵك زۆر دەترسا وایدەزانی هەموو خەڵكی شاری 
سلێمانی سەرنجی ئەوان دەدەن، داخۆ چی دەكەن و چی 
ناكەن، ئاگایان لە ڕیشی سپی و پەلكی سوورباوی خۆیان 
نەمابوو، چونكە عەشق داگیرسابوو، نارنج دەدگوت مەڕاڵی 
كەڵە  و هەشت ساڵانیش وەك  و حەیدەری حەفتا  كێوانە 

كێوی، لە پڕێكا حەیدەر لە دوایەوە گوتی:
»كچێ‌ تۆزێ‌ هێواش بڕۆ بە قوربانی ئەو قونەقون)7))  	-

و لەنجەولارەت بم، هێواش بڕۆ با نەپچڕێی«
» لە نزیكمەوە مەڕۆ با فەرقمان پێ نەكەن« 	-

»بۆ كوێ‌ ئەچی بۆستە؟« 	-
»ئەچین بۆ ئا ئەو باخە« 	-

»كام باخ« 	-
»ئەوەی بەرامبەر قەسرە بەرزەكە« 	-

باخی  دەوری  ل��ە  گشتی  باخی  ناڵێی  ب��ۆ  »ئ��ەی  	-
جوانیت گەڕێم«

73- قونەقون: بە ڕۆیشتن و لارولەنجەی سوێسكە یاخود كەو دەگوترێت.

و  بەدیكرد  نەدیویان  جێیەكی  گشتی،  باخی  گەیشتنە 
دەكرد،  پیاسەیان  گەنجێك  چەند  دانیشتن،  چیمەن  لەسەر 
توێكڵی  ك��ارگ��وزارەك��ان  دەخ��وێ��ن��دەوە،  كتێبیان  هەندێك 
گوڵەبەڕۆژە و ناوكەكولەكەیان دەماڵی، چەند كوڕ و كچێكی 

خوا پێداویش لەبن درەختەكاندا پێدەكەنین... 
هەندێك كامێرەوان بە كامێراكانیانەوە لە دەوروبەری 
پەیكەری شاعیرەكان دەسووڕانەوە، حەیدەر و نارنج پشتیان 
كردبووە پەیكەرەكەی مەولەوی شاعیر، تەماشای یەكتریان 
دەكرد، نەیاندەزانی چی بڵێن و چۆن باسی كەفوكوڵی دڵی 
خۆیان بكەن، لە ناكاو حەیدەر بانگی ئەو منداڵەی كرد كە 

بەستەنی دەفرۆشت، دوو چلوورەی لێكڕی، نارنج گوتی:
ئەمە چیبوو  نین  مناڵ  ئێمە  »ئەیەڕۆ حەیدەر خۆ  	-

كڕیت؟«
»كچێ‌ بیخۆ، پیرەكانیش حەزیان لە چلورەیە، بیخۆ  	-

بەقوربانی زمانتبم«
بەرۆكی  كەمێك  چ��ل��وورەوە  تامكردنی  ب��ەدەم  نارنج 
كراسە زەیتوونیەكەی هێنایە خوارتر هەتا حەیدەر گەردنە 
چڕوچاوی  حەیدەر  خێرا  بەڵام  ببینێ‌،  لۆچەكەی  و  چرچ 
سنگی  پێیگوت  بەچاو  ك��رد،  مڕوومۆچ  خۆی  بەیەكدا،  دا 

بشارێتەوە، ئینجا گوتی:
 - »كچێ نارنج بە تاق و تەنیایی ئەو خوایە تۆم زۆر 

زۆر خۆشەوێ‌«

بە  تێچووە،  باوكمی  ق��ەب��رەی  ب��ەو  ئ��ا  »م��ن��ی��ش...  	-
حەزرەتی غەوس وا ئاگرم تێبەرەبێ‌ بۆت، ئیتر شەرمی 
بخەوم  باوەشەتا  لەو  جار  یەك  سا  ساوەڵڵا  بۆچییە، 
ئیتر هیچم لە دارەی دنیا ناوێ‌، خۆزگە نەمردمایە و تێر 

تێر بۆنی ئەو ڕیشەتم بكردایە!«
بێعەیەب بووی، خۆ  ئەونە  »كچێ‌ عەیبە تۆ كەی  	-
وا  شتی  چۆن  لێرەیا  ئا  ئەمما  ئەكەم،  زیڕە  وا  منیش 

ئەبێ‌«
»ئەی چیبكەین خۆ بە مەرقەیی غەوس تازە ئەبێ‌  	-

هەموو ڕۆژێ‌  بوبینم«
- »ئەمجارەیش یەمە خوازبێنیت خەمت نەبێ«

»جا بڵێی كەمال ڕازیبێ‌، بڵێی ئەویش نەڵێ‌ ڕیشت  	-
بتاشە ئینجا«

»ڕازیەبێ‌ كچێ‌ بۆ نابێ‌، نە داوای ڕیش تاشینەكا  	-
و نە هیچ، خەمت نەبێ‌، ئەمڕۆ لە دواتەوە ئەڕۆم... با 

ماڵەكەتان شارەزابم« 
»با كەس پێمان نەزانێ‌، بەخوا حەیا و شەرەفمان  	-

ئەچێ‌« 
چڵێك  چەند  پەنجە  بە  پاشان  ب��وو،  بێدەنگ  كەمێك 
لێی  خێرا  نەخۆشە،  پێیوابوو  حەیدەر  هەڵكێشا،  چیمەنی 

پرسی:

- »ئەوە چییە نەخۆشی؟«
- »نەوەڵڵا، بیر لەم هاتووهاوارەی سەرا  ئەكەمەوە، 

باشە بۆ نابڕێتەوە، ئەو عەشاماتە چیانەوێ‌!«
»كچێ‌ چووزانم، داوای هەقی خۆیانەكەن، وابزانم  	-
لە  ڕۆژێ  هەموو  ئەكەن،  مەداڵەت  و  عەداڵەت  داوای 
هەڵبەتە  ئەكەن،  قەرەباڵغ  ن��اوە  ئەو  ن��ی��وەڕۆوە  دوای 
من  خۆمانبێ‌  بەینی  ب��ەڵام  گیان،  نارنج  هەیە  شتێك 

لەیەك شت زۆر پەستم«
»لەچی پەستی عەزیزەكەم؟« 	-

لەبەر دەركی سەرا نوێژی جومعە و  ئەبینم  »كە  	-
جەماعەت ئەكرێ‌، بە دەس خۆم نیە زۆرم پێناخۆشە، 
ناهێنێ‌،  كرنەوە  لاسایی  لە  واز  كوردە  ئەم  بۆ  نازانم 
لەسەر  تەلەفزوێنا خەڵكی شوێنێكم دیی  لە  ئەو ڕۆژە 
ئەمانیش لاسایی  ئیتر  ئەكرد،  نوێژی جومعەیان  جادە 
جیاتی  لە  من  ئەگەر  وەڵڵاهی  دەی  ك��ردەوە،  ئەوانیان 

خوابم ئەو نوێژە لە كورد قبووڵ ناكەم!«

وەك  چونكە  خۆشەویستەكەی،  قسەی  دابووە  گوێی 
خۆپیشاندەرێك، یان وەك ئەوانەی بەردەركی سەرا قسەی 
دەكرد، حەیدەریش بەردەوامبوو لە دەربڕینی ناڕەزایی و 

دەیگوت:

نەپاراست  دەسی  نمەك حەرامە  »ئەم حووكمەتە  	-
لەو خەڵكە، شەلم كوێرم ناپارێزم تێیان كەوت، وابزانم 
هەشت نۆیەكی لێ‌ كوشتوون تا ئێستا، لە هەموویشی 
خەڵكە  ئ��ەو  جوابێكی  حووكمەت  ئەوەیە  عەجایەبتر 
نایاتەوە، نە بە باش و نە بە خراپ، هەر بە خەیاڵیشیا 

نایە« 
پەیكەری  كەوتە سەر  چاوی  دای��ەوە،  ئاوڕێكی  نارنج 

مەولەوی، پەنجەی بۆ پەیكەرەكە درێژكرد:
»ئا ئەمە كێیە حەیدەر؟ 	-

»كچێ‌ تۆ چیت داوە بە سەریەوە، خوا ئەزانێ‌ چ  	-
مەلایەكە«

دروس��ت  م��ەلا و شت  بۆ  بتانە  ئ��ەم  نییە،  »م��ەلا  	-
ناكرێ‌«

»ئەی قابیلە كێیە خۆ باوكم نییە« 	-
»لەوانەیە ئەولیا بێ« 	-

ت��ۆ ع��ەلاق��ەت چییە بە  »كچێ‌ ه��ەر ك��ەس ه��ەی��ە،  	-
سەریەوە، ناشێ‌ حەزت لێكردبێ«

»دڵت لێم پیسە« 	-
بەردیش  بە  نابێ‌  ئەولاتریش،  پیسە و  دڵم  »بەڵێ‌  	-

بڵێی جوان!«
»ئەیهــــای... ئەوە چییە، تازە كێ‌ حەز لە من ئەكات،  	-
لە  بۆ ڕەس��م  ك��وڕ و كچانە  ئ��ەو  بڵێ  پێم  باشە  ئ��ەی 
پەنای ئەو بتەیا ئەگرن، بەخوا هەبێ‌ و نەبێ‌ كابرایەكی 

موهیمە، خۆزگە ئەمزانی كێیە، دەدەی حەیدەر گیان با 
ئێمەیش بچین ڕەسمێكی لە پەنایا بگرین«

حەیدەر  پەیكەرەكە،  ب��ەردەم  چوونە  نەشكاند،  دڵ��ی 
وێنەكە  ئ��ەوەی  پێش  كرد،  گەڕۆكی  كامێرەوانێكی  بانگی 

بگرن، نارنج لە كامێرەوانەكەی پرسی:
»ئەوە ئەم پیاوە كێیە ڕۆڵە، ئەم خەڵكە بۆ ڕەسمی  	-

لەگەڵ ئەگرن؟«
»ئەمە پەیكەری حەزرەتی مەولەویە؟« 	-

شتیوا  و  پیاغەممەر  ئ��ەوی��ش  كێیە،  »م��ەول��ەوی  	-
بووە؟«

»نە دایەگیان ئەمە شاعیرێكی گەورەی كوردە« 	-
»چووزانم، ئەی ناڵێن سەد و بیست وچوار هەزار  	-

پیاغەممەر هەیە؟«
حەیدەر هەناسەیەكی هەڵكێشا و بە فیزەوە گوتی:
»ئادەی كوڕە ڕەسمێكی ملەووەنمان بۆ بگرە« 	-

دیسان شەو هاتەوە...
حەیدەر بیری لەوە كردەوە بچێت بۆ كوچەكەی ماڵی 
هەتا  بكات،  ماڵەكەیان  تەماشای  ساتێك  چەند  و  نارنج  
سەبووری ببەخشێت بە دڵ و دەروونی خێر لەخۆنەدیوی 

خۆی...
لاس��ووری  تەزبێحێكی  و  نارنج  بۆ  خەنە  كیسەیەك 
نایلۆن،  ناو كیسێكی  دەستنەخشی خۆی بۆ كەمال خستە 

پارچەیەك خەڵوزیشی هەڵگرت! 
لە چایخانەكە هاتە دەرەوە، بەرەو مەڵكەندی بەڕێكەوت، 
كۆڵانە  گەیشتە  حەیدەر  نیوەشەو  دوای  دەقیقەیەك  چەند 
باریكەلەكەی ماڵی نارنج، بەرامبەر پەنجەرەی ژوورەكەی 
ن��ارن��ج ڕاوەس��ت��ا، هێشتا چ��رای ژوورەك���ە ڕۆش��ن��ب��وو، تا 
قاچەكانی ماندوو بوون تەماشای پەنجەرەكەی كرد، چووە 
نزیك دەرگای حەوشە، دیاریەكانی دەستی هەڵدایە ئەودیو 

بۆ ناو حەوشەكەیان...

بێخەبەر بوو لەوەی كە نارنج هێشتا نەخەوتووە، بە 
دەنگی كەوتنەخوارەوەی كیسەكە نارنج هاتە بەرپەنجەرە، 
بەرچاوی،  هاتە  كەسێك  تارمایی  كرد،  كۆڵانی  تەماشای 
یەكەمجار بە پیاوخراپی تێگەیشت، بەڵام وەختێ‌ ڕۆشنایی 
چرای ئوتومبیلێك كۆڵانی ڕووناك كردەوە چاوی بە ڕیشی 

خۆشەویستەكەی كەوت و چوو بە دەمییەوە...
دەرگای حەوشەی كردەوە، بینی وا حەیدەر بە پارچە 
خواروخێچە  دڵێكی  تابلۆی  كێشانی  خەریكی  خەڵوزێك 

لەسەر دەرگای ماڵەكەیان! 
ئاگای لە نارنج نەبوو، ئەو دەیویست كارە هونەرییەكەی 
تەواوبكات و تیرێكیش لە ناوەڕاستی دڵەكە بچەقێنێت، بۆ 
بەر  بەڵام  بیبینێت،  مەعشووقەكەی  بۆوە  ڕۆژ  كە  ئەوەی 

لەوەی كارەكە تەواو بكات، نارنح بانگیكرد:
بۆچی  چییەنووسی،  چییەكەی،  ئ��ەوە  »ح��ەی��دەر  	-

هاتووی؟«
نارنجی  وەڵامی  و  فڕێدا  دەستی  خەڵوزەكەی  پارچە 

دایەوە:
هاتووم  ن��ەخ��ەوت��ووی،  ت��ۆی،  ئ��ەوە  گیان  »نارنج  	-

تەماشای ماڵەكەتان بكەم!«
وەرە  وەرە،  حەوشە  وەرە  هاتی...  بەخێر  »وەی  	-

بەساقەی ریشت بم«

لە  یەكتریان  ح��ەوش��ە  ل��ە  ب��ك��ەن،  قسەیەك  بێئەوەی 
لەرزۆكیان  دەستی  بە  تێدابوو  هێزیان  تا  ب��اوەش��گ��رت، 
ناڵەی  و  كڵپە  لە  گوێیان  خۆیانەوە،  بە  گوشیی  یەكتریان 
خۆشەویستییەوە  ب��ە  بۆنیان  گ��رت،  یەكتری  هەناسەی 
دەكرد، لە كۆنەعەشقێكی سادەوساكار ئاڵان، چەند ساتێك 
بە بێدەنگیی مانەوە، دواتر دەستیان شلبوو، هەردووكیان 

بە دڵی پڕەوە لە یەكیان دەڕوانی، نارنج گوتی:
نازانی وەزع خراپە،  هاتووی،  بەم شەوە  »بۆچی  	-

بەیانی خۆم ئەهاتم بۆلات«
»چی بكەم فكرم لای تۆ بوو، خەوم لێنەئەكەوت،  	-

وتم با هیچ نەبێ‌ چاوێكم بە ماڵەكەتان كەوێ«
»ئەی ئەوە چیبوو فڕێتدایە حەوشە؟« 	-

تەزبێحێكی  لەگەڵ  تۆ،  بۆ  بوو  خەنە  »كیسەیەك  	-
لێرەیشا ویستم ڕەسمی  دەسنەخشی خۆم بۆ كەمال، 
بیبینی، نیوەی مابوو  دڵ دروسكەم بۆ ئەوەی بەیانی 

تەواویكەم ئیتر خۆت هاتی«
لە  ئەی  مناڵی،  ئەڵێی  خۆ  حەیدەر  قوربانتبم  »بە  	-

پۆلیس نەترسای لەم كۆڵانەیا بتگرن؟«
»نەوەڵڵا« 	-

»دە باشە بڕۆ حەیدەرگیان سبەینێ یەمەوە بۆ لات« 	-
»نا... تۆ مەیە... خۆم یەمەوە، تازە بەبێ‌ تۆ نازانم  	-

بژیم، سبەینێ‌ یەم بۆ لای كەمال خوازبێنیت ئەكەم!«



ئارام حەسەن254

خۆی  جێی  لە  كەمێك  نەگوترا،  بۆ  هیچی  خۆشیا  لە 
حەیدەر،  باوەشی  چووە  لاسار  مناڵێكی  وەك  لەپڕ  ڕام��ا، 

چەند ماچێكی سەروڕیشی كرد و پاشان گوتی:
»ئۆخەی، حەمدوسەنا بۆ تۆ خوایەگیان« 	-



255 ڕیشی حەیدەر

 كەڵەشێرێك لەژێر پردەكەی جادەی مەولەوی بانگی 
بەیانیدا، حەیدەر وەخەبەر هات، كاسبكارانی بەر بەلەدیەكە 
پەیدابوونەوە، وەختێ‌ شاگردەكە گەیشت حەیدەر قۆریەكەی 
نابووە سەر ئاگر، چایخانەكەی ڕێكخستبوو، پاش كەمێك 
حاجی شەفیقیش گەیشت، سەر و دیشلەمەیان هەڵقوڕاند، 
شەفیق كەمێك گلەیی لێكرد چونكە لە مێژبوو نەچوبوو بۆ 

ماڵیان، بەڵام حەیدەر گوێی بە گلەییەكان نەدا و گوتی:
- »وەختی گلەیی نییە ئەمڕۆ ئیشم پێتە«

- »یا ئەڵڵا خێر، هەر ئیشێكی تۆ بە من بكرێ‌ سەرم 
پێوە نییە«

»سەلامەتبی« 	-
»ئیشەكە چییە؟« 	-

»ئەچین بۆ خوازبێنی!« 	-
دەستی  قاقا  پێدەكات،  گاڵتەی  وای��دەزان��ی  شەفیق   

بەپێكەنین کرد:

نوكتەیە  وەختی  ك��ەی  زووە  بەیانیە  ب��ەم  »تخوا  	-
حەیدەر«

»نوكتە نیە شەفیق بە ڕاستمە« 	-
»ئێ‌ باشە، خوازبێنی كێ‌ بكەین بۆ كێ‌؟« 	-

»خوازبێنی نارنج ئەكەین بۆ من« 	-
زەقبوونەوە،  چاوەكانی  شەفیق  ت��ەواوب��وو،  پێكەنین 
هەرگیز بە خەیاڵیدا نەدەهات حەیدەر داوای ژن بكات، بۆیە 

وەڵامی دایەوە:
»ئەمزانی كە شتێك هەیە، بەڵام عەقڵم بۆ ئەمەیان  	-
ن��ەئ��ەچ��وو، زۆرب��اش��ە ك��ەوای��ە خ��ۆت ه��ەم��وو شتێكت 

بڕاندوەتەوە«
»نارنج یەك برای هەیە، تەئكیدم پێیوتووە، تەئكیدم  	-
هەر  براكەیشی  ژنی  تەئكیدیشم  ڕازیبووە،  براكەیشی 

ڕازییە« 
گرفتێك  هیچ  ب��ەب��ێ‌  و  ئ��اس��ان��ی  ب��ە  زۆر  خوازبێنی 
ڕیشی  باسی  ن��ە  لێوەنەهات،  نقەی  ك��ەم��ال  كۆتاییهات، 

حەیدەری كرد نە مارەیی، ڕوویكردە شەفیق:
خۆشمان  لای  ح��ەی��دەری  لە  خۆتانە،  كچی  »ك��چ  	-
بترازێ كەسی تر موستەهەقی نارنج نییە، ئیشەڵڵا خوا 
ئەكاتەوە،  بۆ  ڕابردوویان  ئ��ازارەی  هەموو  ئەو  هەقی 

یاخوا پیرۆزتان بێ‌«

حاجی شەفیق پیرە مێردێكی زۆر ناشرین بوو، بەڵام 
زۆر جوان هەستایە سەرپێ‌ و لە جیاتی حەیدەر دەستی 
كەمالی ماچكرد، چونكە لە ڕێگەدا حەیدەر پێی گوتبوو كە 
دواتر  ناكات،  ماچیشی  و  نەكردووە  ماچ  دەستێكی  هیچ 

حەیدەر ڕوویكردە كەمال:
شت  و  ع���ەلام)7))  ناكا  ب��ەوە  پێویست  بزانم  »وا  	-

دەربێنین«
كەمال... كە باش حەیدەری دەناسی بە گاڵتەوە وەڵامی 

دایەوە:
»عەلامی چی خۆ تەسكەرەت نییە، هەر عێراقیش  	-
لە مزگەوتی  دەرنایە،  ئەو شتانە  بەبێ  نیت، عەلامیش 

گەورە لای مەلایەك مارەیكە«
-  »ئەی تۆ نایەی لەگەڵمان«

»چۆن نایەم، جا من لە نارنج زیاتر كێم ماوە، یەڵڵا  	-
فەرموون با بڕۆین«

ب��ەردەرك��ی س��ەرا ورووژاب�����وو، ل��ەن��او ف��ڕك��ەف��ڕك و 
لەبەردەم مزگەوتی  پۆلیس و خۆپیشاندەراندا...  ڕاكەڕاكی 
گەورە نارنج و شەفیق و حەیدەر و كەمال دەركەوتن، تەقە 

74- عەلام: ئەم وشەیە لە باشووری كوردستان زۆر باوبووە، تا ئێستاش 
خەڵكانێك بەكاری دەهێنن، بەڵگەنامەی یاسایی هاوسەرگیری.

دەستی پێكردبوو، خەڵك ڕایاندەكرد و پۆلیس بەدوایانەوە، 
خۆپیشاندەران  پێكردنی  بڵاوە  بۆ  پۆلیسەكان  لە  هەندێك 
دارلاستیكیان بە دەستەوە بوو، بەرد و هەڵماتی شوشەیان 

تێدەگرتن...
ئەوەندەیان نەمابوو بگەنە مزگەوتی گەورە، گەنجێكی 
بە  كە  پۆلیسەی  ئەو  ڕایكرد،  بەرەو ڕوویان  خۆپیشاندەر 
دوای گەنجەكەوە بوو، بەدەم ڕاكردنەوە هەڵماتێكی خستە 
ناو دارلاستیك و ڕووە و گەنجە هەڵاتووەكە تەقاندی، بەڵام 

هەڵماتەكە ڕاست بەر پەنا گوێی نارنج كەوت...
نارنج قیژاندی، خوێن بە شان و ملیدا هاتەخوارەوە، بە 
بینینی ئەو خوێنە حەیدەر چاوی سوور بوو، وەك ئەوەی 
پۆلیسەكەی گرت،  بێت  پاڵەوان و ڕێبەری خۆپیشاندەران 
ئەژنۆی خستە سەرسنگی،   خستیە ژێر خۆیەوە، هەردوو 
دەستی نایە بینەقاقای، ئەگەر شەفیق و كەمال بیانهێشتبا 

پۆلیسەكەی دەخنكاند...
حەیدەر هەر لەسەر جادەكە، خڕە بەرێكی هاوێژراوی 
هەڵگرت، چەند جارێك بەردەكەی كێشا بەو پەنجانەدا كە 

هەڵماتەكەیان پێهاویشت...
لەولاترەوە... چەند پۆلیسێك هێرشیان هێنا بۆ حەیدەر، 
حەیدەر،  وێ��زەی  كەوتنە  هاتن،  هاوڕێكەیانەوە  هانای  بە 
و  زللە  و  ش��ەق  بە  خ���وارەوە،  خستە  قوتەكەیان  جامانە 

مستەكۆڵە حەیدەریان گێژ كرد... 

شەفیق و كەمالیان گرتبوو بۆ ئەوەی ناوبژی نەكەن، 
وایاندەزانی  لەخوێن،  پڕكرد  دەمیان  حەیدەریاندا،  لە  زۆر 
بێخەبەر  ئ��ەوان  ئیسلامییە،  ت��ون��دڕەوی  خۆپیشاندەرێكی 
بوون لەوەی كە حەیدەر لە تۆڵەی مەعشوقەكەی وایكرد، 
ئیدی بێئەوەی حساب بۆ ڕەنگی ڕیشی بكەن، هەتا توانیان 
لێیاندا، لەتاو حەیدەر نارنج ئێش و ئازاری پەناگوێی لەبیر 

نەمابوو، هەر هاواری دەكرد:
من  ل��ەب��ەر  پ��ی��رە،  گوناحە،  م��ەی��ەن،  لێی  »ت��وخ��وا  	-

وایكرد، خەتابار نییە« 
كەوتنە  نەدا،  كەس  تكاوڕجای  بە  گوێیان  پۆلیسەكان 
ڕاكێشان و گاڵتە پێكردنی ڕیشی حەیدەر، نارنج و شەفیق 
یەك  ل��ەدوای  یەك  تكاكردن،  لە  بەردەوامبوون  كەمال  و 

دەپاڕانەوە:
بەخاتری  بیكەن  ڕامەكێشن،  ڕیشی  خ��وا  »ت��وو  	-
بۆ  نییە،  گێڕ  ئ��اژاوە  پیاوە  ئەو  مەیەن،  عەزێتی  خوا 
بەرییەن  نییە،  خۆپیشاندەر  هاتووە،  ژن  مارەكردنی 
غەزەب  غەوری  یاخوا  بەرییەن  خوا،  بەخاتری  بیكەن 

بن، بۆ وای لێئەكەن؟

وەختێ‌ پۆلیسەكان لە تەمەنی حەیدەر و نارنجیان ڕوانی 
گاڵتەیان بەو قسانە هات، ئەوانە لەكوێ‌ و هاوسەرگیری و 

مارەبڕین لەكوێ‌...

كەوتنە  پەیدابوون،  دەمامكدار  كەسێكی  چەند  لەناكاو 
سووكایەتیكردن بە حەیدەر و ڕدێنە سپییەكەی، یەكێكیان 

گوتی:
»بیگرن بۆم« 	-

ب��وو،  ك��ۆم��ێ��دی  زۆر  فیلمێكی  ئ���ەوان  ب��ۆ  دیمەنەكە 
تووند  دەستیان  ه��ەردوو  سەرپێ‌،  هەستاندە  حەیدەریان 
لەدواوە گرت و بەرامبەر ئەو پۆلیسە ڕایانگرت كە گوتی 
بیگرن بۆم، پاڕانەوەی نارنج و شەفیق و كەمال سوودی 

نەبوو... 
پۆلیسەكە گوتی: 

»باش بیگرن با ڕیشی بسووتێنم!« 	-
ئەو  ب��وو، س���ەرەڕای  ل��ەم قسەیە  ح��ەی��دەر كە گوێی 
هەموو ئێشوئازارەی دەم و لووت و شان و مل و پشتی، 

بۆ یەكەمجار پاڕایەوە:
م��ەك��ەن...  وا  ئیشی  ن��ەك��ەن...  »ن���ا... توخوا ڕۆڵ��ە  	-
ئەم  بەخوا  ن��ا...  ڕیشم  ب��ەڵام  بیكەن،  ئەكەن  هەرچی 
هیچ  پ��اراس��ت...  بەعسییەكانیش  مووسی  لە  ڕیشەم 
حوكمەتێك نەیتوانی ڕیش بەمن بتاشێ‌... تووخوا خۆ 

ئێوە كوردن... بۆ ڕیشم ئەسووتێنن ڕۆڵە!«

بێتە  كەس  نەیانهێشت  بڕیبوو،  حەیدەر  لە  جووڵەیان 
بەو  ه��ەر  دەم��ام��ك��دارەك��ان  چ��ەك��دارە  لە  یەكێك  پێشەوە، 
چەرخەی كە جگەرەی پێدادەگیرساند، بە چەند چركەیەك 

تەواوی ڕیشی حەیدەری هەڵپڕووزاند!

 وەك مردووی لێهات بەدەستیانەوە...
لەشی  ماسولكەكانی  ب��وەوە،  س��اردوس��ڕ  جەستەی   
جیهانی  ب��ەس��ەر  ب��اڵ��ی  بێوێنە  ب��ێ��دەن��گ��ی��ەك��ی  ش��ل��ب��وون، 
گ��ەورەدا  مزگەوتی  دەوروب��ەری  و  حەیدەر  پڕئەندێشەی 
كێشا، بۆنكڕوزی ڕیشی حەیدەر... گەیشتە مەرقەدی كاك 
ئەحمەدی شێخ و تێكەڵ بە كەشوهەوای ئەو ڕۆژە شوومە 

بوو...
شوێنی  دەرك���ەوت،  حەیدەر  چەناگەی  یەكەمجار  بۆ 
ڕیشە ت��ەم��ەن درێ��ژەك��ەی س��وور ه��ەڵ��گ��ەڕا، ڕووم���ەت و 
لەگەڵ  قسە  ئەوەی  وەك  نەما،  هێزی  كزانەوە،  چەناگەی 
خودا بكات، چاوی بڕییە منارە بەرزەكەی مزگەوتی گەورە، 
ڕیشی،  تیماركردنی  بۆ  نەما  دەرمانێك  هیچ  كە  دڵنیابوو 
جادەكە  لەسەر  چاوەكانی،  ناو  ڕژان��ە  فرمێسك  و  خوێن 
دانیشت، قاچەكانی ڕاكێشا و دەستەكانی خستە سەر ئەژنۆ، 

سەریشی خستە سەر شانی نارنج...
شەفیق دەگریا، كەمال دەستی چەپی  خستبووە سەر 
چاوەكانی و سەری داخستبوو، چونكە باش دەیانزانی ئەو 
ڕیشە بۆ حەیدەر چ مانایەكی هەبوو، هەر لەسەر جادە و 
باخەڵی  مووەكەی  لە  پڕ  كیسە  هەستێتەوە،  ئ��ەوەی  پێش 
دەرهێنا، تەماشای ئەو مووە وەریوانەی ڕیشی خۆیكرد كە 

پێشتر هەڵی گرتبوون...
نەشی  بكاتەوە،  ژیر  حەیدەر  چۆن  نەیدەزانی  نارنج 
هەنسك  ب���ەدەم  ڕی��ش��ی،  ب��ۆ شوێنی  ببا  دەس���ت  دەوێ���را 

هەڵكێشانەوە گوتی:

بڕۆین،  با  هەستە  گ��ەڕێ��م...  س��ەرت  دەوری  »ل��ە  	-
ئیتر  تۆ  ت��ۆم،  هی  من  ت��ازە خۆ  ق��ورب��ان،  بە  هەستە 
منت هەیە كزەی جەرگم، ماوەیەكی تر ڕیشت یەتەوە 

ئیشەڵڵا، دە توخوا هەستە بەس بگریی«

بەڵام  نەگیرسابوەوە،  نارنج  برینەكەی  خوێنی  هێشتا 
بەهۆی ڕیشی خۆشەویستەكەیەوە هەستی بەئازار نەدەكرد، 
بە هێمنی دەگریا، لەناكاو حەیدەر سەری هەڵبڕی، تەماشای 
نارنجی كرد، بە گەروویەكی پڕ بۆن كڕووز و دەروونێكی 

پڕ خۆڵەمێشەوە گوتی:
»مەگری... مەگری نارنج«  	-

ب��رای��ەوە س���ەری ح��ەی��دەری  ك��ەم��ال��ی  پێشچاوی  ب��ە 
بە  ح��ەی��دەر،  سەرشانی  خستە  دەستی  شەفیق  ماچكرد، 
جامانەكەی فرمێسكی چاوەكانی وشككردەوە، بەو هەموو 
دیسان  ڕۆژەدا  ئ��ەو  تەقوتۆقی  لەناو  ق��ورس��ەوە،  خەمە 

حەیدەر  هەستایەوە سەرپێ‌ و ڕوویكردە نارنج:
»ئیتر هیچ نەما خەفەتی بۆ بخۆم، با بڕۆین نارنج  	-

گیان، نەوەك بمانكوژن، وەرە با بگەڕێینەوە!«
»بۆ كوێ‌ بگەڕێینەوە، ئەی نەچین بۆ لای مەلا؟« 	-
»نەخێر، ناچین بۆ لای مەلا، مەلامان بۆ چییە«  	-

»ئەی بۆ كوێ‌ بچین گلارەی دییەم؟« 	-
لە  تر  هەناسەی  یەك  ناتوانم  دواوە  بە  »لەمڕۆ  	-
شارەكانی  هەموو  ئەگەر  هەڵمژم،  شارە  ئەم  هەوای 

جێی  چونكە  نامەوێ...  ناومەوە  بە  بكەن  كوردستان 
ڕیشی منیان نەكردەوە، تازە سلێمانی بەمن چی، ئیتر 
چ دڵێكم بەم وڵاتە خۆشبێ‌... هەزار ڕەحمەت لە قەبری 
)فەرەج كەرانی( كە دایمە ئەیوت » بەینایەتی كەر و 
و  ئ��ادەم  زەمانی  بۆ  ئەگەڕێتەوە  كۆنە...  زۆر  ك��ورد 

حەوا!«

بە كیسەی مووە وەریوەكان، خوێنی سەر ملی نارنجی 
دواتر  ماچكرد،  شووشەكەی  هەڵماتە  شوێنی  پاككردەوە، 

تەماشای شەفیقی كرد و گوتی:
»ئەوەڵ ئەچین بۆ ماڵی ئێوە، خواحافیزی لە براژنم  	-

و مناڵەكان ئەكەم«
شەفیق ئەوەندە بێتاقەت بوو نەیتوانی وەڵامی بداتەوە، 

دواجار حەیدەر ڕوویشی كردە كەمال:
»تۆیش بڕۆرەوە بۆ ماڵی خۆتان، خەمی نارنجت  	-
نەبێ‌، ئیتر ماڵی نارنج لەناو دڵی منایە، ئێمە ئەڕۆین، 
لەم شارە نامێنین، سلێمانی شوێنی من و نارنج نییە«

كەمال سەری بەرزكردەوە، بەچاو ڕەزامەندی دەربڕی 
سەرشانی  لە  نارنج  ڕاستی  دەستی  ڕۆیشتنیان،  لەسەر 
حەیدەر  پێشەوە،  هاتنە  شەفیق  و  كەمال  ب��وو،  حەیدەر 
وایدەزانی لێی دەپرسن داخۆ فەرەج كەرانی كێیە و چییە و 
لەكوێیە و خەڵكی كوێبووە، بەڵام هیچیان نەگوت... ئەوەی 

كەمال دەیویست بیڵێت، لەسەر زمانی حاجی شەفیق بوو، 
پێش ئەوەی كەمال پرسیارەكە بكات شەفیق گوتی:

»بۆ كوێ‌ ئەچن حەیدەر؟« 	-
»ئەگەر نارنج بێ لەگەڵم ئەچینەوە بۆ نادراوا !« 	-

حەیدەر قسەكەی تەواو نەكرد... نارنج وەڵامی دایەوە:
»ئەیچۆن نایەم لەگەڵتا... یەڵڵا با بڕۆین... هەر لە  	-
تازە دروست  باوكم خانوێكی  ماڵی  كۆنەكەی  شوێنە 

ئەكەینەوە لە نادراوا«.


